
შესავალი
მეშვიდე დღის ადვენტისტები მოწოდებულნი არიან წუთისოფელს ახარონ "მარადიული სახარება" (გამოცხ. 14:6). ასე ვასრულებთ იესო ქრისტეს განკარგულებას: "ახლა წადით და მოიმოწაფეთ ყველა ხალხი, მონათლეთ ისინი მამისა და ძისა და სულიწმიდის სახელით. ასწავლეთ მათ ყოველივეს დაცვა, რაც მე გამცნეთ" (მათ. 28:19,20). გარდა ამისა, მან დაგვიბარა ვემსახუროთ ტანჯულებს, დაჩაგრულებს, გაჭირვებულებს, მშივრებს, ციხის პატიმრებს.
კეთილ სამარიტელზე იგავის მოყოლის შემდეგ (იხ. ლუკ. 10:30-36) სწორედ იესომ უბრძანა თავის მსმენელს: "წადი და შენც ასევე მოიქეცი" (ლუკ. 10:37). იმ დროის აღწერისას, როცა იგი გაყოფს ერებს როგორც "მწყემსი არჩევს ცხვრებს თხებისაგან", სწორედ იესო ამბობდა, თუ რაოდენ მნიშვნელოვანია დაეხმარო მშიერს, სნეულს, უძლურსა და პატიმარს (მათ. 25:32). "ჭეშმარიტად გეუბნებით თქვენ: რაც გაუკეთეთ ერთს ამ ჩემს უმცირეს ძმათაგანს, მე გამიკეთეთ" (მათ. 25:40).
ეს ნიშნავს იმას, რომ როცა ვქადაგებთ დიდებულ ჭეშმარიტებებს ხსნის, საწმიდრის, მკვდართა მდგომარეობისა და დარღვეული რჯულის შესახებ, უნდა ვემსახუროთ სხვა ადამიანთა საჭიროებებს. ემსახურო ადამიანებს - განა ეს არ არის საუკეთესო საშუალება რომ ჩაწვდე მათ გულებს? ელენ უაითმა სწორად აღნიშნა: "მხოლოდ ქრისტეს მეთოდი მოუტანს ნამდვილ წარმატებას ღვთის ჭეშმარიტებების გავრცელებას. როცა მხსნელი იმყოფებოდა ადამიანთა შორის, იგი ურთიერთობდა მათთან და სიკეთე სურდა მათთვის. გამოხატავდა თანაგრძნობას. ემსახურებოდა მათ საჭიროებებს და მოიპოვებდა მათ ნდობას. იესო მხოლოდ ამის შემდეგ ეუბნებოდა მათ: "გამომყევი" (განკურნების მსახურება, გვ. 143). დათვლილია, რომ წმიდა წერილში 2103 მუხლია, სადაც საუბარია გაჭირვებულთა და ჩაგრულთა მიმართ ღვთის მზრუნველობის შესახებ. დაუჯერებლად გვეჩვენება რწმენის, სწავლებისა და ქრისტიანული ცხოვრების სხვა ასპექტებთან შედარებით გაჭირვებულთა მიმართ მსახურების ასეთი რაოდენობით ხსენება. სერიოზულად უნდა მივუდგეთ ამ მსახურებას, შევუმსუბუქოთ გარშემომყოფ ადამიანებს ტკივილი და ტანჯვა. ეს ხელს არ შეუშლის სახარების გავრცელების ჩვენს საქმეს; პირიქით, ადამიანთა მიმართ მსახურება გახდება უფრო წარმატებული და მოქმედი.
ეჭვგარეშეა, სხვების უანგარო დახმარება წარმოადგენს კეთილ საქმეს. უნდა "სამართალი ქმნა" (მიქ. 6:8) იმიტომ, რომ ეს სწორი და კარგია. მაგრამ განა უკეთესი არ იქნება, თუკი სამართლიანად მოქმედებისას და სხვების საჭიროების დაკმაყოფილებისას განვმარტავთ "ჩვენს იმედს" (1პეტრ. 3:15) და მივუთითებთ ქრისტეში საუკუნო სიცოცხლის დაპირებაზე?
იესო კურნავდა დაავადებებს, თვალს უხელდა ბრმებს, განწმენდდა კეთროვნებს და მკვდრებსაც კი აღადგენდა. მაგრამ ყველა, ვისაც იგი ემსახურებოდა, ადრე თუ გვიან მაინც ხომ უნდა მომკვდარიყო? ამიტომ, როგორი სიკეთეც არ უნდა ეკეთებინა მას ადამიანებისთვის და დაეკმაყოფილებინა მათი საჭიროებები, იგი ყოველთვის სთავაზობდა რაღაცას, რაც ფიზიკურ განკურნებაზე მეტია. დიახ, იესო ათავისუფლებდა ტანჯვისგან, მაგრამ შემდეგ სთავაზობდა გაჰყოლოდნენ მას. აი, რატომ უნდა ვემსახუროთ ჩაგრულებს, შემდეგ კი შევთავაზოთ გაჰყვნენ იესოს.
ეჭვგარეშეა, როცა წუთისოფელში ვისწრაფვით სამართლიანობასა და სიკეთისკენ, ამით ღვთის სასუფეველს (იხ. ლუკ. 4:18,19) ვქადაგებთ ყველაზე სწორი და ეფექტური საშუალებით. როცა ვზრუნავთ გაჭირვებულთა და გულგატეხილთა შესახებ, პატივსა და თაყვანისცემას მივაგებთ ღმერთს (იხ. ეს. 58:6-10). მაგრამ, თუკი ზურგს ვაქცევთ ადამიანთა გაჭირვებასა და საჭიროებებს, "ვგმობთ ჩვენს გამჩენს" (იხ. იგავ. 14:31).
ამ კვარტლის განმავლობაში გავიგებთ, თუ რას ამბობს წმიდა წერილი ჩვენს მოვალეობასთან დაკავშირებით ვემსახუროთ გარშემომყოფ ადამიანებს. "უსასყიდლოდ მიგიღიათ და უსასყიდლოდვე გაეცით" (მათ. 10:8). ამით ყველაფერია ნათქვამი.
[bookmark: _GoBack]2012 წლიდან ჯონათან დაფი ხელმძღვანელობს საერთაშორისო ორგანიზაციას ADRA. 2008 წელს ADRA-ს ავსტრალიის ფილიალში მოსვლამდე დაფი მუშაობდა ჯანმრთელობის განყოფილების დირექტორად სამხრეთ წყნარი ოკეანის დივიზიონში, სადაც დიდი გამოცდილება შეიძინა ჯანსაღი ცხოვრების წესის პოპულარიზაციასა და საზოგადოებრივი ჯანდაცვის განვითარებაში. 

გაკვეთილი 1                                                                                                    29 ივნისი - 5 ივლისი
შექმნა ღმერთმა
გამოსაკვლევად შემოთავაზებული ბიბლიური მუხლები: დაბ. 1-3; საქმე. 17:28; ფსალმ. 148; ფსალმ. 23:1; დაბ. 4:1-9; მათ. 22:37-39; გამოცხ. 14:7.
სამახსოვრო მუხლი: "გლახაკის მჩაგვრელი გმობს თავის გამჩენს, ღატაკის შემწყალე კი მისი პატივისმცემელია" (იგავ. 14:31).
ალბათ შეგიძლიათ გაიხსენოთ შემთხვევა, როცა საჩუქარი, რომელიც საკუთარი ხელით გააკეთეთ და მთელი სიყვარული და ოსტატობა ჩააქსოვეთ, გატეხეს და გადააგდეს. და ეს იმ ადამიანმა გააკეთა, ვისთვისაც ასე ირჯებოდით. თუკი დიახ, მაშინ ოდნავ მაინც შეგიძლიათ წარმოიდგინოთ რას გრძნობდა ღმერთი, როცა მის მიერ შექმნილი სამყარო ცოდვამ გაანადგურა.
წმიდა წერილში დაწერილია, რომ სამყარო იყო სრულყოფილი და ყველაფერი, რაც ღმერთმა შექმნა, "კარგი იყო". შემოქმედის დამოკიდებულება თავის ქმნილების მიმართ ძალიან კარგადაა ნაჩვენები დაბადების წიგნის პირველ და მეორე თავებში. ზუსტად ეს დამოკიდებულება უნდა გვახსოვდეს, როცა მე-3 თავში ვკითხულობთ ადამიანთა ცოდვით დაცემის შესახებ. მაშინ შევძლებთ გავაცნობიეროთ რაოდენ დიდი იყო შემოქმედის მწუხარება, როცა თავისი ქმნილება წინ აღუდგა მას.
თუმცა კეთილი უწყება იმაში მდგომარეობს, რომ ღმერთს ვუყვარვართ, მიუხედავად ცოდვის ათასწლოვანების, სისასტიკის, უსამართლობისა და ღია ამბოხებისა. უფრო მეტიც, უფალმა განახორციელა სამყაროს დახსნისა და აღდგენის თავისი გეგმა. და ჩვენ, ვინც მივიღეთ მისი ხსნა, მოგვანდო თავისი გრანდიოზული ჩანაფიქრების განხორციელება. დიახ, ღმერთმა გამოგვიცხადა თავისი მადლი, მაგრამ ასევე მოგვანდო საქმე, რომელიც უნდა აღვასრულოთ როგორც ჩვენი უფლის თანამშრომლებმა. რა საპასუხისმგებლო და წმიდა დავალებაა!

კვირადღე                                                                                                                             30 ივნისი
ღმერთი: ქმნილების გამობრწყინება
სამყარო და მასში არსებული ნებისმიერი სიცოცხლე, ჩვენი საკუთარი სიცოცხლე, სიცოცხლე ჩვენ გარშემო მყოფი ადამიანებისა და ის, თუ როგორი ურთიერთობა გვაქვს მათთან, ყველაფერი, რასაც მოვიაზრებთ სიტყვაში "სიცოცხლე", ღმერთისგან იწყება, "ვინაიდან მასში ვცოცხლობთ, ვიბრძვით და ვარსებობთ" (საქმე. 17:28).
წმიდა წერილში დედამიწის ისტორია იწყება სიტყვებით: "დასაწყისში შექმნა ღმერთმა ცა და მიწა" (დაბ. 1:1). და ის ფაქტი, რომ ეს ყველაფერი მხოლოდ სიტყვით შექმნა, მიუთითებს ძალასა და შემოქმედებით პოტენციალზე, რომელსაც ვერც კი წარმოვიდგენთ.
მიუხედავად ამისა, შექმნის დროს ღმერთს თავი შორს არ დაუჭერია, არამედ პირადად იღებდა მონაწილეობას პროცესში, განსაკუთრებით როცა პირველი ადამიანის შექმნის დრო დადგა (იხ. დაბ. 2:7).
წაიკითხეთ დაბ. 1:26-31-ში პირველი ადამიანების შექმნის ისტორია. რა მნიშვნელოვან ჭეშმარიტებებს ვიგებთ ღმერთისა და ადამიანის შესახებ ამ ნაწყვეტში?
ხშირად ამბობენ, რომ ბევრი რამ შეგვიძლია გავიგოთ ჩვენი მხსნელის ხასიათის შესახებ, თუკი უბრალოდ თვალყურს ვადევნებთ ბუნების დიდებულ წიგნს. თავად ღმერთის შეცნობის ანალიზი ასევე დაგვეხმარება უკეთ გავაცნობიეროთ, თუ როგორ მოაწყო მან სამყარო. მაგალითად, თუკი ღმერთი არის წესრიგის ღმერთი, მაშინ ქმნილება დაემორჩილება ამ პრინციპს. ან თუკი გვწამს, რომ ღმერთი არის შემოქმედებითი პიროვნება, მაშინ არ გაგვაკვირვებს სამყაროს მიმართ მისი შემოქმედებითი მიდგომის საოცარი მაგალითები.
ზუსტად ასევე გვწამს, რომ ღმერთი არის ურთიერთობის ღმერთი და ზუსტად ამიტომ ურთიერთობები ძირითად ელემენტს წარმოადგენს, რომელიც ჩვენს სამყაროს აერთიანებს. ქვეყნიერების ყოველი ელემენტი დაკავშირებულია სხვა ქმნილებებთან. მან შექმნა ერთმანეთთან ჰარმონიაში მცხოვრები ცხოველები. მან შექმნა ადამიანები, რომლებიც დაკავშირებულნი არიან მასთან, ერთმანეთთან და სხვა ქმნილებებთან.
ახლა ბევრ რამეში ღმერთის ჩვენეული აღქმა შეზღუდულია. მაგრამ ის, რისი გაგებაც შეგვიძლია მისი ხასიათის შესახებ, უნდა დაგვეხმაროს გავაცნობიეროთ, თუ როგორი უნდა იყოს ჩვენი სამყარო.
რა გვეხმარება წუთისოფელში დავინახოთ ღვთის ხასიათის ანარეკლი, მიუხედავად ცოდვის აშკარა დამღუპველი შედეგებისა?

სრულყოფილი სამყარო
ადვილია შეიგრძნო ედემის მონატრება. ადამისა და ევას საცხოვრებლად ღვთის მიერ შექმნილი ბაღის მოკლე აღწერაში არის რაღაც, რაც ჩვენს გულებში აღვიძებს სევდის მომგვრელ სურვილს. არ ვიცით, როგორია იცხოვრო ასეთ სამყაროში, მაგრამ ვგრძნობთ, რომ სურვილი გვაქვს განგვეცადა ეს გამოცდილება.
ღმერთს ძალიან ესიამოვნა, როცა "იხილა ყოველივე, რაც შექმნა, და ძალზე კარგი იყო"  (დაბ. 1:31). ღმერთმა შექმნა რაღაც მშვენიერი და ფუნქციური. თავისი ჩანაფიქრის მიხედვით სამყარო სრულყოფილი იყო ფორმითაც და პრაქტიკულობითაც. იგი ხასხასა ფერებით გამოირჩეოდა და მასში სიცოცხლე ჩქეფდა, შეიცავდა ყოველივე აუცილებელს, რათა სიცოცხლე აყვავებულიყო. არ არის გასაკვირი, რომ ღმერთი დროდადრო აკეთებდა პაუზებს, რათა დამტკბარიყო თავისი შექმნილი სამყაროთი.
წაიკითხეთ დაბ. 1. თქვენი აზრით, რაზე მოწმობს არაერთხელ განმეორებული მტკიცებულება: "და იხილა ღმერთმა, რომ კარგი იყო"? იხ. დაბ. 1:4,10,12,18,25 და 31.
მიუხედავად ცოდვის შედეგისა, ბიბლიაში ხშირად გვხვდება ბუნების განდიდება. იხ., მაგალითად, იობ. 38-41 და ფსალმ. 148. აუცილებელია გვახსოვდეს, რომ ეს სიტყვები თავდაპირველი, ცოდვით წაუბილწავი სამყაროს მოსაგონრად როდი დაიწერა. პირიქით, ისინი დაწერილია აწმყო დროში და მასში განდიდებულია ღვთის მადლი, რომელიც დღემდე ჩანს ჩვენს სამყაროში.
იესოს ასევე მოჰყავდა ღვთის მადლისა და ბუნებაზე ზრუნვის მაგალითები (იხ. მათ. 6:26,28-30), გვირჩევდა მივნდობოდით ღმერთს და დაგვეფასებინა უბრალო ძღვენი, რომელიც ჩვენს გარშემოა. თუკი თვალს გავახელთ და შევხედავთ შექმნის საოცრებებს, დავინახავთ, რომ ეს საოცარი ძღვენი სინამდვილეში ჩვენმა შემოქმედმა გამოგვიგზავნა. და მიუხედავად სხვადასხვა განსაცდელისა, ჩვენი გამოძახილი აღსავსე უნდა იყოს მადლითა და შემოქმედის წინაშე მსახურების სურვილით.
ჩვენ, როგორც მეშვიდე დღის ადვენტისტები, აღვნიშნავთ შექმნას და ველით ღვთის მომავალ სამეფოს. უნდა გავაცნობიეროთ, რომ სილამაზე, სიხარული და მადლი, რომელსაც ვხედავთ და ვგრძნობთ ჩვენს ცხოვრებაში, წარსული და მომავალი სამყაროს გამობრწყინებას წარმოადგენს.
შექმნის რომელი სასწაულის გამო ხართ განსაკუთრებულად მადლიერნი? როგორ გეხმარებათ ბუნების სამყარო უკეთ შეიცნოთ უფალი ყოველდღიურ ცხოვრებაში?

დედამიწის მმართველები
წმიდა წერილის თანახმად, ედემის ბაღსა და პირველყოფილ დედამიწას გააჩნდა ყოველივე საჭირო, რათა მასზე აყვავებულიყო ცხოვრება და ადამიანთა კეთილდღეობა. მაგრამ ღმერთმა შექმნაში განსაზღვრული როლი გამოუყო ადამსა და ევას, ასევე ჩვენც, მათ შთამომავლებს. ის ფაქტი, რომ ამ ახალ სამყაროში პირველ ადამიანებს განსაკუთრებული სტატუსი მიენიჭათ, მაშინვე გახდა ნათელი - არა მხოლოდ იმაზე მსჯელობით, თუ როგორ შეიქმნენ ისინი.
ადამის პირველი დავალება იყო ცხოველებისთვის და ფრინველებისთვის სახელების შერჩევა (იხ. დაბ. 2:19). ამას მოჰყვა ღვთის კიდევ ერთი დავალება და კურთხევა: "და აკურთხა ისინი ღმერთმა და უთხრა მათ ღმერთმა: "ინაყოფიერეთ და გამრავლდით, და აღავსეთ ქვეყანა და დაეუფლეთ მას; და ბატონობდეთ ზღვის თევზებზე და ციურ ფრინველებზე, და ყოველ ცხოველზე, რომელიც კი მიწაზე დაცოცავს" (დაბ. 1:28).
წაიკითხეთ და დაბ. 1:28 შეადარეთ დაბ. 2:15-ს. როგორ დაახასიათებდით ერთი ან ორი წინადადებით ადამიანის "თანამდებობრივ მოვალეობებს"?
ქრისტიანობის ისტორიის განმავლობაში ამ მუხლით (დაბ. 1:28) ადამიანები ხშირად ასაბუთებდნენ თავიანთ უფლებას პირადი მიზნებისთვის გამოიყენონ ბუნება მანამ, სანამ არ გაანადგურებენ მას. ეჭვგარეშეა, სამყარო ადამიანის საკეთილდღეოდ შეიქმნა. თუმცა მისი პასუხისმგებლობა იმაში მდგომარეობს, რომ "დაამუშავოს და დაიცვას იგი" (დაბ. 2:15).
როცა ვსაუბრობთ რესურსების მართვასთან დაკავშირებით, უპირველეს ყოვლისა, ვფიქრობთ ფულზე. მაგრამ წმიდა წერილში პირველი განკარგულება, რომელიც რესურსების მართვას ეხებოდა, აცხადებს, რომ უნდა ვიზრუნოთ მიწაზე, რომელიც ღმერთმა შექმნა და მოგვანდო. ადამისა და ევას მიმართ დავალება ასევე გულისხმობდა, რომ მიწას გამოიყენებდნენ მათი შვილებიც და მომავალი თაობაც. თავდაპირველი ჩანაფიქრის თანახმად, შექმნილი სამყარო ადამიანებისთვის უნდა დარჩენილიყო სიცოცხლის, სიკეთისა და სილამაზის წყაროდ, ხოლო ადამსა და ევას განეკუთვნა მნიშვნელოვანი როლი - მასზე ზრუნვა.
მიწა დღესაც უფალს ეკუთვნის (იხ. ფსალმ. 23:1), ჩვენ კი კვლავ ვართ მოწოდებულნი ვმართოთ ყველაფერი, რაც ღმერთმა მოგვაბარა. შეიძლება ითქვას კიდეც, რომ ცოდვით დაცემულ წუთისოფელში ჩვენზე, როგორც გამგებლებზე, უფრო დიდი პასუხისმგებლობაა დაკისრებული.
რას ნიშნავს დღეს თქვენთვის ცოდვით დაცემულ წუთისოფელში იყოთ დედამიწის გამგებლებზე? როგორ მოქმედებს თქვენს ყოველდღიურ ცხოვრებაზე ამ პასუხისმგებლობის გაცნობიერება?

განადგურებული  ქვეყნიერება
ადამსა და ევას მიენიჭათ ის, რასაც ვერ ფლობდა დედამიწაზე არც ერთი სხვა არსება - მორალური თავისუფლება. მცენარეებს, ცხოველებს, ხეებს არასდროს ჰქონდათ ეს თვისება და მხოლოდ ადამიანები წარმოადგენდნენ ზნეობრივ ქმნილებებს. შემოქმედისთვის იმდენად ფასეული იყო მორალური თავისუფლება, რომ ადამიანებისთვის შესაძლებლად აქცია აერჩიათ დაუმორჩილებლობა. ამავდროულად, იგი რისკავდა ყველაფრით, რაც შექმნა, რათა ადამიანთან ჰქონოდა ურთიერთობა, რომელიც სიყვარულსა და თავისუფალ ნებაზე იყო დამყარებული. 
რაკი სულიერი თავისუფლება ანგელოზებსაც მიეცათ, მათ შორის მოიძებნა ის, ვინც მოისურვა გაენადგურებინა ღვთის მიერ შექმნილი კეთილი და სრულყოფილი სამყარო. და ამ მიზნისთვის მან შეარჩია დედამიწაზე არსებული განსაკუთრებული ქმნილება - ადამიანი. სატანამ თავისი შუამავლის, გველის მეშვეობით ეჭვქვეშ დააყენა სისრულე და საკმარისობა იმისა, რაც ღმერთმა წარუდგინა ადამიანს (იხ. დაბ. 3:1-5). პირველი ცდუნება მდგომარეობდა იმაში, რომ იძულებული გაეხადა ადამიანი ესურვა რაღაც უფრო მეტი, დაეჭვებულიყო ღვთის მოწყალებაში და დაყრდნობოდნენ საკუთარ თავს.
ადამისა და ევას შემდგომმა არჩევანმა ის ურთიერთობები გაანადგურა, რომლებიც ადამიანებთან დაკავშირებით ღვთის ჩანაფიქრის განუყოფელი ნაწილი იყო. შემოქმედთან ურთიერთობები, რომლებისთვისაც ისინი შეიქმნენ, მათ სიამოვნებას აღარ ანიჭებდა (იხ. დაბ. 3:8-10). მოულოდნელად გააცნობიერეს თავიანთი სიშიშვლე და განიცადეს სირცხვილის გრძნობა. გარდა ამისა, თითქმის გამოუსწორებლად შეეცვალათ ერთმანეთთან დამოკიდებულებაც. დაირღვა ადამისა და ევას ურთიერთობა სხვა ქმნილებებთანაც.
წაიკითხეთ დაბ. 3:16-19. რა არის ნათქვამი ამ მუხლებში ადამიანსა და ბუნებას შორის შეცვლილი ურთიერთობების შესახებ?
ცოდვის მიზეზით ადამის, ევასა და სხვა ქმნილებათა ცხოვრება მოულოდნელად გართულდა. ცოდვის შედეგები საგრძნობია და დიდ ზეგავლენას ახდენს მთლიან კაცობრიობასა და ჩვენს ურთიერთობებზე. გარკვეულწილად, დავშორდით ღმერთს, ჩვენს შემოქმედს. ამის გამო იტანჯება ჩვენი ოჯახები და არ გვაქვს კარგი ურთიერთობა სხვა ადამიანებთან. ვცდილობთ კიდეც ვებრძოლოთ გარემოს და წუთისოფელს, რომელშიც ვცხოვრობთ. ჩვენი ცხოვრებისა და წუთისოფლის ყველა ასპექტი ცოდვის გამანადგურებელ შედეგებზე მიუთითებს.
მაგრამ ღმერთს ასეთი ჩანაფიქრი არ ჰქონია წუთისოფელთან დაკავშირებით. დაბ. 3-ში "წყევლას" თან სდევს დაპირებები, რომ ღმერთი აღადგენს ჩვენს წუთისოფელს და ურთიერთობებს, რომლებიც ცოდვამ გაანადგურა. ჩვენს ცხოვრებაში ცოდვასთან და მის შედეგებთან ბრძოლისას, მოწოდებულნი ვართ დავიცვათ ჭეშმარიტი ფასეულობა და ვისწრაფოთ ვიცხოვროთ ღვთის ჩანაფიქრის შესაბამისად ამ წუთისოფელთან დაკავშირებით.

ხუთშაბათი                                                                                                                                          4 ივლისი
"კაცთა მოდგმის ქსოვილი"
სამყაროში ცოდვის გაჩენას მალე განადგურება მოჰყვა. მოხდა დედამიწაზე პირველი მკვლელობა. შურით, გაუგებრობითა და რისხვით დაბრმავებულმა ძმამ მოკლა ძმა. როცა ღმერთი ეკითხება კაენს ჩადენილ ცოდვასთან დაკავშირებით, მისი პასუხი ირონიულად და რიტორიკულად ჟღერს: "განა მე ჩემი ძმის დარაჯი ვარ?" (დაბ. 4:9). მაგრამ ღვთის თავდაპირველი შეკითხვა ერთმნიშვნელოვან პასუხზე მიუთითებდა: "ჭეშმარიტად, შენ შენი ძმის დარაჯი ხარ!"
წაიკითხეთ იგავ. 22:2. რა იგულისხმება ამაში, თითქოს უბრალოდ მტკიცებულებაში? რას გვეუბნება ეს ჩვენს ახლობლებთან ურთიერთობების შესახებ?
დედამიწაზე ყოველი ადამიანი ღმერთის ქმნილებაა მის ხატად შექმნილი. რაკი ყველანი ღვთის ქმნილების ნაწილი ვართ, გვაქვს ერთმანეთთან ურთიერთობა. "ყველანი გაუწყვეტლივ ვართ ჩაწნული კაცთა მოდგმის ქსოვილში. ბოროტება, რომელიც კაცობრიობის საძმოს ნებისმიერ ნაწილს შეემთხვა, ყველასთვის საშიშია" (ე. უაითი. განკურნების მსახურება, გვ. 345). მოგვწონს ეს თუ არა, ეს საერთო ურთიერთკავშირი პასუხისმგებლობას გვაკისრებს ღვთის წინაშე და ერთმანეთის წინაშე (იხ. მათ. 22:37-39).
ღმერთი ჩვენი შემოქმედია. ეს ძირითადი აზრი წითელ ზოლად გასდევს წმიდა წერილს. ეს არის ჩვენთვის მოცემული ერთ-ერთი საფუძველი, რათა გვახსოვდეს შაბათის დღე (იხ. გამ. 20:11) და თაყვანი ვცეთ ღმერთს ბოლო ჟამს (იხ. გამოცხ. 14:7). ასევე ეს არის მთავარი ფაქტორი, რომელიც აღგვძრავს ვიზრუნოთ ახლობლებზე და მათზე, ვინც უბედურ მდგომარეობაშია.
ჩვენ ყველას საერთო წარმოშობა გვაკავშირებს ღმერთში. "გლახაკის მჩაგვრელი გმობს თავის გამჩენს, ღატაკის შემწყალე კი მისი პატივისმცემელია" (იგავ. 14:31). განა შეიძლება ამ კავშირის უფრო ნათლად გამოხატვა? 
როგორც ჩვენი შემოქმედი, ღმერთი ჩვენგან ითხოვს სრულ მიძღვნას ცხოვრების ყველა სფეროში, მათ შორის თაყვანისცემაში, მსახურებაში და სხვა ადამიანებზე ზრუნვაში. რა სირთულეებსაც არ უნდა წარმოადგენდეს და როგორი მოუხერხებელიც არ უნდა იყოს ეს ჩვენთვის, სინამდვილეში "ჩვენი ძმის დარაჯები ვართ".
როგორ ფიქრობთ, რატომ მეორდება წმიდა წერილში ასე ხშირად აზრი, რომ ღმერთი არის ჩვენი შემოქმედი? რატომ არის ეს ჭეშმარიტება ასეთი მნიშვნელოვანი და რა ზეგავლენას ახდენს იგი ჩვენს ურთიერთობაზე სხვა ადამიანებთან?

შემდგომი გამოკვლევისათვის:
წაიკითხეთ ე. უაითის წიგნიდან "პატრიარქები და წინასწარმეტყველები" თავი "შექმნა" (გვ. 44-51).
«"ღმერთი სიყვარულია“... მისი არსი, მისი კანონი სიყვარულს წარმოადგენს. ასე იყო და ასე იქნება მარად. „მაღალი და აღზევებული, მარადმსუფევი“, „საუკუნოა მისი გზასავალი“ და არასოდეს იცვლება. მასში „არ არის ცვლილება და არც ჩრდილი ცვალებადობისა“...
მისი შემოქმედებითი ძალის ყოველი გამოვლინება მისი უსასრულო სიყვარულის გამოხატულებაა. უფლის მფლობელობა მოიცავს სრულ კურთხევას მის მიერ შექმნილი ყოველი ცოცხალი არსების მიმართ"» (ე. უაითი. პატრიარქები და წინასწარმეტყველები, გვ. 33).
"ღმერთმა ადამიანები თავის [ღვთის] გამგებლები გახადა, ამიტომ არ შეიძლება მისი დადანაშაულება კაცობრიობის ტანჯვაში, უბედურებაში, სიღარიბესა და გასაჭირში. ღვთის ძღვენი ყველას უნდა ყოფნოდა… თუკი ადამიანები შეასრულებდნენ თავიან მოვალეობას როგორც ღვთის სიმდიდრის ჭეშმარიტი გამგებლები, დედამიწაზე ვეღარავინ გაიგებდა მუდარას არსობის პურის შესახებ, არავინ იქნებოდა ღატაკი, შიშველი, გაჭირვებული. ზუსტად ადამიანთა ღალატი აგდებს კაცობრიობას ტანჯვის მორევში" (ე. უაითი. საქველმოქმედო მსახურება, გვ. 16).
კითხვები მსჯელობისათვის:
1.	ყურადღებით წაიკითხეთ ელენ უაითის ზემოთ მოყვანილი ციტატა. რაზე საუბრობს იგი? მისი სიტყვების თანახმად, ვინ არის საბოლოოდ პასუხისმგებელი სიღარიბის ზღვარზე, რომელსაც დღეს ვხედავთ? რას გვეუბნება ეს ერთგული გამგებლობის მნიშვნელობის შესახებ?
2.	როგორ შეგვიძლია ათასწლეულების განმავლობაში ცოდვით გამოწვეული ტანჯვისა და განადგურების შემდეგ კვლავაც დავინახოთ შემოქმედის სიკეთე? რა შეგვიძლია გავაკეთოთ ჩვენ, ღმერთ-შემოქმედის მორწმუნე ადამიანებმა იმისთვის, რომ სხვებმა დაინახონ მისი სიკეთე?
3.	როგორ გესმით გამონათქვამი "რესურსების მართვა"? როგორ დაგეხმარათ ამ კვირის გაკვეთილი გაგეფართოებინათ თქვენი წარმოდგენები იმასთან დაკავშირებით, თუ რას ნიშნავს იყო გამგებელი, თუ გავითვალისწინებთ, რომ ამისკენ ღმერთმა მოგვიწოდა?
4.	როგორ შეიცვლებოდა თქვენი დამოკიდებულება სხვა ადამიანების მიმართ, თუკი თითოელ მათგანში დავინახავდით ნიშანს, რომელიც შეგვახსენებდა, რომ ეს ადამიანი ღვთის ხატად არის შექმნილი და უფალს უყვარს იგი?
დასკვნა: შექმნა რა ღმერთმა კეთილი და სრულყოფილი სამყარო, მან განკარგულება მისცა ადამიანებს, რომლებიც შექმნილი იყვნენ მის ხატად, მოევლოთ და ეზრუნათ ქმნილებაზე. თუმცა ცოდვამ გაანადგურა ის ურთიერთკავშირი, რომელიც ღმერთმა თავდაპირველად განსაზღვრა ჩვენთვის, მაგრამ დღესაც ღვთის ქმნილების გამგებლები ვართ და მოწოდებულნი ვართ ვიზრუნოთ ჩვენს ძმებზე. როცა ვასრულებთ ამ საქმეს, შეგვიძლია პატივი მივაგოთ ჩვენს ღმერთს, როგორც შემოქმედს.

უკეთესი სამყაროს პროექტი
გამოსაკვლევად შემოთავაზებული ბიბლიური მუხლები: გამ. 3:7; მათ. 22:37-40; გამ. 22:21-23; რჯლ. 14:22-29; 26:1-11; ლევ. 25:9-23.
სამახსოვრო მუხლი: "არ იძიო შური და არ იღვარძლო შენი ხალხის ძეთა მიმართ და შეიყვარე მოყვასი შენი, როგორც თავი შენი" (ლევ. 19:18). 
ღვთის წყალობით მას ყოველთვის ჰყავდა ადამიანები, ვისთანაც მუდამ ჰქონდა განსაკუთრებული ურთიერთობები. ხანოქის, ნოეს, აბრაამის, ისააკისა და იაკობის ისტორიებში ვხედავთ, რომ ღმერთს სურს ადამიანებთან აღადგინოს ურთიერთობა. იგი უბრალოდ კი არ წყალობდა ამ რჩეულ ადამიანებსა და მათ ოჯახებს. როცა ღმერთმა მოუწოდა მათ და აკურთხა ისინი, ეს წარმოადგენდა ურთიერთობების აღდგენის დიადი გეგმის ნაწილს იმ ადამიანებთან, რომელთა კურთხევაც უნდოდა. რადგან ღმერთმა ხომ უთხრა აბრაამს: "და გაქცევ დიდ ერად, და გაკურთხებ, და განვადიდებ შენს სახელს და იქნები კურთხეული. და ვაკურთხებ შენს მაკურთხებელს და დავწყევლი შენს მაწყევარს. და შენში იკურთხება მიწის ყოველი ტომი" (დაბ. 12:2,3). რადგან ღმერთმა აკურთხა აბრაამი, მას შეეძლო კურთხევად ქცეულიყო სხვებისთვის.
ეს კურთხევა უნდა გავრცელებულიყო ებრაელი ხალხის მეშვეობით და, საბოლოოდ, მესიის მეშვეობით, რომელიც უნდა მოსულიყო ამ ერიდან. ჩამოაყალიბა რა ღმერთმა ისრაელიანები, მას საქმე ჰქონდა მთელ ნაციასთან. მან მისცა მათ რჯული, წესები, დღესასწაულები და წეს-ჩვეულებები, რაც უნდა გამხდარიყო მათი ცხოვრების ნაწილი, რათა მათ, ვინც უფალმა აკურთხა, შეძლებოდათ სხვების კურთხევაც. 
ეჭვგარეშეა, ეს პრინციპი დღესაც აქტუალურია.

ღმერთი, რომელსაც ესმის
"ხილვით ვიხილე ტანჯვა ჩემი ხალხისა, რომელიც ეგვიპტეშია, და ვისმინე მისი კვნესა აღმსრულებელთაგან, რადგან მე ვიცი მისი სატკივარი" (გამ. 3:7).
მოლოდინის ოთხასი წელიწადი - ეს დიდი დროა, განსაკუთრებით როცა მონობის უსასტიკეს პირობებში გიწევს ლოდინი. ღმერთი დაპირდა, რომ გამოიყვანს თავის ხალხს ეგვიპტედან და დააბრუნებს აღთქმულ მიწაზე, თუმცა ებრაელებს თაობიდან თაობამდე უწევდათ ემუშავათ შემავიწროებელ კერპთაყვანისმცემლებზე, აემაღლებინათ მათი კეთილდღეობა და ავტორიტეტი. ღმერთმა კი, თითქოს დაივიწყა ისინი და დუმდა.
მაგრამ განვლო დრომ და უფალმა თავი გამოამჟღავნა საოცარი სახით. შორეულ უდაბნოში ალმოდებულ ბუჩქში იგი გამოეცხადა გაქცეულ პრინცსა და თავმდაბალ მწყემსს - მოსეს, რომელშიც ძლივს თუ შეიმჩნეოდა ლიდერის თვისებები. მან მოსეს დაავალა საქმე. პირველ რიგში მოსე უნდა დაბრუნებულიყო ისრაელიანებთან ეგვიპტეში უწყებით, რომ ღმერთმა ისმინა და დაინახა მათი შევიწროება და მისთვის მნიშვნელოვანია მათი ბედი. ფაქტობრივად, მას უნდა მოემოქმედებინა ის, რაც ძირფესვიანად შეცვლიდა მათ მდგომარეობას.
წაიკითხეთ გამ. 3:16,17. რატომ იყო ღვთისთვის მნიშვნელოვანი თავისი გეგმა ადამიანებისთვის აღენიშნა ამ უწყებით? რა იპყრობს თქვენს ყურადღებას ღვთის მოწოდებაში?
მაგრამ ღმერთი არ ჩერდება ამაზე. მან არა მხოლოდ გეგმა შეიმუშავა უკეთეს მიწაზე ხალხის გადასასახლებლად, არამედ ისურვა კიდეც, რომ მისი ხალხი ეგვიპტის მიწიდან არ წასულიყო ხელცარიელი. ასწლეულების განმავლობაში ისინი ამრავლებდნენ ეგვიპტის იმპერიის ქონებას. ღმერთმა წინასწარ იცოდა ფარაონის ჯიუტი წინააღმდეგობის შესახებ და დაარწმუნა მოსე, რომ ისრაელიანები დაჯილდოვდებიან მონურ შრომაში გატარებული წლების გამო: "და ამ ხალხს მადლს ვაპოვნინებ ეგვიპტელთა თვალში. როცა წახვალთ, არ წახვალთ ხელცარიელნი" (გამ. 3:21). დამცირების მრავალი წლის შემდეგ ღმერთმა გამოიყენა საშუალება, რათა ყოფილი მონებიდან ჩამოეყალიბებინა ახალი სამაგალითო საზოგადოება. მისი გეგმა მდგომარეობდა იმაში, რომ ეს მტკიცე და სიცოცხლისუნარიანი საზოგადოების ახალი ტიპი მაგალითი გამხდარიყო გარშემომყოფ ხალხთათვის და აბრაამის მსგავსად, კურთხევა ყოფილიყო მთელი წუთისოფლისთვის.
რამდენად მნიშვნელოვანია ვიცოდეთ, რომ ღმერთი ხედავს ადამიანთა ტანჯვას და ესმის მისი თხოვნა დახმარებასთან დაკავშირებით? რას გეუბნებათ ეს თქვენ ღმერთის შესახებ? იხ. გამ. 4:31.

ათი მცნება
წაიკითხეთ მათ. 22:37-40, შემდეგ კი - გამ. 20:1-17. როგორ გეხმარებათ იესოს მიერ მოკლედ ჩამოყალიბებული მცნებები კითხვის პროცესში გააცნობიეროთ ათივე მცნებიდან თითოეული?
ათი მცნების ტექსტი წააგავს კონსტიტუციის ტექსტს. მოკლე წინათქმის შემდეგ, რომელშიც მოცემულია შემდგომი წესების საფუძველი (მოცემულ შემთხვევაში, ეს არის ღვთის ხალხის გათავისუფლების ფაქტი), საბუთში ჩამოთვლილია ძირითადი პრინციპები, რომელსაც ეფუძნება ხალხი. ამ შემთხვევაში, მოცემული იყო კონკრეტული განკარგულებები, რომლის წყალობითაც ადამიანები შეძლებდნენ უკეთეს ცხოვრებას, გამოხატავდნენ ღვთისა და ერთმანეთის მიმართ სიყვარულს. არ არის გასაკვირი, რომ ქრისტიანული მემკვიდრეობის მქონე მრავალი ხალხი თავიანთ კანონებს ამ მთავარ პრინციპებზე აფუძნებს. 
და თუმცა ამ განკარგულებებიდან უმრავლესობა ლაკონურია, ჯეროვნად უნდა შეფასდეს ათი მცნების - სიცოცხლის რჯულის, ზეგავლენისა და მოცულობის სიდიდე. მაგალითად, მეექვსე მცნება "არა კლა" (იხ. გამ. 20:13) გულისხმობს "ყოველ უსამართლო ქმედებას, რომელიც ადამიანის სიცოცხლეს ხელყოფს", აგრეთვე ჩვენს "გულგრილ დამოკიდებულებას ადამიანთა გაჭირვებისა და საჭიროებებისადმი" (პატრიარქები და წინასწარმეტყველები, გვ. 308). ქურდობის აკრძალვა (იხ. გამ. 20:15) ანალოგიურად გმობს   "მონებით ვაჭრობასა და დამპყრობლურ ომებს". იგი "მოითხოვს სამართლიან ანგარიშსწორებას ვალებთან ან ხელფასის გაცემასთან დაკავშირებით", აგრეთვე კრძალავს "ყოველგვარი სარგებლის მიღების მცდელობა ვიღაცის გამოუცდელობის, სისუსტის ან უბედურების ხარჯზე" (პატრიარქები და წინასწარმეტყველები, გვ. 309).
ადვილად შეგვიძლია დავარწმუნოთ საკუთარი თავი იმაში, რომ ძალიან კარგი ადამიანები ვართ. მაგალითად, თუკი არასდროს მოგვიპარავს ან მოგვიკლავს ვინმე, ე. ი. ჩვენს ცხოვრებაში ყველაფერი რიგზეა. მაგრამ როცა იესო საუბრობდა მცნებებზე, მან გასაგებად ჩამოაყალიბა, რომ მათი დაცვა არ წარმოადგენს ამა თუ იმ მითითებების უბრალო ფორმალურ აღსრულებას, არამედ რაღაც უფრო მეტს. ეს კიდევ ჩვენი მოტივებისა და აზრების სიწმიდეა და რაღაცის არ გაკეთების სურვილიც კი, რასაც შეუძლია მიგვიყვანოს ღვთის მცნებების დარღვევამდე (იხ. მათ. 5:21-30).
წარმოიდგინეთ, როგორი იქნებოდა საზოგადოება, თუკი ყოველი ადამიანი სერიოზულად მიუდგებოდა ათ მცნებას და ეცდებოდა ცხოვრებაში აღესრულებინა ყოველი მათგანი. ეს იქნებოდა არაჩვეულებრივად მოქმედი საზოგადოება, რომელშიც ყოველი ქცევის მამოძრავებელ ძალას წარმოადგენდა ღვთის მიმართ სიყვარული, ასევე ერთმანეთის მიმართ მზრუნველობა და სიყვარული.
რატომ არის, რომ ათ მცნებას ხშირად ვიწრო გაგებით აღვიქვამთ და ყურადღებას არ ვაქცევთ ჩვენს ცხოვრებაში ამ მნიშვნელოვანი პრინციპების უფრო ფართო გამოყენებას? რატომ არის, რომ პრაქტიკულად უფრო ადვილია დაიცვა მცნების ასო, ვიდრე სული?

მონები, ქვრივები, ობლები, ხიზნები
წაიკითხეთ გამ. 23:9. რა უწყებით მიმართავს ღმერთი ისრაელს ამ მუხლში?
რაკი ისრაელიანები თავად იყვნენ მონები, მათ კარგად იცოდნენ, თუ რას გრძნობენ ისინი, ვინც დამცირებულია, შევიწროებულია და უგულებელყოფილია. და სანამ ისინი ზეიმობდნენ თავისუფლებას, ღმერთმა იზრუნა, რომ არ დაევიწყებინათ, თუ საიდან გამოვიდნენ, რას ნიშნავს იყო უარყოფილი და რა მოიმოქმედა თავისი ხალხის დასახსნელად. უფალმა დააწესა მათთვის პასექის დღესასწაული, რათა შეეხსენებინა ეს მოვლენები მათი შთამომავლებისთვის: "ძლიერი ხელით გამოგვიყვანა ჩვენ უფალმა ეგვიპტიდან, მონობის სახლიდან" (გამ. 13:14).
წაიკითხეთ გამ. 22:21-23. როცა ისრაელმა მიიღო განკარგულება ეზრუნა ყველა გაჭირვებულზე, რამდენად მნიშვნელოვანი იყო მისთვის არ დაევიწყა საკუთარი მონობა?
ძლივს დამშვიდდა ემოციები ათი მცნების მიღების შემდეგ, როცა ღმერთმა მოუწოდა მოსეს მეტი დრო გაეტარებინა მასთან ერთად. უფალმა დაწვრილებით მისცა მითითებები, თუ როგორ უნდა დაეცვა ისრაელ ხალხს ეს დიდებული განკარგულებები. ჯერ კიდევ საწმიდრის მშენებლობის ინსტრუქციების მიცემამდე ღმერთი აყალიბებს მნიშვნელოვანი კანონების ნაკრებს, რომლებიც ეხება მონების მიმართ საკადრის მოპყრობას. ისინი ძირფესვიანად განსხვავდებოდა სასტიკი მოპყრობისაგან, რაც თავად ისრაელიანებმა გადაიტანეს. სხვა კანონებს შორის იყო ისეთი კანონებიც, რომელიც ეხებოდა ძალადობრივ დანაშაულს, საკუთრების დაცვას, ყოველდღიურ ცხოვრებასა და სასამართლო სისტემის შექმნის პრინციპს, ამ კანონების რეალიზაციასა და სამართლიანობას (იხ. გამ. 21-23).
ამ კანონებს შორის განსაკუთრებული ადგილი ეკავა ზრუნვას ამ ახალი საზოგადოების სხვა წევრებზე, უცხოტომელებსა და სოციალურად მეტნაკლებად სუსტი ჯგუფების წარმომადგენლებზე. ისრაელიანებს არ უნდა შეევიწროებინათ ეს ხალხი. ასეთ ადამიანებს საშუალებაც კი ეძლეოდათ გამოეკვებათ საკუთარი თავი ისეთი მეთოდებით, რომლებიც არ დაამცირებდა მათ ღირსებას (მაგალითად, მათ საშუალება ეძლეოდათ მოეგროვებინათ მოსავლის აღების შემდეგ მინდორში დარჩენილი მარცვლები). იმ დროისთვის არ იყო დამახასიათებელი ასეთი დამოკიდებულება "გარიყულთა" და უცხოტომელთათვის. დღესაც კი ზოგიერთი ადამიანი, როგორც ჩანს, ივიწყებს სხვებთან ურთიერთობაში მნიშვნელოვანი მორალური პრინციპების დაცვის წესს.
პირადი გამოცდილებიდან, რა მოგონებები ახდენენ თქვენზე ზეგავლენას, რაც მოგიწოდებთ იყოთ უფრო თანამგრძნობნი და ღრმად შეიგრძნობდეთ უცხო ტკივილს ან სხვების მიმართ გამოხატულ უსამართლობას?

ოთხშაბათი                                                                                                                         10 ივლისი
მეორე მეათედი
მრავალი ქრისტიანი აღიარებს და წმიდა წერილიდან იცავს მეათედის დაბრუნებასთან დაკავშირებულ მითითებას (იხ. მალ. 3:10). პრინციპი მარტივია: მორწმუნეები უფალს უბრუნებენ შემოსავლის ათ პროცენტს, რათა მხარში ამოუდგნენ ეკლესიის საქმიანობას სახარების უწყების გავრცელებაში. საეკლესიო სახელმძღვანელოში მოცემულია მკაცრი რეკომენდაციები, თუ რაში უნდა გამოიყენებოდეს ეს სახსრები. პირველ რიგში, მათ გამოიყენებენ უშუალო მსახურებისა და ევანგელიზაციის მხარდასაჭერად.
წაიკითხეთ რჯლ. 14:22-29. ამ ნაწყვეტის თანახმად, რა არის მეათედის ძირითადი დანიშნულება?
დიდი ცდუნებაა მორწმუნე ადამიანისთვის, თუკი ფიქრობს, რომ მეათედის ერთხელ გაღებით ბოლომდე აღასრულა თავისი ვალი. ისრაელიანთათვის მიცემული მითითებების შესწავლისას ვხედავთ, რომ ათი პროცენტი წარმოადგენდა მხოლოდ ამოსავალ წერტილს. გამოკვლევები გვიჩვენებს, რომ იმ დროის ებრაელი, რომელიც იცავდა ლევიანთა წიგნში მოცემულ კანონებს, ღვთის საქმისთვის, მღვდელთა და საწმიდრის მხარდასაჭერად და გაჭირვებულთა დასახმარებლად რეგულარულად გასცემდა წლიური შემოსავლის მეოთხედიდან მესამედამდე. 
ზოგიერთი მკვლევარი უცხოტომელთა, ობოლთა და ქვრივთა მხარდასაჭერად არსებულ შესაწირავს უწოდებს მეორე მეათედს. სრულიად ნათელია, რომ ადამიანები ახალ მიწაზე უნდა დამტკბარიყვნენ თავიანთი მუშაობის შედეგით და უნდა აღენიშნათ მკის დღესასწაული. ღმერთი დაპირდა, რომ განსაკუთრებით აკურთხებდა მათ, კერძოდ კი ახალ მიწაზე, მაგრამ ეს კურთხევა არ უნდა მიეღოთ როგორც მართებული ან დაევიწყებინათ ისინი, ვინც გაჭირვებაში იყო.
ჩვეულებრივ წლებში მოსავლის ეს ნაწილი მიჰქონდათ საწმიდარში და იქიდან ანაწილებდნენ. მაგრამ ყოველ მესამე წელიწადს განსაკუთრებული ყურადღება ეთმობოდა იმას, რომ საკუთარი კურთხევა გაენაწილებინათ მოყვასისთვის. მკის ამ დღესასწაულებზე განსაკუთრებული ყურადღება ეთმობოდა მათ, ვინც შეიძლება ასე ადვილად ყოფილიყვნენ უგულებელყოფილი ან დავიწყებული: "მიეცი ლევიანს, ხიზანს, ობოლსა და ქვრივს, და ჭამონ შენს კარიბჭეებთან და გაძღნენ" (რჯლ. 26:12).
ღვთის განკარგულებების თანახმად, სულ მცირე, ისრაელიანთა მთელი შესაწირავების ნაწილი ფინანსურად და პრაქტიკულად უნდა განაწილებულიყო მათ დასახმარებლად, ვისაც ყველაზე მეტად სჭირდებოდა ეს. ამას ხელს უწყობდა ხალხის მადლიერება ღვთის წყალობებისა და საბოძვრების გამო.
წაიკითხეთ რჯლ. 26:1-11. რას ეუბნება უფალი ისრაელიანებს? როგორ შეგვიძლია გამოვიყენოთ ეს პრინციპი, როცა მატერიალურად ვეხმარებით გაჭირვებულებს?

საიუბილეო წელიწადი
ისრაელი ხალხი, რომელმაც საკუთარი სახლი დაკარგა, ელოდა ღვთის დაპირების აღსრულებას, რომ მიყვანილი იქნებოდა აღთქმულ მიწაზე. მიწა, რომელიც მათთვის უფალმა შეარჩია, ახალი საზოგადოების ადგილად უნდა ქცეულიყო ქანაანში. ღვთის ხელმძღვანელობით იესო ნავეს ძემ ბრძნულად გაყო მიწა ტომებისა და მათი ოჯახებისთვის.
მაგრამ უფალმა ასევე იცოდა, რომ მიწაზე ბატონობასთან დაკავშირებული სიმდიდრე და რესურსი დროთა განმავლობაში მცირე რაოდენობის ადამიანთა ხელში მოექცევა. ოჯახური პრობლემები, ავადმყოფობა, მცდარი გადაწყვეტილებები და სხვა უბედურებები მიწის ზოგიერთ მეპატრონეს იქამდე მიიყვანს, რომ საკუთარი ტერიტორიების გაყიდვას დაიწყებენ მოკლევადიანი სარგებლისთვის ან უბრალოდ იმისთვის, რომ იცოცხლონ. ამავდროულად, ოჯახმა მომავალი თაობისთვის შეიძლება დაკარგოს საკუთრება.
ამიტომ ღმერთმა უბრძანა ისრაელიანებს არ გაეყიდათ მიწა სამუდამოდ. ღვთის დადგენილების თანახმად, მიწა შეიძლება გაიყიდოს შემდეგ "საიუბილეო წლამდე", რომლის განმავლობაშიც ოჯახს უფლება ჰქონდა ნებისმიერ დროს გამოესყიდა თავისი საკუთრება. ღმერთი კიდევ ერთხელ ახსენებს ადამიანებს მათი ურთიერთობის შესახებ და იმას, თუ რა ზეგავლენას ახდენს ეს სხვებთან ურთიერთობაზე: "მიწა არ გაიყიდება სამუდამოდ, რადგან ჩემია მიწა. თქვენ ხომ ხიზნები ხართ ჩემთან" (ლევ. 25:23).
წაიკითხეთ ლევ. 25:8-23. რა ცვლილებები მოხდებოდა საზოგადოებაში, თუკი ადამიანები დაიცავდნენ ამ პრინციპებს და "არ აწყენინებდნენ ერთმანეთს"?
"უფლის მიერ დადგენილი წესებით ქონების განაწილება ადამიანთა თანასწორობას უწყობდა ხელს. შაბათის წელიწადის, განსაკუთრებით კი საიუბილეო წლის დადგომა აღკვეთდა გასულ წლებში ერის პოლიტიკური და სოციალური ცხოვრების ხინჯებს" (ე. უაითი. პატრიარქები და წინასწარმეტყველები, გვ. 534).
ისტორიკოსები არ არიან დარწმუნებულნი იმაში, რომ ამ ეკონომიკურ და სოციალურ ციკლებს ზუსტად იცავდნენ დროის რომელიმე რომელიმე მნიშვნელოვნად ხანგრძლივი პერიოდის განმავლობაში (იხ. 2ნეშტ. 36:21). მიუხედავად ამისა, ეს წესები საშუალებას გვაძლევს დავინახოთ, თუ როგორ იქნებოდა მოწყობილი სამყარო, თუკი ღვთის მცნებებს ზუსტად დაიცავდნენ. უფრო მეტიც, ეს ბრძნული კანონები ხაზს უსვამს ღვთის მზრუნველობას გაჭირვებულთა და ჩაგრულთა მიმართ, ასევე გამოხატავს უფლის სურვილს, რათა სამართლიანობა აისახოს ადამიანთა პრაქტიკულ ცხოვრებაში. 

შემდგომი გამოკვლევისათვის
წაიკითხეთ ელენ უაითის წიგნიდან "პატრიარქები და წინასწარმეტყველები" თავები "ისრაელისთვის მიცემული რჯული" და "ღვთის მზრუნველობა გაჭირვებულთა შესახებ".
"ღარიბთა დასახმარებლად სხვა გზებსაც პოულობდნენ. მოსეს მიერ დადგენილი წესები განსაკუთრებით გამოირჩეოდა თავისუფლების, ღარიბთა მიმართ მზრუნველობისა და სიუხვის სულით. უფალმა უხვი კურთხევა აღუთქვა თავის ხალხს, მაგრამ ეს არ ნიშნავდა, რომ სიღარიბე სრულიად უცხო იქნებოდა მათთვის. უფალმა ბრძანა, რომ ღარიბნი იქნებიან დედამიწაზე და მის ერში ყოველთვის მოიძებნებიან ადამიანები, რომელნიც თანაგრძნობას, სულგრძელობასა და მზრუნველობას გამოიჩენენ მათ მიმართ. მაშინაც, ისევე, როგორც დღეს, ადგილი ჰქონდა უბედურ შემთხვევებს, სნეულებებს, კარგავდნენ ქონებას, მაგრამ ვიდრე უფლის დადგენილ წესებს ასრულებდნენ, მათ შორის არ იყვნენ არც მათხოვარნი და არც მშიერნი" (ელენ უაითი. "პატრიარქები და წინასწარმეტყველები", გვ. 530,531).
"არანაკლები კურთხევა მოჰქონდა ამ დადგენილებას მდიდრებისათვის. იგი იცავდა მათ სიძუნწისა და საკუთარი თავის განდიდებისაგან, ხელს უწყობდა ქველმოქმედების კეთილშობილური სულის აღზევებას, ადამიანთა შორის სიკეთისა და ნდობის დამკვიდრებასა და საზოგადოებრივი წესრიგისა და სახელმწიფოებრივი წყობის განმტკიცებას. ჩვენ, ადამიანები, ის ნართი ვართ, რითაც კაცობრიობის დიდი ქსოვილი იქსოვება და ყოველივე, რასაც ერთმანეთის საკეთილდღეოდ ვაკეთებთ, კურთხევით დაგვიბრუნდება" (ელენ უაითი. "პატრიარქები და წინასწარმეტყველები", გვ. 534,535).
კითხვები მსჯელობისათვის:
1.	ახალი საზოგადოების ღვთის პროექტში რა განსაკუთრებულობა, რჯული თუ მითითება იქცევს ყველაზე მეტად თქვენს ყურადღებას?
2.	როგორ ფიქრობთ, რატომ არის, რომ ღვთის კანონები, რომლებიც ხალხს მიეცა, ყურადღებას ამახვილებს ყველაზე მოწყვლად სოციალურ ჯგუფებზე?
3.	რა დამოკიდებულება უნდა გვქონდეს ამ კანონების მიმართ დღეს? როგორ განსაზღვრავთ, თუ რომელი კანონია დღეს ჩვენთვის მისაღები და აქტუალური? რა შეგვიძლია ვისწავლოთ ისრაელისთვის მიცემული მითითებებიდან, თუ როგორ უნდა მოვაწესრიგოთ პირადი და საზოგადოებრივი ცხოვრება?
დასკვნა: ღმერთმა ისმინა ეგვიპტეში ტანჯვაში მყოფი ისრაელი ხალხის ვედრება და გამოექომაგა, რათა გადაერჩინა. უფალს სურდა დაემყარებინა მათთან აღთქმის განსაკუთრებული ურთიერთობები და თავისი საქმის აღსრულებისას, ჩამოეყალიბებინა ახალი საზოგადოება, რომელიც  იქნებოდა კურთხევა ყველასთვის, მათ შორის, გარიყულთა და ჩაგრულთათვისაც, რომლებსაც ასე ხშირად ივიწყებენ.

გაკვეთილი 3                                                                                                               13 - 19 ივლისი
შაბათი: თავისუფლების დღე
გამოსაკვლევად შემოთავაზებული ბიბლიური მუხლები: გამ. 16:16-18; გამ. 20:8-11; რჯლ. 5:12-15; მათ. 12:9-13; ლევ. 25:1-7.
სამახსოვრო მუხლი: "უთხრა მათ: "შაბათი ადამიანისთვის არის შექმნილი და არა ადამიანი შაბათისთვის" (მარკ. 2:27).
უფლის მიერ განწმედილი შაბათი შექმნის კვირის უკანასკნელ აკორდად იქცა. როგორც უკვე ითქვა, ღმერთმა მეშვიდე დღეს არა მხოლოდ დაისვენა, არამედ დასვენებაც ცხოვრების განუყოფელ ნაწილად აქცია დედამიწაზე. შაბათი მოწმობდა, რომ შევიქმენით ღმერთთან და ერთმანეთთან ურთიერთობისთვის.
ამიტომ გასაკვირი არაა, რომ შაბათის შესახებ მცნება, რომელიც ღვთის ჩანაფიქრში იყო თავის ხალხთან დაკავშირებით, ისარაელიანებს ერის ჩამოყალიბების მომენტში მიეცა. მას გადამწყვეტი როლი უნდა ეთამაშა ებრაელთა ცხოვრებაში.
შაბათის შესახებ საუბრისას, ხშირად საუბარი გადაგვაქვს პრაქტიკულ სიბრტყეზე: როგორ დავიცვათ იგი, რა არ უნდა გავაკეთოთ და ა. შ. რაოდენ მნიშვნელოვანიც არ უნდა იყოს ეს საკითხები, უნდა გვესმოდეს შაბათის საკვანძო როლი წუთისოფელსა და ღვთის ხალხის ცხოვრებაში: იგი მოწოდებული იყო ქცეულიყო ღვთის მადლისა და ზრუნვის სიმბოლოდ. იესომ თქვა, რომ მეშვიდე დღე, შაბათი, შეიქმნა მთელი კაცობრიობისთვის. მეოთხე მცნებისადმი მორჩილება - "გახოვდეს შაბათი დღე" - ყოველდღიურად მოახდენს ჩვენში ცვლილებებს და როგორც ეს იესოს ცხოვრებაში იყო, სხვებისთვის კურთხევად გვაქცევს.

კვირადღე                                                                                                                                     14 ივლისი
საკმარისი მანანა
ეგვიპტის მონობის პერიოდში ისრაელიანებმა რამდენიმე თაობა გამოიცვალეს. ჩაგვრამ და სისატიკემ ისინი სოციალურ დეგრადაციამდე მიიყვანა, ამიტომ უფალმა, რომელსაც სურდა თავისი ხალხისთვის ეჩვენებინა უკეთესი ცხოვრების სტილი, მისცა მათ კანონები ახალი საზოგადოების უკეთესად ჩამოყალიბებისთვის.
ცხოვრების ასეთი რიტმი, რომელიც უდაბნოში ორმოცწლიანი ხეტიალის შემდეგ დამკვიდრდა და მოწმობდა ღვთის უანგარო მზრუნველობის შესახებ თავის ერზე, ისრაელიანთა საზოგადოების კულტურის ნაწილი უნდა გამხდარიყო. მზრუნველობა მჟღავნდებოდა მრავალ სასწაულში, რომელთაგან ერთ-ერთი იყო განსაკუთრებული საკვები - მანანა. ყოველ დილით იგი მიწას ეფინებოდა ისრაელიანთა ბანაკის გარშემო. 
წაიკითხეთ გამ. 16:16-18. როგორ ფიქრობთ, რა მნიშვნელობა ჰქონდა ყოველი ადამიანისთვის გარკვეული ულუფის დადგენას?
2კორ. 8:10-15-ში პავლე ამ ისტორიას იყენებს, რათა აჩვენოს, თუ როგორი უნდა იყოს ქრისტიანის გულუხვობა: "ამჟამად თქვენი ნამეტი შეავსებს მათს ნაკლულებას, რათა მათმა ნამეტმაც შეავსოს თქვენი ნაკლულება, რომ იყოს თანასწორობა" (მუხ. 14).
მნიშვნელოვანი გაკვეთილი როგორც ისრაელიანებისთვის, ასევე ჩვენთვის, მდგომარეობდა იმაში, რომ ღმერთმა სრულყოფილი ცხოვრებისთვის მოგვცა ყოველივე საჭირო. თუკი ავიღებთ მხოლოდ იმას, რაც გვჭირდება და მზად ვიქნებით სხვებს გავუზიაროთ ჩვენი ნამეტი, მაშინ უფალი ყველაფერზე იზრუნებს და აღასრულებს ჩვენს საჭიროებებს. ისრაელიანებს ღმერთის ნდობა უნდა ესწავლათ, როცა აგროვებდნენ ერთი დღისთვის საკმარის ულუფას, ასევე ეწამათ, რომ იგი გამოაჩენს შემდეგი დღისთვის საჭირო საკვებს. მონობაში ყოფნისას დაჩაგრული ერი მიეჩვია ყურადღება გაემახვილებინა საკუთარ გადარჩენაზე. ახლა კი უფალს უნდოდა ეჩვენებინა მათთვის ნდობაზე, გულუხვობასა და დიდსულოვნებაზე დამყარებული ცხოვრება. 
არსებობდა ამ პრაქტიკის კიდევ ერთი, უფრო მნიშვნელოვანი ასპექტი. ყოველ პარასკევს მიწას ფარავდა მანანას ორმაგი ულუფა და მხოლოდ ამ დღეს უნდა შეეგროვებინათ ადამიანებს დამატებითი რაოდენობის მანანა შაბათისთვის მოასამზადებლად. ამ დღისთვის საჭირო განსაკუთრებული საკვები მარაგი ასევე ასწავლიდა მათ უფლისთვის მიენდოთ თავიანთი ყველა საჭიროება. უფლის წყალობით არსებული მანანას ეს დამატებითი ულუფა საშუალებას აძლევდა მათ სრულად დამტკბარიყვნენ შაბათი დღის კურთხევებით.
პარასკევ დღეს არსებული სამზადისებიდან კიდევ რომლის წყალობით შეგვიძლია სრულად შევიგრძნოთ, თუ რას გვთავაზობს ღმერთი შაბათს?

ორშაბათი                                                                                                                                   15 ივლისი 
შაბათის სასარგებლოდ არსებული ორი არგუმენტი
წაიკითხეთ გამ. 20:8-11 და რჯლ. 5:12-15. როგორ ავსებს ერთმანეთს მეოთხე მცნების ეს ორი ვერსია?
მახსოვრობა მნიშვნელოვანი ელემენტია ურთიერთობებში, რომელთა აღდგენაც უფალს სურს თავის ხალხთან. ამ ურთიერთობებს საფუძვლად უდევს ჭეშმარიტება იმის შესახებ, რომ ღმერთია ჩვენი შემოქმედი და მხსნელი. ეს ორივე როლი ნახსენებია მეოთხე მცნების თითოეულ ვერსიაში და ამიტომ მჭიდრო კავშირშია შაბათთან და მის დაცვასთან.
ისრაელიანებისთვის, რომლებიც გამოვიდნენ მიწიდან, სადაც მრავალი ცრუ ღმერთი ჰყავდათ, საჭირო იყო შეეხსენებინათ ჭეშმარიტი ღმერთი, როგორც შემოქმედი. ამ მნიშვნელოვან ამოცანას ასრულებდა შაბათი. მანანას დამატებითი ულუფის მიცემა პარასკევ დღეს ღვთის შემოქმედებითი ძალის ნათელი მაგალითი იყო. გამოსვლის წიგნის მე-20 თავში ჩაწერილ მეოთხე მცნებაში ნათლად ჩანს ღმერთ-შემოქმედის როლი. 
მეორე რჯულის წიგნში (თავი 5) ჩაწერილი მეოთხე მცნება კი გვიცხადებს ღმერთს, როგორც მხსნელს, რომელმაც ისრაელიანებს უბოძა თავისუფლება. მათ ეს ისტორია რეგულარულად უნდა მოეთხროთ თავიანთი შთამომავლებისთვის. ყოველ შაბათს განსაკუთრებულად შეეძლოთ გაეხსენებინათ გადატანილი მოვლენები. მათი პირველი ისტორია გვამცნობდა ეგვიპტის მონობიდან ფიზიკური ხსნის შესახებ. თუმცა ღმერთის მხრიდან უფრო მეტად შეცნობისა და მინიჭებული ხსნის წყალობით შაბათი იქცა ყოველკვირეულ სიმბოლოდ და მათი სულიერი ხსნის დღესასწაულად.
აქ ნახსენები შაბათის დაცვის ეს ორი მოტივი დაკავშირებული იყო ღმერთსა და მის ერს შორის ურთიერთობების აღდგენასთან: "და ჩემი შაბათებიც მივეცი მათ, რათა ყოფილიყვნენ ნიშნად ჩემსა და მათ შორის, რათა ცოდნოდათ, რომ მე ვარ უფალი, მათი განმწმედელი" (ეზეკ. 20:12). როგორც დავრწმუნდით, ეს სიტყვები ადამიანთა მხოლოდ ამ ჯგუფს არ ეკუთვნოდა. ამ ურთიერთობებზე დაყრდნობით, მათ უნდა შეექმნათ ახალი საზოგადოების ტიპი, რომელიც უარყოფილთა მიმართ გამოხატავდა წყალობას და მთელი სამყაროსთვის კურთხევად იქცეოდა. 
"გიბრძანა შენ უფალმა, შენმა ღმერთმა, რათა დაიცვა დღე შაბათისა" (რჯლ. 5:15). შაბათის დაცვისას, როგორც ჩვენი შექმნისა და დახსნის ძეგლი, შეგვიძლია განვაგრძოთ ურთიერთობების განმტკიცება არა მხოლოდ უფალთან, არამედ ჩვენს გარშემო მყოფ ადამიანებთანაც. ღმერთი მოწყალეა ჩვენ მიმართ, ამიტომ ჩვენც მოწყალენი უნდა ვიყოთ სხვების მიმართ.
 რა მხრივ ახდენს სასიკეთო ზეგავლენას ჩვენზე შაბათის დაცვა, რაც გვაქცევს უფრო კეთილ, მზრუნველ და თანამგრძნობ ადამიანებად?

თანასწორობის დღე
საინტერესოა, რომ ათი მცნებიდან მხოლოდ მეოთხე მცნება შეიცავს შესასრულებლად საჭირო დეტალურ მითითებებს. ეს ჩანს როგორც გამოსვლის (თავი 20), ასევე მეორე რჯულის წიგნშიც (თავი 5). თუკი ზოგიერთი მცნება ჩაწერილია მხოლოდ ორი სიტყვით, მეოთხე მცნება დეტალურად განმარტავს, თუ ვის, როგორ და რატომ უნდა ახსოვდეს შაბათის დღე.
წაიკითხეთ გამ. 20:8-11. რა არის აქ ნათქვამი მსახურთა, ხიზანთა და ცხოველთა შესახებაც კი? რას ნიშნავს ეს?
შაბათის მცნება აღსანიშნავია იმით, რომ განსაკუთრებულ ყურადღებას იჩენს სხვა ადამიანთა მიმართ. სიგვე კ. ტონსტედი ამტკიცებს, რომ ამ მცნებას არ აქვს ანალოგი მსოფლიოს სხვა კულტურათა შორის. ამის არგუმენტად წერს: "შაბათის შესახებ მცნება პრიორიტეტებს ქვემოდან ზევით აყალიბებს და არა პირიქით, უპირველეს ყოვლისა კი ყურადღებას უთმობს საზოგადოების ყველა სუსტ და დაჩაგრულ წევრებს. მას, ვისაც ყველაზე მეტად სჭირდება დასვენება: მსახური, უცხოტომელი და ცხოველი, განსაკუთრებულად არის გამოყოფილი. მეშვიდე დღის სიმშვიდეში ყველა დაჩაგრული, მათ შორის უენო ცხოველიც, სიკეთეს პოვებს" (თჰე Lოსტ Mეანინგ ოფ ტჰე შევენტჰ Dაყ, პპ. 126,127).
მცნება ჩვენს ყურადღებას ამახვილებს იმაზე, რომ შაბათი არის დღე, რომლითაც საზოგადოების ყველა ფენას შეუძლია დატკბეს. შაბათის საკითხში ყველანი თანასწორნი ვართ. თუკი ხელმძღვანელი ხართ, უფლება არ გაქვს თქვენი ხელქვეითები აიძულოთ იმუშაონ შაბათს, რადგან ღმერთმა მათთვისაც განსაზღვრა დასვენების დღე. თუკი თანამშრომელი ან თუნდაც მონა ხართ, შაბათი გახსენებთ, რომ თქვენც ღმერთმა შეგქმნათ და გამოგისყიდათ და მოგიწოდებთ ეს დღე განსაკუთრებულად გაატაროთ. ისინიც კი, ვინც არ იცავენ შაბათს, "ხიზანი, რომელიც შენთან ცხოვრობს" (გამ. 20:10), უნდა შეიგრძნონ შაბათი დღის კურთხევა.
ამ იდეას უნდა შეეცვალა ისრაელიანთა მენტალობა, რაკი მონობისა და უარყოფის მოგონებები ჯერ კიდევ ცოცხლობდა მათ მეხსიერებაში. ახლა, როცა ახალ მიწაზე იცხოვრებენ, ღმერთს არ უნდოდა, რომ მათ დამამცირებელთა წეს-ჩვეულებები გადმოეღოთ. როდესაც ისრაელიანთა საზოგადოებას დეტალურად ჩამოყალიბებული კანონები მისცა, უფალმა ასევე დაადგინა მათთვის (და ჩვენთვისაც) განსაკუთრებული ყოველკვირეული შეხსენება იმისა, რომ ღვთის წინაშე ყველანი თანასწორი ვართ.
როგორ შეგიძლიათ გაუნაწილოთ შაბათი დღის კურთხევები თქვენს გარშემომყოფებს? როგორ შეუძლიათ სხვა ადამიანებს, რომლებიც თქვენს საზოგადოებაში არიან, შეიგრძნონ თქვენ მიერ შაბათი დღის დაცვის კურთხევები?

განკურნების დღე
შაბათისა და მისი დაცვის თავდაპირველი ჩანაფიქრი იყო ფართო და ყოვლისმომცველი, თუმცა იმ დროისთვის, როცა იესო მოვიდა დედამიწაზე, მრავალი რელიგიური ლიდერისთვის შაბათი სრულიად სხვა რამედ იქცა. ნაცვლად იმისა, რომ თავისუფლებისა და თანასწორობის დღე ყოფილიყო, შაბათი ადამიანთა წესებისა და შეზღუდვების დღედ იქცა. იესო ქრისტე, შაბათის უფალი, ეწინააღმდეგებოდა ასეთ დამოკიდებულებას, განსაკუთრებით კი მაშინ, როცა ამას სხვებსაც აიძულებდნენ.
საინტერესოა, რომ იესომ ზუსტად შაბათს მოახდინა განკურნებათა უმრავლესობა. ისეთი შეგრძნება რჩება, რომ განზრახ კურნავდა შაბათ დღეს და არა სხვა ნებისმიერ დღეს, რათა ეჩვენებინა მნიშვნელოვანი ჭეშმარიტება. ხშირად ამ ისტორიებში იესო აცხადებდა შაბათ დღეს განკურნების მიზანშეწონილობის შესახებ, ხოლო ფარისეველები მის სიტყვებს ხშირად იყენებდნენ თავიანთი შეთქმულების საბაბად, რათა მოეკლათ იგი.
წაიკითხეთ ისტორიები განკურნებისა, რომლებიც იესომ შაბათს მოახდინა მათ. 12:9-13; მარკ. 1:21-266; 3:1-6 და იოან. 9:1-16-ში. რა არის ამ ისტორიებში თქვენთვის უფრო მეტად მნიშვნელოვანი?
იესომ დაადასტურა, რომ შაბათი ძალიან მნიშვნელოვანია ჩვენს ცხოვრებაში. უნდა გავუფრთხილდეთ შაბათის დროს და მისი დახმარებით განვავითაროთ ღმერთთან, ოჯახთან, ეკლესიასთან და ჩვენს საზოგადოებასთან ურთიერთობები. შაბათის დაცვა არ უნდა იყოს ეგოისტური. როგორც იესომ თქვა: "შეიძლება შაბათს სიკეთის კეთება" (მათ. 12:12).
ეკლესიის მრავალი წევრი დიდ საქმეს აკეთებს, როცა ზრუნავს სხვა ადამიანთა საჭიროებებზე. მაგრამ ბევრი ჩვენგანი გრძნობს, თუკი ნამდვილად გვსურს დავეხმაროთ სხვებს, უნდა მეტი ვიშრომოთ. ვიცით, რომ ღმერთი ზრუნავს მათზე, ვისაც სტკივა, დამცირებული ან დავიწყებულია და ჩვენც ასევე უნდა ვიზრუნოთ მათზე. რაკი გვაქვს მითითება, რომ შაბათ დღეს გადავდოთ გვერდზე ჩვენი ყოველდღიური საქმე და თავისუფალი ვიყოთ დაძაბული სამუშაო კვირისგან, ამ დღეს შეგვიძლია ვიზრუნოთ სხვებზე. ეს არის შაბათი დღის ჭეშმარიტი და აქტიური დაცვა: "მეოთხე მცნების თანახმად, შაბათის დღე განიწმიდა სიმშვიდისა და ღვთის თაყვანისცემისთვის. ამქვეყნიური ნებისმიერი საქმიანობა აკრძალული იყო, მაგრამ მოწყალება და ქველმოქმედება სრულიად შეესაბამებოდა ღვთის ჩანაფიქრს… უბედურთა ტანჯვის შემსუბუქება, გოდების მქონეთა დამშვიდება, გაჭირვებულთა დახმარება - ასეთია სიყვარულის საქმე, რომელიც განადიდებს ღვთის წმიდა დღეს" (ე. უაითი. ქველმოქმედების საქმე).
რას აკეთებთ შაბათ დღეს სხვების საკეთილდღეოდ?

ხუთშაბათი                                                                                                                          18 ივლისი
დასვენების შაბათი მიწისთვის
შაბათმა, როგორც ვხედავთ, საკმაოდ ძირფესვიანად მოიკიდა ფეხი ისრაელიანთა ცხოვრებაში. თუმცა პრინციპი, რომელიც შაბათის დაცვის საფუძველი იყო, კვირის მხოლოდ ერთ დღეზე როდი ვრცელდებოდა. მას ასევე მხედველობაში ჰქონდა განსაკუთრებული სიმშვიდე ყოველ მეშვიდე წელს, ხოლო მის კულმინაციას წარმოადგენდა საიუბილეო წელიწადი, რომელიც 50 წელიწადში ერთხელ აღინიშნებოდა.
წაიკითხეთ ლევ. 25:1-7. რა არის საყურადღებო მოცემულ მითითებებში? როგორ შეგიძლიათ გადმოიღოთ ეს პრინციპი თქვენს ცხოვრებასა და საქმიანობაში?
შაბათის წელი სასოფლო-სამეურნეო დანიშნულების მიწას მთელი წლის განმავლობაში საშუალებას აძლევდა ორთქლის ქვეშ ყოფილიყო (ამ წლის განმავლობაში არავინ არაფერს თესავდა, რათა მიწას აღედგინა თავისი რესურსი). ეს ბრძნული და სამიწათმოქმედო პრაქტიკა ფართოდ არის გავრცელებული და დღესაც გამოიყენება სასოფლო-სამეურნეო საქმიანობაში.
მეშვიდე წელს ასევე განსაკუთრებული მნიშვნელობა ჰქონდა მონებისთვის (იხ. გამ. 21:1-11). თუკი ისრაელიანთაგან ვინმე იძულებული იყო თავი გაეყიდა მონობაში, იგი უნდა გაეთავისუფლებინათ მეშვიდე წელს. ასევე გადაუხდელი ვალი უნდა ჩამოეჭრათ მეშვიდე წლის დასასრულს (იხ. რჯლ. 15:1-11).
როგორც მანანის შემთხვევაში, რომელსაც ღმერთი ისრაელიანებს უგზავნიდა უდაბნოში, მეშვიდე წელს თესვაზე უარის თქმა ასევე წარმოადგენდა ღვთის ნდობის აქტს. მეექვსე წელიწადს აღებული მოსავალი საკმარისი იყო, რათა დაეფარა მეშვიდე წელს არსებული ყველა საჭიროება. ზუსტად ასევე მონათა გათავისუფლება და ვალების ჩამოწერა წარმოადგენდა არა მხოლოდ მოწყალების აქტს, არამედ რწმენის გამოხატულებასაც უძლიერეს ღმერთში, რომელსაც შეუძლია შეავსოს ყველა ჩვენი საჭიროება. გარკვეულწილად ადამიანებს უნდა გაეგოთ, რომ არ უნდა შეევიწროვებინათ სხვები იმისთვის, რათა უზრუნველეყოთ საკუთარი თავი.
შაბათის დღის პრინციპები მთლიანობაში მჭიდრო კავშირში უნდა ყოფილიყო ისრაელიანთა საზოგადოებრივ ცხოვრებასთან. ასევე შაბათის თანამედროვე დაცვა გარდამქმნელი ზეგავლენა უნდა მოახდინოს ჩვენს ცხოვრებაზე კვირის სხვა დანარჩენ დღეებში. პრაქტიკული გაგებით, შაბათის დაცვა არის იესო ქრისტეს განკარგულების შესრულების ერთ-ერთი საშუალება: უწინარეს ღვთის სასუფეველი ეძიო. "თქვენმა ზეციერმა მამამ იცის, რომ თქვენ გჭირდებათ ყოველივე ეს… და ეს ყოველივე შეგემატებათ" (მათ. 6:32,33).
რა ზეგავლენას უნდა ახდენდეს შაბათის დაცვა ჩვენზე კვირის დანარჩენი ექვსი დღის განმავლობაში? თუკი ძუნწი, ეგოისტი და დაუდევარი ადამიანი ხართ კვირადღიდან პარასკევამდე, ექნება თუ არა სარგებელი იმას, რომ შაბათს ხართ განსხვავებული, თუკი ასეთი გაორება საერთოდ შესაძლებელია?

პარასკევი                                                                                                                            19 ივლისი
შემდგომი გამოკვლევისათვის
ელენ უაითის წიგნიდან "პატრიარქები და წინასწარმეტყველები" წაიკითხეთ თავი "მეწამული ზღვიდან სინაის მთისკენ"; წიგნიდან "ქრისტე - წუთისოფლის იმედი" კი - თავი "შაბათი".
"იესომ განუცხადა მათ: სნეულთა მიმართ გაწეული დახმარება არ ეწინააღმდეგება შაბათი დღის მცნებას. ეს დახმარება ეთანხმება ღვთის ანგელოზთა მსახურებას, რომლებიც დედამიწასა და ზეცას შორის განუწყვეტლივ მოძრაობენ ტანჯული კაცობრიობის დასახმარებლად… 
ადამიანებსაც აქვთ თავიანთი განსაზღვრული მოვალეობა ამ დღეს. სნეულებზე უნდა იზრუნონ, გაჭირვებულთ უნდა დაეხმარონ, განა დამნაშავე არ არის ის, ვინც ავადმყოფს ტანჯვას არ შეუმსუბუქებს შაბათ დღეს? ღვთის სიმშვიდის წმიდა დღე ადამიანისთვისაა განკუთვნილი და მოწყალების საქმეებიც სრულად პასუხობს ამ დღის მოთხოვნებს. უფალს არ სურს, რომ მის მიერ შექმნილი არსებები იტანჯებოდნენ ტკივილებისგან, რომელთა შემსუბუქება შეიძლება შაბათ დღეს ისევე, როგორც სხვა დღეებში" (ე. უაითი. ქრისტე - წუთისოფლის იმედი, გვ. 206,207).
კითხვები მსჯელობისათვის:
1.	როდესაც ცხოვრებისეული განსაცდელს შეეჯახეთ შაბათის საკითხში, დაგჭირდათ თუ არა ღვთის მიმართ ნდობის გამოჩენა? გქონიათ თუ არა გამოცდილება, "ზეციური მანანის" მიღების მსგავსი, როცა ღმერთმა იზრუნა თქვენზე მის მიმართ ნდობის პასუხად? თუკი დიახ, გაუზიარეთ ეს გამოცდილება ჯგუფს და უამბეთ, რა გაკვეთილი მიიღეთ მისგან.
2.	მეოთხე მცნების ტექსტიდან გამ. 20:8-11-სა და რჯლ. 5:12-15-ში ვხედავთ, რომ ღმერთი ჩვენს ყურადღებას ამახვილებს შაბათის სხვადასხვა ასპექტებზე. ამ ასპექტებიდან რომელს აფასებთ ყველაზე მეტად?
3.	ჯგუფში ან ინდივიდუალურად იფიქრეთ, თუ როგორ შეგიძლიათ გაუზიაროთ თქვენს საკრებულოს შაბათის კურთხევები და უპირატესობები?
4.	რა ცვლილებები მოხდა თქვენს ცხოვრებაში შაბათი დღის დაცვის გამო? არის თუ არა თქვენს ცხოვრებაში სხვა სფეროები, რომლებზეც შაბათის დაცვის ძირითადმა პრინციპებმა უფრო მეტი ზეგავლენა უნდა მოახდინოს?
დასკვნა: ღმერთმა მოგვცა შაბათი, როგორც შექმნისა და გამოსყიდვის სახსოვრად დადგენილი ძეგლი, მაგრამ მას დამატებითი პრაქტიკული მნიშვნელობაც აქვს. მეოთხე მცნება გვიბიძგებს ვენდოთ ღმერთს და გვწამდეს, რომ ის შეავსებს ყველა ჩვენს საჭიროებას. შაბათი დღე ასევე გვასწავლის თანასწორობას, ხოლო მის დაცვას შეუძლია გარდაქმნას ჩვენი  ურთიერთობები ადამიანებთან. იესომ თავისი მაგალითით გვიჩვენა, თუ როგორი უნდა იყოს შაბათი. ამ დღეს ავადმყოფთა გაკურნებით მან ცალსახად აღნიშნა: შაბათი გვაძლევს შესაძლებლობას ვემსახუროთ მათ, ვისაც ჩვენი დახმარება სჭირდება.

გაკვეთილი 4                                                                                                               20 - 26 ივლისი
მოწყალება და სამართლიანობა ფსალმუნებისა და იგავების წიგნში
გამოსაკვლევად შემოთავაზებული ბიბლიური მუხლები: ფსალმ. 9:8-10,14-21; 81; 100; 145; იგავ. 10:4; 13:23,25; 30:7-9.
სამახსოვრო მუხლი: "განიკითხეთ საპყარი და ობოლი, ღარიბი და ღატაკი გაამართლეთ. გადაარჩინეთ ბეჩავი და უპოვარი, ბოროტთა ხელიდან გამოიხსენით" (ფსალმ. 81:3,4).
ფსალმუნებისა და იგავების წიგნში წარმოდგენილია ღმერთთან ურთიერთობის გამოცდილება არა მხოლოდ ტაძარში თაყვანისცემის დროს ან რელიგიურ სხვა საქმიანობაში, არამედ ყოველდღიურ ცხოვრებაშიც. იგავების წიგნი გვთავაზობს რიგ ბრძნულ პრაქტიკულ რჩევებს, რომლებიც ცხოვრების სხვადასხვა სფეროებს ეხება: პიროვნებათშორისი და ოჯახური ურთიერთობებიდან დაწყებული სახელმწიფოს მართვითა და საქმიანობით დამთავრებული. ფსალმუნები კი არის საგალობლების ნაკრები, რომელიც მოიცავს ემოციათა ფართო სპექტრსა და სულიერ განცდებს - გლოვიდან განდიდებამდე. სრულიად ნათელია, რომ ჩვენი რწმენა უნდა აისახოს ცხოვრების ყველა სფეროში, რადგან ღმერთი ზრუნავს თითოეულ მათგანზე.
როცა ამ ცოდვილ მიწაზე ვუყურებთ ცხოვრებას, ძნელია უგულებელვყოთ მასზე გამეფებული უსამართლობა. ფაქტობრივად, უსამართლობა არაერთგზის არის აღწერილი როგორც ბოროტება, რისგანაც უფალს სურს, რომ გაგვათავისუფლოს. სასოწარკვეთილების წუთისოფელში იგი ერთადერთი იმედია.
მხოლოდ მოკლედ მიმოვიხილავთ, თუ რას ამბობს ეს ორი წიგნი მოცემულ საკითხთან დაკავშირებით, მაგრამ, შეიძლება, ამ გაკვეთილმა შთაგვაგონოს უფრო აქტიურად ვემსახუროთ ჩვენს გარშემო მყოფ გაჭირვებულ, დაჩაგრულ და მივიწყებულ ადამიანებს, რომლებსაც ვალდებული ვართ დავეხმაროთ.

კვირადღე                                                                                                                            21 ივლისი
ფსალმუნები: იმედის საგალობლები ჩაგრულთათვის
როგორც უკვე აღინიშნა, ღმერთი ხედავს და ესმის ადამიანებისა, რომლებიც სავალალო მდგომარეობაში იმყოფებიან და დახმარება სჭირდებათ. ფსალმუნებში ყველაზე ხშირად გვესმის თხოვნები ადამიანებისა, რომლებიც ღმერთს ენდობიან, მაგრამ ვერ ხედავენ სამართლიანობას. უსამართლობა და ჩაგვრა, რაზეც ჩივიან ამ საგალობლებში ადამიანები, თითქოს ხაზს გადაუსვამენ სიკეთის, სამართლიანობისა და ღვთის ძალის მტკიცებულებებს.
მიუხედავად ამისა, ეს იმ ადამიანთა საგალობლებია, რომლებიც განაგრძობენ განდიდებას. მათი ცხოვრება და რწმენა არ ჩამქრალა. იმედი ჯერ კიდევ არსებობს და ღმერთი უნდა ჩაერიოს მანამ, სანამ არ იქნება გვიანი და გაიმარჯვებდეს ბოროტება ჩაგრულთა განადგურებით. ამით მეფსალმუნეები ცდილობენ გადალახონ განხეთქილება თავიანთი რწმენის შესახებ განცხადებასა და ცხოვრებისეულ განსაცდელებს შორის.
წაიკითხეთ ფსალმ. 9:8-10,14-21. შეგიძლიათ თუ არა წარმოიდგინოთ გარემოება, რომელშიც იმყოფებოდა დავითი, ამ ფსალმუნის ავტორი? გრძნობთ თუ არა კონფლიქტს ღვთის მოწყალებაში მის რწმენასა და ამ დროისთვის არსებულ მის მდგომარეობას შორის? როგორ მოახერხეთ შეგენარჩუნებინათ რწმენა სასტიკი განსაცდელების დროს?
ფსალმუნების წიგნში არაერთგზის არის მითითებული ამ კონფლიქტის მოგვარების ერთადერთი გზა - იმედი და ღვთის მოწყალე და სამართლიანი სამსჯავროს დაპირება. გვერდიდან შეიძლება ისე ჩანდეს, თითქოს დღეს ბოროტება და უსამართლობა იმარჯვებს, მაგრამ ღმერთი განიკითხავს ბოროტმოქმედებს და უწმიდურებს. ეწევათ შურისგება მაშინ, როცა დაჩაგრულნი და გულგატეხილნი აღდგებიან და აღორძინდებიან.
წიგნში "მსჯელობა ფსალმუნებზე" კ. ს. ლუისი აღწერს თავის თავდაპირველ გაკვირვებას ღვთის სამსჯავროს ძლიერი სურვილისა და მასთან დაკავშირებული გამხნევების გამო, რასაც არაერთგზის გამოხატავენ მეფსალმუნეები. კლაივ ლუისი აღნიშნავს, რომ დღესდღეობით ბიბლიის მკითხველთა დიდ ნაწილს ეშინია სამსჯავროსი, თუმცა წერს თუ როგორი წარმოდგენა ჰქონდათ ებრაელებს თავდაპირველად სამსჯავროს შესახებ: "მხოლოდ მაშინ მიაღწევს სიმართლეს უსამართლოდ განაწყენებულ ადამიანთა წარმოუდგენელი რაოდენობა. რა თქმა უნდა, მათ სამსჯავროსი არ ეშინიათ. იციან, რომ მათი საქმე მართალია. მაგრამ ვინ მოუსმენს, სანამ არ მოვა ღმერთი?" (კ. ს. ლუისი. "მსჯელობა ფსალმუნებზე", გვ. 11).
დღესაც კი, როდესაც ტანჯვასა და იმედგაცრუებას განიცდიან, ყველა გულგატეხილს შეუძლია მოიპოვოს იმედი ფსალმუნების წიგნის კითხვისას.
რატომ უნდა იწვევდეს ჩვენში სამსჯავროს შესახებ ფიქრი დადებით ემოციებს და არა შიშს?

"გააკეთე რამე, უფალო!"
წაიკითხეთ ფსალმ. 81. რა უწყება დევს ამ თავში ჩვენთვის? 
მიუხედავად ღვთის მიერ წინასწარ განჭვრეტილი წესებისა და საზოგადოებრივი წესრიგისა, ისრაელიანებს არა ერთხელ დაურღვევიათ კანონი, ხოლო მათი ცხოვრების სტილი ეწინააღმდეგებოდა ღვთის ჩანაფიქრს. სხვა ხალხთა მსგავსად, ადვილად გადაუხვიეს უსამართლობისა და ჩაგვრის გზაზე. მმართველები და მსაჯულები მხოლოდ საკუთარ თავზე ზრუნავდნენ, ხოლო მათი კეთილგანწყობის მოპოვება შესაძლებელი იყო ფულის დახმარებით. უბრალო ხალხს კი, განსაკუთრებით გაჭირვებულებს, წაერთვათ მფარველობა და სამართალი და ექსპლუატაციის საშიშროების წინაშე დგებოდნენ.
81-ე ფსალმუნი არის მსგავს შემთხვევებზე გაცემული პასუხი. ღმერთი წარდგენილია უზენაესი მოსამართლის როლში, რომელიც განიკითხავს მმართველებსა და ხალხთა მოსამართლეებსაც კი. ამ ფსალმუნში ყურადღება გამახვილებულია იმაზე, რომ ადამიანები, რომლებსაც უფლება ჰქონდათ განეკითხათ მიწაზე, "ღვთის ხელმძღვანელობით დაყენებულნი იყვნენ მსაჯულებად" (ე. უაითი. წინასწარმეტყველები და მეფეები, გვ. 198). ისინი ემორჩილებიან უფალს და თავიანთ საქმეს აღასრულებენ როგორც მისი წარმომადგენლები. მეფსალმუნის თვალსაზრისით, ღვთის მართლმსაჯულება არის მაგალითი იმისა, თუ როგორ უნდა იმოქმედოს მიწიერმა მართლმსაჯულებამ. გარდა ამისა, ღვთის მართლმსაჯულება შეიცავს საზომს, რომლის მიხედვითაც მოხდება სამსჯავრო.
ფსალმუნის დასკვნით ნაწილში ჟღერს მოწოდება ღმერთის მიმართ (იხ. ფსალმ. 81:8), რათა იგი ჩაერიოს და ბოლო მოუღოს ქვეყანაში ფესვგადგმულ უსამართლობას. სხვა მრავალი ფსალმუნის მსგავსად, ესეც გამოხატავს უმწეოთა და ჩაგრულთა ღაღადს არასამართლიანი სისტემის გამო, რომელშიც იძულებულნი იყვნენ ეცხოვრათ და ემუშავათ.
81-ე ფსალმუნში ვხედავთ, რომ ღმერთს მიმართავენ როგორც უზენაეს მსაჯულს და სამყაროსა და ყველა ხალხის მბრძანებელს. აღარ არსებობს ამაზე უმაღლესი ინსტანცია, რომელსაც შეგიძლია მიმართო ამ საკითხით. მიუხედავად იმისა, რომ ქვეყნიურ სასამართლოებში გაჭირვებულთა და ჩაგრულთა თხოვნები ხშირად უყურადღებოდ რჩება, მტკიცედ გვწამს, რომ არსებობს სამართლიანი უმაღლესი სამსჯავრო ჩვენი უფლისა, რომელიც ყოველთვის დაეხმარება ყველას, ვისაც სჭირდება მისი მფარველობა.
ხანდახან შეიძლება უსამართლობის მსხვერპლი გახდე, მაგრამ გარკვეულ შემთხვევებში თავად შეგვიძლია მოვიქცეთ უსამართლოდ და ამით ვნახოთ სარგებელი. 81-ე ფსალმუნში თითოეული ჩვენგანი მოიპოვებს გაგებასა და სიბრძნეს, მიუხედავად იმისა, თუ რომელ ჯგუფს ვეკუთვნით: დაჩაგრულებსა თუ მჩაგვრელებს. ღმერთი ზრუნავს უსამართლო მსაჯულებზეც, რადგან მათ უწოდებს შვილებს და სურს, რომ თავიანთი ცხოვრება შეცვალონ უკეთესობისკენ (იხ. ფსალმ. 81:6). ამიტომ იმედი მჩაგრელთათვისაც კი არსებობს, თუკი საშუალებას მისცემენ უფალს, შეცვალოს მათი გულები.

მეფის დაპირებები
წაიკითხეთ ფსალმ. 100. თუმცა იგი დაწერილია ხელმძღვანელებისათვის, მაგრამ რა მნიშვნელოვანი რჩევის მიღება შეგვიძლია, მიუხედავად იმისა, თუ რა სტატუსი გვაქვს საზოგადოებაში?
მე-100 ფსალმუნი არის ლიდერებისთვის. ითვლება, რომ დავითმა იგი დაწერა ისრაელზე თავისი მეფობის პირველ დღეებში. არ არის გამორიცხული, რომ ამ ფსალმუნში შევიდა დაპირებები, რომლებიც დავითმა თავისი გამეფების დროს მისცა. მან პირადი გამოცდილებიდან გამომდინარე იცოდა, რომ ხელისუფლების ტვირთი დიდ პასუხისმგებლობას ადებს. რაკი იგი წარსულში მეფე საულის მებრძოლი იყო და ვერ ნახა წყალობა მისგან, საკუთარ მაგალითზე ნახა, თუ როგორ შეუძლია მეფეს, რომელმაც გადაუხვია სწორი გზიდან, ზიანი მიაყენოს ხალხსაც და საკუთარ ოჯახსაც. დავითმა გადაწყვიტა, რომ მისი მმართველობა იქნებოდა სრულიად განსხვავებული.
ყველას არ შეუძლია გახდეს პოლიტიკური ან ეროვნული ლიდერი, მაგრამ თითოეულ ჩვენგანს ცხოვრებაში აქვს გარკვეული როლი, რომლის საშუალებითაც შეგვიძლია ზეგავლენა მოვახდინოთ სხვებზე და გავამხნევოთ ისინი. ეს შეიძლება იყოს ჩვენი სამსახური, ოჯახი ან ეკლესია. ელენ უაითი წერს: "მე-100 ფსალმუნში ჩაწერილი დავითის დაპირებები ყველას დაპირებად უნდა იქცეს, ვისაც პასუხისმგებლობა აკისრია ცუდი ზეგავლენისგან დაიცვას საკუთარი ოჯახი" (რჩევები მშობლებს, მასწავლებლებსა და მოსწავლეებს. გვ. 119).
მზად უნდა ვიყოთ, რომ როგორც კი მოგვეცემა საშუალება მოვუყვეთ ამ პრინციპების შესახებ ჩვენს ხელმძღვანელებს. თითოეულ ჩვენგანს, რომელიც ამა თუ იმ სფეროში ზეგავლენას ახდენს სხვებზე, შეუძლია გამოიყენოს დავითის ლიდერული პრინციპები, რომლებიც შეიძლება სხვებისთვის კურთხევად იქცეს. 
დავითისთვის ათვლის წერტილს წარმოადგენდა ღვთის განდიდება მისი წყალობისა და სამართლიანობისთვის (ფსალმ. 100:1). ეს თვისებები განსაზღვრავდა დავითის საქმეებს მისი მეფობის დროს. მას სურდა ესწავლა ეს თვისებები და გამოეყენებინა ისინი თავის ცხოვრებასა და საქმიანობაში. ამისთვის იგი უნდა დაპირისპირებოდა კორუფციას, თაღლითობას და ხელისუფლების მიერ გამოყენებულ სხვა ბოროტ თვისებებს.
რაკი დავითმა იცოდა, რომ სწორად ვერ მოიქცეოდა კარგი მრჩეველების გარეშე, იგი პირობას დებს, რომ საიმედო დამხმარეებს იპოვის და სამართლიან მოხელეებს დანიშნავს. მისი მმართველობის ნიშანი უნდა ყოფილიყო სამართლიანობა და წყალობა და გავრცელებულიყო მათზე, ვინც მასთან ერთად მუშაობდა ან იყო მისი ხელქვეითი.
როგორ შეგვიძლია აღვავსოთ ჩვენი ცხოვრება კეთილი ზეგავლენით, რომელიც დაგვეხმარება ვიცხოვროთ და ვიხელმძღვანელოთ ისე, რომ სამართლიანი და მოწყალე ვიყოთ გაჭირვებულთა მიმართ?

უფალთან ერთად სიარული
ფსალმუნის წიგნის დასასრულს სულ უფრო მეტი და მეტი განსადიდებელი საგალობელია. ბოლო ხუთი ფსალმუნი იწყება უბრალო და პირდაპირი განკარგულებით: "ადიდეთ უფალი!". პირველი მათგანი არის 145-ე ფსალმუნი, რომელიც განსაკუთრებული სახით აღნიშნავს ღვთის მზრუნველობას გაჭირვებულთა და ჩაგრულთა მიმართ, რაც განდიდების მთავარი მიზეზია.
წაიკითხეთ ფსალმ. 145. რა უწყება დევს ამ თავში ჩვენთვის? რის შესახებ საუბრობს უფალი ფსალმ. 145:5-9-ში?
ამ ფსალმუნში ღმერთი წარმოგვიდგება არა მხოლოდ როგორც ქვეყნიერების შემოქმედი (იხ. ფსალმ. 145:6), არამედ როგორც მსაჯული, მწყალობელი, განმათავისუფლებელი, მკურნალი, დამხმარე და დამცველი. მისი საქმიანობის ყველა სახეობა მიმართულია ადამიანებისკენ, რომლებსაც სჭირდებათ დახმარება. ეს შთამაგონებელი ხედვაა იმისა, თუ რას აკეთებს და რისი გაკეთება სურს ღმერთს ჩვენს პირად ცხოვრებაში და მთელი კაცობრიობის ცხოვრებაში.
ხანდახან ვფიქრობთ, რომ გაჭირვებულზე იმიტომ უნდა ვიზრუნოთ, რომ ასე თქვა უფალმა. მაგრამ 145-ე ფსალმუნში ნათქვამია, რომ ღმერთი უკვე დიდი ხანია განახორციელებს ამას ჩვენს ცხოვრებაში, ჩვენ კი გვეპატიჟება შევუერთდეთ მას. როცა ვეხმარებით გაჭირვებულებს, ჩაგრულებსა და ავადმყოფებს, ამით ხელს ვუწყობთ ღვთის საქმიანობას და ვემსახურებით მის მიზნებს. არ არსებობს ამაზე დიდი პრივილეგია, ვიდრე ღმერთთან ერთად მსახურება და ისეთივე შთამაგონებელი საქმეების აღსრულება, როგორიც აღწერილია 145-ე ფსალმუნში.
მაგრამ ამ თანამშრომლობაში ჩვენთვისაც არის სარგებელი. ქრისტიანები ხშირად საუბრობენ ღმერთის ძიების შესახებ და რომ აქვთ სურვილი ჰქონდეთ მასთან უფრო ახლო ურთიერთობა. ფსალმ. 145:7-9 და წმიდა წერილის სხვა ტექსტები მიგვითითებს იმაზე, რომ ღვთის პოვნის ყველაზე მოქმედი საშუალებაა - შეუერთდე მის საქმეს. თუკი უფალი შრომობს, რათა წამოაყენოს გაჭირვებული, ავადმყოფი და ჩაგრული, მაშინ ჩვენც უნდა ვიმუშავოთ მასთან ერთად. "ქრისტე მოვიდა ჩვენს მიწაზე, რათა ეცხოვრა და ემსახურა გაჭირვებულთა და ტანჯულთათვის. ზუსტად ასეთ ადამიანებს უთმობდა იგი ყველაზე დიდ ყურადღებას. და დღეს, თავის შვილების სახით, იგი სტუმრობს გაჭირვებულებს, რათა შეუმსუბუქოს მწუხარება და ტანჯვა.
რომ არ ყოფილიყო ტანჯვა და გაჭირვება, ვერ გავუგებდით ღვთის მოწყალებასა და სიყვარულს, ვერ შევიცნობდით თანამგრძნობ და მოწყალე ზეციერ მამას. სახარება განსაკუთრებით ლამაზი და სათუთია, როცა ექადაგება გაჭირვებულებს" (ე. უაითი. მოწმობანი ეკლესიისთვის, ტ. 7, გვ. 226).
როგორ დაგვეხმარება სხვებისადმი მსახურება ღმერთთან მიახლოებაში? გაუზიარეთ ჯგუფს პირადი გამოცდილება.

ხუთშაბათი                                                                                                                          25 ივლისი
იგავების წიგნი: გაჭირვებულთა მიმართ მოწყალება
იგავების წიგნი, როგორც ბრძნული გამონათქვამების კრებული ეხება თემათა ფართო სპექტრს და ცხოვრებისეულ გამოცდილებას. აქ ვხედავთ მსჯელობებს გაჭირვების, სიმდიდრის, კმაყოფილების, სამართლიანობისა და უსამართლობის შესახებ. ეს საკითხები განხილულია სხვადასხვა მხრიდან. ცხოვრება ყოველთვის მარტივი და ადვილი როდია, იგავების წიგნი კი გვაფრთხილებს თითოეული ადამიანის გადაწყვეტილების შედეგის შესახებ, მათ შორის, ვინც ღვთის ერთგულია.
წაიკითხეთ იგავ. 10:4; 13:23,25; 14:31; 15:15,16; 19:15,17 და შეადარეთ 30:7-9-ს. რა არის ამ ტექსტებში ნათქვამი სიმდიდრის, სიღარიბისა და გაჭირვებულთა შესახებ?
იგავების წიგნში ხაზგასმულია განსაკუთრებული მზრუნველობა და ღვთის ყურადღება გაჭირვებულთა და დამცირებულთა მიმართ. ხანდახან ადამიანები ღარიბები არიან გარემოების, არასწორი გადაწყვეტილებების ან ექსპლუატაციის გამო, მაგრამ, მათი სასავალალო მდგომარეობის მიზეზების მიუხედავად, უფალი მაინც რჩება მათ შემოქმედად (იხ. იგავ. 22:2) და დამცველად (იხ. იგავ. 22:22,23). არავინ არ უნდა დაჩაგროს ეს ადამიანები ან გამოიყენოს საკუთარი სარგებლისთვის, როგორი შეცდომებიც არ უნდა ჰქონდეთ მათ დაშვებული.
და თუმცა იგავების წიგნი გვთავაზობს უკეთეს ცხოვრებას იმ შემთხვევაში, თუკი ავირჩევთ სიბრძნეს ან ღვთის მორჩილებას, სიმდიდრე ყოველთვის არ წარმოადგენს ღვთის კურთხევის შედეგს. საბოლოო შედეგად, უფრო მეტად მნიშვნელოვანი და ფასეული ასპექტი იქნება ღვთის ერთგულება და არა მატერიალური კეთილდღეობა: "სჯობს მცირედი და სიმართლით - მრავალს, მოხვეჭილს უსამართლობით" (იგავ. 16:8).
იგავების წიგნში განხილულია კიდევ ერთი მნიშვნელოვანი საკითხი: ბიზნესში, მართვასა და მართლმსაჯულების საკითხში პატიოსნების საკითხი (იხ. იგავ. 14:5,25; 16:11-13; 17:15; 20:23; 21:28; 28:14-16). იგავები არა მხოლოდ ჩვენს ცხოვრებას ეხება, არამედ წარმოდგენასაც გვიქმნის, თუ მთლიანობაში როგორ უნდა ფუნქციონირებდეს ჩვენი საზოგადოება ყველა ადამიანის საკეთილდღეოდ, იმათი ჩათვლით ვისაც განსაკუთრებული დაცვა სჭირდება. კვლავ ისმის შეხსენება, რომ ხელმძღვანელები და მმართველები ღვთის დახმარებით უნდა შრომობდნენ (იხ. იგავ. 8:15,16) და გაჭირვებულებს გამოუცხადონ მისი წყალობა და თანაგრძნობა.
შეიბრალო ის, ვინც რთულ მდგომარეობაშია, არ წარმოადგენს სირთულეს. როგორ შეგვიძლია სიბრალული ვაქციოთ ქმედებად?

პარასკევი                                                                                                                            26 ივლისი
შემდგომი გამოკვლევისათვის
წაიკითხეთ ე. უაითის წიგნში "პატრიარქები და წინასწარმეტყველები" თავი "დავითის სიცოცხლის უკანასკნელი წლები" (გვ. 736-755), ასევე კ. ს. ლუისის წიგნში "მსჯელობა ფსალმუნებზე" თავი "სამსჯავრო" (გვ. 15-22).
"დავითის ფსალმუნები მის განცდათა ფართო სპექტრია - დაწყებული სინდისის ქენჯნიდან და საკუთარი თავის მკაცრი განკითხვიდან, ამაღლებული რწმენითა და უფალთან უდიდესი სიახლოვით დამთავრებული. მისი ცხოვრების ისტორია გვამცნობს, რომ ცოდვის შედეგი შერცხვენა და თავმოჭრაა, უფლის სიყვარული და წყალობა კი უსასრულოა; რომ მხოლოდ რწმენა აძლევს ადამიანს უფლებას, ღვთის შვილად იწოდებოდეს. ბიბლიაში მოცემულ ყველა მოწმობათა შორის, დავითის ცხოვრების ისტორია უფლის ერთგულების, სამართლიანობის და მოწყალების აღთქმის ერთ-ერთი უძლიერესი მტკიცებაა" (ე. უაითი. პატრიარქები და წინასწარმეტყველები, გვ. 754).
"[იგავების წიგნის] ამ პრინციპების დაცვისას ნებისმიერი საზოგადოება აყვავდება, წუთისოფლური იქნება იგი თუ რელიგიური, დაცული იქნება ქონება და სიცოცხლე. ღვთის რჯულის წყალობით არსებობს ქვეყნიერებაზე ნდობა და თანამშრომლობა; იგი ჩაწერილია მის სიტყვასა და ადამიანთა გულებში, სადაც რთულად, მაგრამ მაინც შეგვიძლია დავინახოთ მისი სტრიქონები, რომელიც, ძირითადად, შეუმჩნეველი რჩება და თითქმის წაშლილიცაა" (ე. უაითი. აღზრდა, გვ. 137).
კითხვები მსჯელობისათვის:
1.	რომელ სფეროში ხედავთ თქვენს თავს ლიდერად ან გავლენიან ადამიანად? როგორ შეგიძლიათ აჩვენოთ თქვენი ცხოვრების ამ ასპექტში ღვთის სამართლიანობა?
2.	დაფიქრდით იმ საზოგადოების კულტურულ და სოციალურ სტრუქტურებზე, რომელშიც ცხოვრობთ. რისი გაკეთება შეგიძლიათ არსებული სისტემის ფარგლებში, რათა გააუმჯობესოთ გაჭირვებულთა ცხოვრებისეული პირობები?
3.	რატომ არის ასეთი მნიშვნელოვანი სამართლიანობისა და პატიოსნების პრინციპები ჯანსაღი საზოგადოების მშენებლობისთვის?
4.	თუმცა იგავების წიგნში ძირითადი ყურადღება ბრძნულ რჩევებს ეთმობა უკეთესი ცხოვრებისათვის, როგორ გვიმჟღავნებს ეს წიგნი ღვთის ხასიათს?
დასკვნა: ფსალმუნები და იგავების წიგნი განსაკუთრებულად მოგვიწოდებს გამოვამჟღავნოთ ცოცხალი რწმენა, მიუხედავად ცხოვრებისეული განცდებისა და განსაცდელებისა. გარდა ამისა, ორივე წიგნში წარმოჩენილია ღვთის მხრიდან საზოგადოების ხელმღვანელობა და მისი განსაკუთრებული მზრუნველობა გაჭირვებულთა და ჩაგრულთა მიმართ. ფსალმუნი და იგავების წიგნი მოწმობს, რომ ღმერთი ყველაფერს ხედავს და იცავს მათ, ვინც გაჭირვებულია ან ვისაც ექსპლუატაციას უწევენ. თუ უფალი ასე იქცევა, მაშინ ჩვენც ასევე უნდა მოვიქცეთ.

გაკვეთილი 5                                                                                                27 ივლისი - 2 აგვისტო
წინასწარმეტყველთა ხმა
გამოსაკვლევად შემოთავაზებული ბიბლიური მუხლები: 1მეფ. 8:10-18; ამოს. 5:10-15; მიქ. 6:8; დაბ. 19:1-13; ეზეკ. 16:49; ეს. 1:15-23.
სამახსოვრო მუხლი: "ხომ გეუწყა შენ, ადამიანო, რა არის სიკეთე, და რას ითხოვს შენგან უფალი? მხოლოდ სამართლის ქმნას, და წყალობის სიყვარულს; მოწიწებით სიარულს უფლის წინაშე" (მიქ. 6:8).
ძველი აღთქმის წინასწარმეტყველები - ერთ-ერთი ყველაზე საინტერესო ბიბლიური პერსონაჟები არიან. მათი გადამწყვეტი ხმა, მკაცრი წერილები, მწუხარება, რისხვა და აღშფოთება მიუთითებდა მათ ღრმა წუხილზე ადამიანთა ბედის გამო. 
ისინი გამოგზავნილი იყვნენ ისრაელსა და იუდეაში, რათა მოეწოდებინათ ხალხისთვის კვლავ მობრუნებულიყვნენ ღმერთისკენ. ისრაელიანები და მათი ბელადები ადვილად ექცეოდნენ დამღუპველი ზეგავლენის ქვეშ გარშემო მყოფი ხალხებისა, რომლებიც კერპთაყვანისმცემლობაში იყვნენ ჩაფლული. და წინასწარმეტყველთა დაუფასებელი ამოცანა იმაში მდგომარეობდა, რომ ხალხში აღეძრათ მონანიების გრძნობა. ხანდახან უწევდათ შეეხსენებინათ მათთვის ღვთის სიყვარულის შესახებ და თუ რა გააკეთა მან ისრაელიანებისთვის. თუკი ადამიანები აგრძელებდნენ ღვთისგან წასვლას, მაშინ წინასწარმეტყველები აფრთხილებდნენ ამ ნაბიჯის შედეგის შესახებ.
გაკვეთილის შესწავლისას დავინახავთ, რომ ცოდვათა და ბოროტების ჩამონათვალში, რომლის შესახებაც წინასწარმეტყველები აფრთხილებდნენ მმართველებსა და ხალხს, ერთ-ერთ უდიდეს ბოროტებას წარმოადგენდა ღარიბთა, გაჭირვებულთა და უსუსურთა ჩაგვრა. ეჭვგარეშეა, კერპთაყვანისმცემლობა და ცრუ რელიგიური წეს-ჩვეულებების მორჩილება ძალიან ცუდია, მაგრამ ღარიბთა და სუსტთა შევიწროვება ნაკლებ განკითხვას როდი იმსახურებს.

კვირადღე                                                                                                                            28 ივლისი
განმეორებადი მოწოდება სამართლიანობისკენ
მიუხედავად ისრაელიანთათვის წინასწარ გათვალისწინებული ღვთის დაწვრილებითი გეგმისა, ისრაელიანები იშვიათად ცხოვრობდნენ თავიანთი მოწოდების თანახმად. სულ რამდენიმე თაობის შემდეგ, რაც ხალხი აღთქმულ მიწაზე დაფუძნდა, ებრაელებმა წინასწარმეტყველსა და მსაჯულს - სამუელს, სთხოვეს დაენიშნა მათთვის მეფე, რათა ემართა ისინი, "როგორც სხვა ხალხებშია" (1მეფ. 8:5).
წაიკითხეთ 1მეფ. 8:10-18. რის შესახებ გააფრთხილა სამუელმა ხალხი, რომელიც მეფეს ითხოვდა?
თუმცა სამუელი ცდილობდა რჩევები მიეცა პირველი მეფისთვის, მისი წინასწარმეტყველების აღსრულებას დიდხანს არ დაუყოვნებია. ისრაელის სამეფოს აყვავების პერიოდშიც კი, დავითისა და სოლომონის მეფობისას, ამ მეფეებმა თავი ვერ აარიდეს განსაცდელებს, კორუფციასა და ძალაუფლების ბოროტად გამოყენებას.
ისრაელსა და იუდეაში მეფეების მმართველობის პერიოდში ღმერთი აგზავნიდა წინასწარმეტყველებს, რათა მათ უეწყებინათ მისი ნება და ისრაელის ბელადებისთვის და ხალხისთვის შეეხსენებინათ ღვთის მიერ მათზე დაკისრებული პასუხისმგებლობა საზოგადოებისგან მივიწყებულ წევრებზე. 
წინასწრმეტყველებაში ვხედავთ სწორი ცხოვრებისკენ და სამართლიანი საზოგადოებრივი წყობისკენ არაერთგზის გამეორებულ მოწოდებას. წინასწარმეტყველები უპირისპირდებოდნენ ისრაელიანთა და მათ ხელმძღვანელთა ღალატს და იცავდნენ უმწეოებს, განსაკუთრებით მათ, ვისზეც მტკივნეულად აისახებოდა ისრაელიანთა სურვილის არ ქონა გაჰყოლოდნენ ღვთის ნებას.
აბრაჰამ ჯოშუა ხოშელი ფიქრობდა ძველი აღთქმის წინასწარმეტყველთა ძლიერ სულიერ განცდებზე და ერთმანეთს დაუპირისპირა ჩვენი თვითკმაყოფილება მათ სამართლიანობისკენ მტკიცე მოწოდებებს: "ის, რაც წინასწარმეტყველთა აღშფოთებას იწვევდა იმ დროში, დღეს ყოველდღიურად ხდება წუთისოფლეში… მათი მხრიდან შეუწყნარებლობა ნებისმიერი სახის უსამართლობისა ჩვენ შეიძლება შევაფასოთ როგორც ისტერიკა. ჩვენ თავად მუდმივად ვხდებით უსამართლობის, პირფერობის, სიცრუის, ძალადობის, ტანჯვის მოწმენი, მაგრამ ეს ყველაფერი იშვიათად იწვევს ჩვენში აღშფოთებას ან გადაჭარბებულ ღელვას. წინასწარმეტყველებისთვის კი სულ უმნიშვნელო უსამართლობაც კი უზარმაზარ მასშტაბებს იღებს" (თჰე Pროპჰეტს, პპ. 3,4).
წინასწარმეტყველები გვეხმარებიან გავაცნობიეროთ, თუ რა აღავსებს ღვთის გულსა და გონებას. რაკი ისინი გამოდიოდნენ უფლის სახელით, მაშინ შეუძლიათ დაგვანახონ ღვთის ცრემლიანი თვალით დანახული ჩვენი წუთისოფლის უსამართლობა და ტანჯვა. მაგრამ ეს მტკივნეული განცდა ასევე გაფრთხილებაა ჩვენთვის მოქმედებისა და ღმერთთან თანამშრომლობისთვის, რათა შევამსუბუქოთ და აღვგავოთ ჩვენს გარშემომყოფთა ჩაგვრა და ტანჯვა.
რა შემთხვევებში ვცდილობთ დავემსგავსოთ "სხვა ხალხებს"? როგორ შეუძლია ამას ზიანი მოგვაყენოს ჩვენც და სხვებსაც?

ორშაბათი                                                                                                                                     29 ივლისი
ამოსი
"მე არც წინასწარმეტყველი ვარ და არც წინასწარმეტყველის შვილი; მწყემსი ვარ მე და ლეღვის მომკრეფი. წამომიყვანა უფალმა ფარიდან და მითხრა უფალმა: წადი, უწინასწარმეტყველე ჩემს ერს, ისრაელსო" (ამოს. 7:14,15).
ამოსი ღიად აცხადებს წინასწარმეტყველისთვის შესაბამისი პროფესიული უნარების არ ქონის შესახებ. თუმცა, ისრაელიანთათვის ღვთის უწყების გადაცემისას იგი წარმოაჩენს აშკარა ნიჭს მიიპყროს მსმენელთა ყურადღება თავისი სიტყვებისკენ.
ამოსი კარგად ცნობილი რიტორიკით იწყებს, როდესაც ჩამოთვლის მეზობელ სახელმწიფოებს - სირიას, ღაზას, ცორს, ედომს, ყამონს და მოაბს, ასევე დაწვრილებით აღწერს ამ ქალაქების მაცხოვრებელთა დანაშაულებს, დარღვევებსა და ბოროტმოქმედებებს, რის გამოც ღმერთი მათ დასჯის (იხ. ამოს. 1:3-2:3). არ არის რთული წარმოსადგენი, თუ როგორ უხაროდათ ისრაელიანებს ღვთის განაჩენი თავიანთ მტრებზე, რადგან თავად გახდნენ ამ ხალხთა მრავალი დანაშაულის მსხვერპლი.
შემდეგ ამოსი სახლს უახლოვდება და აცხადებს ღვთის სამსჯავროს იუდეველებზე - ისრაელიანთა სამხრეთ მეზობლებზე. ამოსი მიუთითებს მათ მიერ ღვთის უარყოფაზე, მისი მცნებების დაუმორჩილებლობასა და გარდაუვალ სასჯელზე (იხ. ამოს. 2:4,5). კვლავ შეგვიძლია წარმოვიდგინოთ, თუ როგორ უხარია ჩრდილოეთ სამეფოს უწყება, რადგან ამოსი მიუთითებს უახლოესი მეზობლების დანაშაულებზე.
შემდეგ ამოსი გადადის თავის მსმენელზე. დანარჩენ თავებში ამოსი მიუთითებს ისრაელის ბოროტ ქმედებებსა და კერპთაყვანისმცემლობაზე, მათ უსამართლობასა და ჯიუტ დაუმორჩილებლობაზე.
წაიკითხეთ ამოს. 3:9-11; 4:1,2; 5:10-15 და 8:4-6. რა ცოდვების გამო აფრთხილებს წინასწარმეტყველი ხალხს?
თუმცა ამოსი თავის სიტყვაში არ არის დიპლომატიური, ხოლო მისი გაფრთხილებები განაჩენს უფრო ჰგავს, მაგრამ მაინც მისი წერილი შეზავებულია ადამიანთა თავისი ღვთისკენ მოქცევის რჩევა-დარიგებებით. ეს კი ნიშნავს სამართლიანობის აღდგენას და ხალხში გაჭირვებულებზე ზრუნვას: "წყალივით იდინოს სამართალმა და იყოს სიმართლე დაუწყვეტელ ნაკადულივით" (ამოს. 5:24). ამოსის წინასწარმეტყველების უკანასკნელი რამდენიმე ტექსტი მიუთითებს ღვთის ერის მომავალ აღორძინებაზე (იხ. ამოს. 9:11-15): "მათი ყველაზე დიდი დაცემისა და გაჭირვების პერიოდში ღმერთი უგზავნიდა პატიებისა და იმედის უწყებას" (ე. უაითი. წინასწარმეტყველები და მეფეები, გვ. 283).
არის თუ არა შემთხვევები, როცა მზად უნდა ვიყოთ ვისაუბროთ გადაჭრით და მკაცრად, რათა გამოვასწოროთ შეცდომა? როგორ გავიგოთ, როდის არის საჭირო მოვმართოთ ასეთ სიმკაცრეს და როდის - არა?

სამშაბათი                                                                                                                           30 ივლისი
მიქა
"ხომ გეუწყა შენ, ადამიანო, რა არის სიკეთე, და რას ითხოვს შენგან უფალი? მხოლოდ სამართლის ქმნას, და წყალობის სიყვარულს; მოწიწებით სიარულს უფლის წინაშე" (მიქ. 6:8). როგორ შეგიძლიათ გამოიყენოთ ეს სიტყვები ცხოვრებაში?
მიქ. 6:8 ერთ-ერთი ყველაზე ცნობილი მუხლია წმიდა წერილში. გვიყვარს მისი ციტირება ან მოსალოც ბარათებზე მისი წარწერა სხვა ტექსტებთან ერთად. მაგრამ ნამდვილად გვესმის თუ არა მისი კონტექსტი და ღრმა შინაარსი?
წაიკითხეთ მიქ. 2:8-11 და 3:8-12. ადამიანთა რომელ ქმედებებს გმობდა მიქა?
იუდეველი მეფის იეხიზკიას მმართველობის პერიოდში ღვთის ხალხმა თავის სულიერ და ისტორიულ დეგრადაციაში პიკს მიაღწია. კერპთაყვანისმცემლობამ და მისმა სხვადასხვაგვარი უზნეო პრაქტიკებმა მოიმატა. ამავდროულად, როგორც იმ დროის სხვა წინასწარმეტყველები აღნიშნავდნენ, მდიდრები აგრძელებდნენ ღარიბთა ექსპლუატაციასა და ძარცვას.
წინასწარმეტყველი მიქა მრისხანედ გმობს ხალხის ურჯულოებას. მისი წიგნის პირველ სამ თავში გამოხატულია ღვთის მწუხარება და რისხვა იმ ბოროტებასთან დაკავშირებით, რომელიც მისმა ხალხმა ჩაიდინა, ასევე აღწერილია მომავალი უდიდესი აოხრება.
მაგრამ ღმერთმა არ უარყო თავისი ხალხი. წინასწარმეტყველთა განმგმირავი ხმები და სასტიკი გზავნილებიც კი მოწმობდა, რომ ღმერთი უცვლელად არის დაინტერესებული თავისი ხალხით. უგზავნიდა მათ გაფრთხილებას, რადგან უყვარდა და ზრუნავდა მათზე. ღმერთს უნდოდა ეპატიებინა მათთვის და აღედგინა ისინი, მისი რისხვა ვერ გაგრძელდებოდა მარადიულად (იხ. მიქ. 7:18-20).
ზუსტად ამ კონტექსტში გაჟღერდა ეს ცნობილი მოწოდება: ემოქმედათ სამართლიანად, შეყვარებოდათ მოწყალების საქმე, თავმდაბლად ევლოთ ღვთის წინაშე. უბრალოდ ჟღერს, მაგრამ ძალიან რთულია ცხოვრებაში გამოიყენო ეს პრინციპები, რადგან როცა ასე იქცევი, საზოგადოებაში შეიძლება გახდე "თეთრი ყვავი". ჩვენს წუთისოფელში, სადაც სხვები ქონებას უსამართლობის გზით იხვეჭენ, მოწყალებას დასცინიან და თავიანთი სიამაყით ახშობენ, სურვილი იმისა, რომ იცხოვრო სამართლიანად, გიყვარდეს მოწყალების საქმე და იარო მოწიწებით, თქვენგან სიმამაცესა და შეუპოვრობას მოითხოვს. მაგრამ, როცა გადაწყვეტილებას ვიღებთ დავიცვათ ეს პრინციპები, მარტონი არ ვართ ამ გზაზე, რადგან ჩვენთან ღმერთია.
რა კავშირია ამ სამ პრინციპს შორის: იმოქმედო სამართლიანად, გიყვარდეს მოწყალება და თავმდაბლად იარო ღვთის წინაშე?

ეზეკიელი
თუკი ქრისტიანთა ჯგუფს ვკითხავთ "სოდომის ცოდვასთან" დაკავშირებით, სავარაუდოდ, უმრავლესობა დაიწყებდა სექსუალური ხასიათის და სხვა უზნეო გამოხატულების აღწერას. რადგან დაბ. 19:1-13-ში ხომ გამოხატულია ავადმყოფი, გარყვნილი საზოგადოება, რომელიც უკვე კარგა ხანია უნდა განადგურებულიყო.
თუმცა უნდა აღინიშნოს, რომ ამ შეკითხვაზე პასუხი არ შემოიფარგლება მხოლოდ ზემოხსენებული ცოდვების ჩამონათვალით. განვიხილოთ ეზეკიელის განმარტება: "აჰა, ეს იყო ურჯულოება სოდომისა, შენი დისა - სიამაყე, პურით სიმაძღრე და სრული სიმშვიდე ჰქონდა მას და მის ასულთ, ღარიბსა და მათხოვარს კი ხელს არ აშველებდნენ" (ეზეკ. 16:49). რა თქმა უნდა, უფალი თვალს არ ხუჭავდა ამ ქალაქის მაცხოვრებელთა სხვა ცოდვებზე, მაგრამ აქ განსაკუთრებული ყურადღება ექცევა ეკონომიკურ უსამართლობას და იმას, რომ არ ზრუნავდნენ გაჭირვებულებზე. 
შესაძლებელია თუ არა, რომ უფლის თვალში ეს ცოდვები ისეთივე საზიზღარი იყო, როგორც მრუშობა?
მომავალი განადგურების შესახებ გაფრთხილება ანუ ეზეკიელის ადრეული წინასწარმეტყველებები ეთანხმება მისი წინამორბედების - ამოსის, მიქასა და ესაიას წინასწრმეტყველებებს. თუმცა მას შემდეგ, რაც განაცხადებს, რომ იერუსალიმს დაიპყრობენ ბაბილონელები, ხოლო მის მაცხოვრებლებს დაიმონებენ, ეზეკიელი გადადის ღვთის დაპირებაზე, რომ ისრაელიანები აღდგებიან.
წაიკითხეთ ეზეკ. 34:2-4,7-16. შეადარეთ ისრაელის კორუმპირებული მმართველები და უფლის მზრუნველობასთან დაკავშირებით არსებული ღვთის შეფასებები. როგორი კონტრასტია ყველაზე სუსტ "ცხვრებთან" მიმართებაში მათ მოპყრობასა და უფლის მეთოდებს შორის?
მიუხედავად იმისა, რომ ურჯულოების ხარისხით ისრაელიანები შეგვეძლო შეგვედარებინა სოდომს, მაგრამ უფალი კვლავაც მოუწოდებდა მათ იმ იმედით, რომ მიეტოვებინათ ყველანაირი ურჯულოება. ღვთის განახლებული გეგმის თანახმად, ისრაელიანები უნდა დაბრუნებულიყვნენ თავიანთ მიწაზე, ხოლო იერუსალიმი და ტაძარი უნდა აღდგენილიყო. ღვთის მიერ დაწესებულ დღესასწაულებს კვლავაც აღნიშნავენ, ხოლო მიწას თანაბრად გაყოფენ ადამიანებს შორის როგორც მათ მემკვიდრეობას (იხ. ეზეკ. 47:13-48:29). ნათელია, ღმერთს სურდა, რომ ბაბილონის ტყვეობიდან დაბრუნებული ერისთვის აღედგინა თავდაპირველი გეგმა, რომელიც მისცა მოსესა და ისრაელიანებს ეგვიპტიდან მათი გამოსვლის შემდეგ. იგი ითვალისწინებდა საზოგადოების ყველაზე სუსტ წევრებსა და უცხოტომელებზე ზრუნვას.
რამდენად მნიშვნელოვანია თქვენთვის ის ფაქტი, რომ ჩვენი ღმერთი ყოველთვის ითვალისწინებს მეორე შანსს, რომელსაც აძლევს თავის გზასაცდენილ ხალხსაც კი?

ხუთშაბათი                                                                                                                         1 აგვისტო                                                                                           
ესაია
წაიკითხეთ ეს. 1:15-23; 3:13-15 და 5:7,8. რა რეაქცია ჰქონდა წინასწარმეტყველს იმ მოვლენებზე, რომლებიც საზოგადოებაში მის გარშემო ხდებოდა?
ესაიას ქადაგების შესავალი (პირველი ხუთი თავი) მკაცრად აკრიტიკებს ღვთის ხალხის ცხოვრების სტილს; იქვე აფრთხილებს მომავალი სამსჯავროს შესახებ, რადგან ადამიანებმა უარყვეს უფალი და აგრძელებენ ცოდვის ჩადენას. მის სიტყვებში მოჩანს იმედი, რომ ისინი კვლავ მოიქცევიან უფლისკენ და შეცვლიან თავიანთ ცხოვრებას უკეთესობისკენ. მაგრამ, ალბათ, ყველაზე ძლიერი ემოცია, რომლითაც გამსჭვალულია მისი სიტყვები, არის მწუხარება. წინასწარმეტყველი აცნობიერებს რა, თუ ვინ არის ღმერთი და რაზეა წამსვლელი თავისი ხალხის გულისთვის, გოდებს იმაზე, რაც დაიკარგა, ურიცხვი რაოდენობა ტანჯული ადამიანებისა და დარდობს ღვთის მომავალი სამსჯავროს გამო, რომელიც ამ ხალხს მოელის ყოველი ურჯულოების გამო.
ესაია იცავს მსგავს მოდელს მთელი თავისი წინასწარმეტყველური მსახურების განმავლობაში. იგი მოუწოდებს ადამიანებს გაიხსენონ, თუ რა გააკეთა მათთვის უფალმა. წინასწარმეტყველი ასევე სთავაზობს მათ იმედს და ფარდის მიღმა ახედებს, თუ რისი გაკეთება სურს მათთვის უფალს მომავალში. ამგვარად, ახლა ადამიანები უნდა ეძიებდნენ უფალს, რადგან მასთან ურთიერთობების აღსადგენად მათ უნდა მოინანიონ შეცდომები და თავიანთი დამოკიდებულება სხვა ადამიანების მიმართ.
58-ე და 59-ე თავებში ესაია კვლავ ამახვილებს ყურადღებას სამართლიანობის საკითხზე. იგი აღწერს საზოგადოებას, რომელშიც "უკან დაიხია სამართალმა და შორს განდგა სიმართლე, რადგან წაბორძიკდა სიმართლე მოედანზე, და პატიოსნება ვეღარ შემოდის" (ეს. 59:14). თუმცა იგი ამტკიცებს, რომ ღმერთმა იცის ამის შესახებ და გადაარჩენს თავის ხალხს - "მოვა მხსნელი" (ეს. 59:20).
ესაიას მთელი წიგნის განმავლობაში განსაკუთრებული ყურადღება ეთმობა მომავალ მესიას, რომელიც, საბოლოოდ, აღადგენს ღვთის სამეფოს მიწაზე და მოიტანს სამართლიანობას, მოწყალებას, განკურნებასა და აღდგენას.
წაიკითხეთ ეს. 9:6,7; 11:1-5; 42:1-7 და 53:4-6. როგორ ეთანხმება ეს წინასწარმეტყველებები ჩვენს გაგებას იესო ქრისტეს ცხოვრების, მსახურებისა და სიკვდილის შესახებ? როგორ გვიმჟღავნებს ეს წინასწარმეტყველებები მისი წუთისოფელში მოსვლის მიზეზს?

შემდგომი გამოკვლევისათვის
წაიკითხეთ ე. უაითის წიგნში "წინასწარმეტყველები და მეფეები" თავები: "ასირიელთა დაპყრობა" (გვ. 279-292) და "ესაიას მოწოდება" (გვ. 303-310).
"წინასწარმეტყველები ხმას იმაღლებდნენ გამეფებული ურჯულოების, მოღაღადე უსამართლობის, უსაზღვრო ფუფუნებისა და მფლანგველობის, უზნეო ზეიმებისა და ლოთობის, გარყვნილების წინააღმდეგ, მაგრამ ამაო იყო მათი პროტესტები და მხილებები" (ე. უაითი. წინასწარმეტყველები და მეფეები, გვ. 282).
"განსაკუთრებით არასახარბიელო იყო ხალხის სოციალური მდგომარეობა. გამდიდრების სურვილით ადამიანები სახლს სახლზე ყიდულობდნენ და მიწას - მიწაზე… სამართლიანობის გაგება დამახინჯდა და არავის ებრალებოდა გაჭირვებული… ხალხის ხელმძღვანელებიც კი, რომლებსაც დაუცველები უნდა დაეცვათ, უყურადღებოდ ტოვებდნენ გაჭირვებულთა, ქვრივთა და ობოლთა ღაღადს…
ამიტომ არაა გასაკვირი, რომ ესაიამ, რომელიც ღვთისგან იყო მოწოდებული ყუზიაჰუს მეფობის უკანასკნელ წლებში, რათა იუდეველებისთვის უფლის გამაფრთხილებელი და მამხილებელი უწყება გადაეცა, სცადა თავი აერიდებინა მისთვის დაკისრებული პასუხისმგებლობისთვის. მას მშვენივრად ესმოდა, რომ შეხვდებოდა ჯიუტ წინააღმდეგობას" (იქვე, გვ. 306,307).
"წინასწარმეტყველთა ეს უბრალო და გასაგები სიტყვები… უნდა აღვიქვათ როგორც ღვთის ხმა, რომელიც მიმართული იყო თითოეული ადამიანისკენ. ხელიდან არ უნდა გავუშვათ კეთილი საქმის კეთების შემთხვევა, გამოვხატოთ წინდახედულება და ქრისტიანული თანაზიარება მათ მიმართ, ვინც იტანჯება და გლოვობს" (იქვე, გვ. 327).
კითხვები მსჯელობისათვის:
1.	ხშირად ვფიქრობთ, რომ წინასწარმეტყველების უმთავრეს ამოცანას წარმოადგენს მომავლის წინასწარმეტყველება. როგორ ცვლის წინასწარმეტყველის როლის თქვენეულ აღქმას ის, რომ ძველი აღთქმის წინასწარმეტყველები უფრო მეტად ყურადღებას ამახვილებდნენ მათ საზოგადოებაში არსებულ მდგომარეობაზე?
2.	წინასწარმეტყველთა ცხოვრება და უწყებები მოწმობს, რაოდენ რთული და საშიშია ჭეშმარიტების დაცვა. როგორ შეგიძლიათ ახსნათ წინასწარმეტყველთა სიტყვები და ქმედებები?
3.	წინასწარმეტყველური წიგნების კითხვისას შეიძლება მოგეჩვენოთ, რომ ღვთის რისხვა ენაცვლება მის მზრუნველობას. როგორ ათავსებთ ღვთის ამ ორ ხასიათს ერთმანეთან?
დასკვნა: ძველი აღთქმის წინასწარმეტყველნი ადამიანთა წინაშე მკაცრად იცავდნენ ღვთის ნებას. უფლის მზრუნველობას გამოხატავდნენ, როცა თავიანთ რისხვას მიმართავდნენ გაჭირვებულთა და ჩაგრულთა მიმართ სამართლიანობის ასაღორძინებლად. წინასწარმეტყველთა მოწოდება მოქცეულიყვნენ ღვთისკენ გულისხმობდა ასევე უსამართლობის დასრულებას. ზუსტად ამის გაკეთებას დაგვპირდა ღმერთი, რათა თავისი ხალხისთვის უზრუნველეყო უკეთესი მომავალი.

გაკვეთილი 6                                                                                                                3 - 9 აგვისტო
შემოქმედის თაყვანისცემა
გამოსაკვლევად შემოთავაზებული ბიბლიური მუხლები: ფსალმ. 113:9-16; რჯლ. 10:17-22; ფსალმ. 100:1; ეს. 1:10-17; ეს. 58; მარკ. 12:38-40.
სამახსოვრო მუხლი: "განა ეს მარხვა არაა, რომელიც ამოვარჩიე, გახსენი საბელნი ბოროტეულთა, შეხსენი ბორკილნი უღლისა, და გაუშვი ჩაგრულნი თავისუფლად და ყველა უღელი გაწყვიტეთ. განა იმისთვის არ არის, რომ გაუნაწილო შენი პური მშიერს და ღარიბნი და უსახლკარონი შემოიყვანო სახლში? როდესაც დაინახავ შიშველს, შემოსე იგი და შენს სისხლსა და ხორცს ნუ უგულებელჰყოფ" (ეს. 58:6,7).
ძველი აღთქმის წინასწარმეტყველთა წიგნების ზედაპირული კითხვის დროსაც ვამჩნევთ წინასწარმეტყველთა წუხილს გაჭირვებულთა და ჩაგრულთა მიმართ სასტიკი მოპყრობის გამო. წინასწარმეტყველები და ღმერთი, ვისი სახელითაც ისინი საუბრობდნენ, აღშფოთებულნი იყვნენ იმ ურჯულოებით, რომლითაც გაივსო მთელი ქვეყნიერება (იხ. ამოს. 1,2). მაგრამ რისხვისა და გოდების მიზეზს მაინც ურჯულოება წარმოადგენდა, რომელიც გამეფებული იყო ღვთის ხალხს შორის, რომლებიც მრავალ კურთხევას იღებდნენ. თუკი გავითვალისწინებთ მათ ისტორიასა და ღვთისგან მიღებულ კანონებს, ეს ადამიანები უფრო კეთილგონივრულები უნდა ყოფილიყვნენ. სამწუხაროდ, კეთილგონიერება ქრონიკულად აკლდათ და წინასწარმეტყველებს უწევდათ მიეთითებინათ საზოგადოებაში გაბატონებულ მანკიერებაზე. 
უნდა აღინიშნოს, რომ ძველი აღთქმის წინასწარმეტყველთა მრავალი ცნობილი გამონათქვამი სამართლიანობასა და უსამართლობასთან დაკავშირებით მოყვანილია თაყვანისცემის კონტექსტში. გაკვეთილის შესწავლის დროს დავინახავთ, რომ ჭეშმარიტი თაყვანისცემა  არ არის მხოლოდ ის, რაც რელიგიური რიტუალის დროს ხდება. ეს არის სხვა ადამიანთა კეთილდღეობაზე ზრუნვა და ჩაგრულთა და მივიწყებულთა მხარში ამოდგომის სურვილი.

კვირადღე                                                                                                                           4 აგვისტო
კერპთაყვანისმცემლობა და შევიწროება
რაც ისრაელიანები ეგვიპტიდან გამოიყვანა, უფალი მალევე შეხვდა მათ სინაის მთასთან და მისცა ათი მცნება, რომლებიც ამოკვეთილი იყო ქვის ფიქალებზე. პირველი ორი მცნება უკრძალავდა მათ სხვა ღმერთების თაყვანისცემასა და კერპების შექმნას (იხ. გამ. 20:2-6). პასუხად ადამიანები დაჰპირდნენ, რომ აღასრულებდნენ ყველაფერს, რაც ებრძანათ და იცხოვრებდნენ როგორც მისი ხალხი (იხ. გამ. 24:1-13).
მაგრამ ჩაიარა თითქმის ექვსმა კვირამ, მოსესგან კი არაფერი ისმოდა მას შემდეგ, რაც მთაზე ავიდა. ხალხში იბადებოდა კითხვა, თუ რა შეიძლებოდა მოსვლოდა მას. ბრბოს წნეხს ვერ გაუძლო აარონმა და ჩამოუსხა ოქროს ხბო და ხალხმა მსხვერპლი მოიტანა მის წინაშე, რის შემდეგაც "დასხდა ხალხი საჭმელად და სასმელად. და შემდეგ ადგნენ სალაღობოდ" (გამ. 32:6). უფალიც და მოსეც აღშფოთებულნი იყვნენ, თუ რა სწრაფად აქციეს ზურგი ღმერთს და დაიწყეს კერპთაყვანისმცემლობა. და მხოლოდ მოსეს შუამდგომლობამ გადაარჩინა ისრაელი დამსახურებული სასჯელისგან (იხ. გამ. 32:30-34).
ზუსტად კერპთაყვანისმცემლობა იქცა ღვთის ხალხისთვის დაბრკოლებად და მათი ხშირი დაცემის მიზეზად. ისრაელიანთა და იუდეველთა მეფეების ისტორია ხასიათდებოდა კერპთაყვანისმცემლობისა და შემაშფოთებელი ქცევების პერიოდებით; მეფეები იბირებდნენ ხალხს ცრუ ღმერთების თაყვანისცემისკენ. ამ ღალატზე არაერთხელ მიუთითეს მათ ღმერთის მიერ გამოგზავნილმა წინასწარმეტყველებმა, რათა კვლავ მოექციათ ადამიანთა გულები მისკენ. აღორძინებისა და გარდაქმნის მოწოდებებთან ერთად ძალიან ხშირად ისმოდა გაჭირვებულთა და უსუსურთა მიმართ უკეთესი მოპყრობის მოწოდებებიც.
წაიკითხეთ ფსალმ. 113:9-16. რა მნიშვნელოვანი მომენტისთვის სურს ავტორს ხაზის გასმა?
ადამიანები მიდრეკილნი არიან დაემსგავსონ იმას, ვისაც თაყვანს სცემენ და ვისზეც ამახვილებენ მთელ თავიანთ ყურადღებას. იმის ნაცვლად, რომ ისრაელიანებს თაყვანი ეცათ სამართლიანი ღმერთისთვის, მათ არჩიეს მეზობელ ხალხთა ცრუ ღმერთებისთვის თაყვანისცემა, მაგ.: ომის ღმერთი და ნაყოფიერების ღმერთი. ამიტომ სრულიად ბუნებრივია, რომ კერპთაყვანისმცემლობის დაწყებიდან ღვთის ხალხი სულ უფრო ნაკლებს ზრუნავდა სხვებზე და დაივიწყა სამართლიანობა. კერპების არჩევის შემდეგ ადამიანები შესაბამისად აღარ ზრუნავდნენ მოყვასზე. ისინი უფლის ერთგულნი რომ დარჩენილიყვნენ, მაშინ მასავით იზრუნებდნენ გაჭირვებულებზე.
იფიქრეთ, რა ზეგავლენას ახდენს ადამიანზე მისი თაყვანისცემის საგანი. როცა თაყვანს ვცემთ ვინმეს ან რამეს, მიდრეკილნი ვართ დავემსგავსოთ მას. დღეს როგორ შეგვიძლია დავინახოთ ამ პრინციპის თანამედროვე გამოხატულებანი?

ორშაბათი                                                                                                                           5 აგვისტო
თაყვანისცემის საფუძველი
მთლიან ბიბლიაში ღვთის ხალხი მოწოდებულია უფლის თაყვანისცემისკენ და ამისთვის მრავალი მიზეზი გაგვაჩნია. თაყვანს უნდა ვცემდეთ იმის გამო, თუ რას წარმოადგენს იგი და მადლიერების ნიშნად იმისთვის, რაც გაგვიკეთა. ჩვენს ქებას იმსახურებს ღვთის ისეთი თვისებები, როგორიცაა: მადლი, სამართლიანობა და მოწყალება. როცა ვფიქრობთ ღვთის არსზე და იმაზე, თუ რა გააკეთა მან ჩვენს ცხოვრებაში, გვახსენდება მისი მსხვერპლი გოლგოთის ჯვარზე და დაპირებები და შეუძლებელია ღმერთს თაყვანი არ ვცეთ და არ განვადიდოთ!
წაიკითხეთ რჯლ. 10:17-22; ფსალმ. 100:1; 145:5-10; ეს. 5:16; 61:11. რა მიზეზებია აქ მითითებული ღვთის განდიდებისა და თაყვანისცემისთვის?
თაყვანისცემისთვის ეს მიზეზები კარგად იყო ცნობილი ისრაელიანებისთვის. მონობიდან ახალგათავისუფლებული ისრაელიანებისთვის უფრო მეტად განსადიდებელი თაყვანისცემის პერიოდები განპირობებული იყო ღვთის ხილული ჩარევით მათ გადასარჩენად და სიკეთისთვის. მაგალითად, ეგვიპტიდან მათი გამოსვლისა და ზღვის გადალახვის შემდეგ მოსე და მირიამი წაუძღვნენ ხალხს ღვთის განდიდების საგალობლით გადარჩენისა და იმ სასწაულების გამო, რომლებსაც მათთვის უფალი ახდენდა (იხ. გამ. 15).
ამ მოვლენებში გამოცხადებული ღვთის სამართლიანობა და წყალობა მუდამ უნდა დარჩენილიყო მათ მეხსიერებაში. ხალხი მუდამ იხსენებდა ამ ისტორიებს, უყვებოდნენ თავიანთ შთამომავლებს, ამიტომ ღვთის საქმეები და სამართლიანობა წლების შემდეგაც კი შთაგონების წყაროდ რჩებოდა. ისტორიების ასეთი მოყოლისა და თაყვანისცემის მაგალითი ჩაწერილია რჯლ. 10:17-22-ში.
პირველ რიგში, ღვთის სამართლიანობა მისი არსებობის განუყოფელი ნაწილია, მისი ხასიათის საკვანძო კომპონენტი. "ჭეშმარიტად, ღმერთი არ ბოროტობს და ყოვლადძლიერი არ ამრუდებს სამართალს!" (იობ. 34:12). ღმერთი სამართლიანია და ზრუნავს სამართლიანობის შესახებ და ეს მნიშვნელოვანი მიზეზია, რათა თაყვანი ვცეთ და განვადიდოთ იგი.
მეორე მხრივ, ღვთის სამართლიანობა მიუკერძოებელია. იგი სამართლიანად მოქმედებს თავისი ხალხის, ყველა გაჭირვებულისა და ჩაგრულის საკეთილდღეოდ. წმიდა წერილში ღმერთი წარმოდგენილია როგორც ის, ვისაც "დაჩაგრულთა ღაღადი ესმის" (იობ. 34:28) და ყველანაირად ცდილობს გამოასწოროს ჩვენი წუთისოფლის აშკარა უსამართლოებები. ეს სრულად განხორციელდება ღვთის სამსჯავროზე და წუთისოფლის აღდგენის დროს.
თუკი წარსულში ისრაელიანებს მიზეზი ჰქონდათ ღვთის განსადიდებლად, მაშინ რაოდენ ბევრი მიზეზი გვაქვს ჩვენ  გოლგოთის ჯვარზე ქრისტეს მსხვერპლის შემდეგ?

"რელიგიური"  შემვიწროებლები
ისრაელისა და იუდეველთა სამეფოს საუკეთესო პერიოდში ხალხი დაბრუნდა ტაძარში და თაყვანს სცემდა ღმერთს, თუმცა მაშინ მათი თაყვანისცემა ხშირად ირეოდა კერპთაყვანისმცემლობაში და მეზობელ ხალხთა რელიგიურ პრაქტიკებში. თუმცა, წინასწარმეტყველთა სიტყვის თანახმად, როცა ხალხი ცდილობდა დაეცვა ერთგულება და ყველა რელიგიური წეს-ჩვეულება, ეს არ იყო საკმარისი, რათა ყოველდღიურ ცხოვრებაში მობრუნებულიყვნენ ბოროტებისგან. და როგორც არ უნდა ეცადათ მიეღწიათ მაღალი სულიერი დონისთვის ღვთისმსახურების რიტუალების საშუალებით, მათი საგალობლების მუსიკა ვერ ახშობდა გაჭირვებულთა და ჩაგრულთა ძახილს.
ამოსმა თავის თანამედროვეებს უწოდა "ღარიბ-ღატაკთა მშთანქმელნო და ქვეყნის ბეჩავთა დამღუპველნო" (ამოს. 8:4). იგი ხედავდა მათ სურვილს მალე დაესრულებინათ რელიგიური წეს-ჩვეულებები, რათა დაბრუნებოდნენ თავიანთ უსამართლო ვაჭრობას, რათა "ეყიდათ ვერცხლით ბეჩავნი და წყვილი ხამლით ღარიბ-ღატაკნი, პურის განაცხრილი კი გაეყიდათ" (ამოს. 8:6).
წაიკითხეთ ეს. 1:10-17; ამოს. 5:21-24 და მიქ. 6:6-8. რას ეუბნებოდა უფალი ამ "რელიგიურ" ადამიანებს მათი რიტუალების შესახებ?
ღმერთი თავის წინასწარმეტყველთა მეშვეობით სიძულვილს გამოხატავს ისეთი რელიგიისა და თაყვანისცემის მიმართ, რომლებიც უყურადღებოდ ტოვებენ გარშემომყოფთა ტანჯვასა და შევიწროებას. ამოს. 5:21-24-ში ვკითხულობთ, რომ ღმერთს "სძულს" და "ვეღარ იღებს" ასეთ თაყვანისცემას. მათ შეკრებას იგი ადარებს სიმყრალეს, ხოლო შესაწირავებსა და სიმღერებს  უარყოფს როგორც უსარგებლო დანაწონს.
მიქას 6-ში ნაჩვენებია, რომ აბსურდულია ღმერთს ასიამოვნო "ათასი ვერძით, ზეთის ათიათასი მდინარეთი" (მუხ. 7). უფრო მეტად აბსურდული და საშინელია პირმშოს მსხვერპლი, რათა ღვთის კეთილგანწყობა და პატიება მოიპოვო.
ერთადერთი, რაც მათგან სურდა უფალს, მდგომარეობდა შემდეგ სიტყვებში: "მხოლოდ სამართლის ქმნა, წყალობის სიყვარული; მოწიწებით სიარული უფლის წინაშე" (მიქ. 6:8).
გამოგიჭერიათ თუ არა თავი იმ აზრზე, რომ უფრო მეტად ცდილობთ დაიცვათ რელიგიური ფორმები და წეს-ჩვეულებები, ვიდრე იზრუნოთ გაჭირვებულებზე? რა ისწავლეთ ამ გამოცდილებიდან?

თაყვანისცემის საშუალება
როდესაც წინასწარმეტყველები ცდილობდნენ, აეხსნათ კავშირი თაყვანისცემასა და სამართლიანობას შორის, მიუთითებდნენ კიდევ ერთ ძალიან მნიშვნელოვან ასპექტზე. თავად თაყვანისცემის მნიშვნელოვან ნაწილს წარმოადგენს გაჭირვებულთა და ჩაგრულთა ცხოვრების შესამსუბუქებლად აქტიური მუშაობა და მათი დახმარება. ეს კავშირი ძალიან კარგად არის ნაჩვენები ეს. 58-ში.
წაიკითხეთ ეს. 58. თუკი ვიმსჯელებთ ამ თავის დასაწყისის მიხედვით, რა არის არასწორი ღმერთსა და მის ხალხს შორის ურთიერთობაში?
როგორც ადრე აღინიშნა, ეს კრიტიკა მიმართული იყო ადამიანებისკენ, რომლებიც აქტიურად იცავდნენ ყველა რელიგიურ წეს-ჩვეულებას. იქმნება წარმოდგენა, რომ გულწრფელად ეძებენ ღმერთს, მაგრამ მათი ძალისხმევა ამაოა. ამიტომ უფალი ამბობს, რომ უნდა გადახედონ ღვთის მსახურების თავიანთ წესს. ღმერთს სურდა ჭეშმარიტი თაყვანისცემა: "გახსენი ბორკილნი უღლისა, და გაუშვი ჩაგრულნი თავისუფლად და ყველა უღელნი გაწყვიტეთ" (ეს. 58:6). გარდა ამისა, მოსალოდნელი იყო, რომ დააპურებდნენ მშივრებს, უმასპინძლებდნენ უსახლკაროებსა და დაეხმარებოდნენ გაჭირვებულებს.
აქ არ არის ნათქვამი, რომ მსგავსი საქმეები თაყვანისცემის გამოხატვის ერთადერთი ფორმაა, მაგრამ უფალი წარმოადგენს მათ როგორც ჭეშმარიტი თაყვანისცემის უმნიშვნელოვანეს და უპირატეს ელემენტს. ამგვარად, თაყვანისცემა არ მდგომარეობს მხოლოდ ჩვენს შინაგან მდგომარეობაში, არამედ იმაშიც, თუ რას მოაქვს კურთხევა გარშემომყოფებისთვის. "რელიგიის ჭეშმარიტი მიზანი არის ადამიანთა გათავისუფლება ცოდვის ტვირთისგან, მოუთმენლობისა და ჩაგვრის მოშორება და სამართლიანობის, თავისუფლებისა და მშვიდობის ხელშეწყობა" (მეშვიდე დღის ადვენტისტთა ბიბლიური კომენტარები, ტ. 4, გვ. 306).
ასეთი თაყვანისცემის შედეგი იქნება უხვი კურთხევები, რომლებიც უფალმა მოუმზადა თავის შვილებს (იხ. ეს. 58:8-12). თუკი ადამიანები ნაკლებად გაამახვილებდნენ ყურადღებას საკუთარ თავზე, აღმოაჩენდნენ, რომ ღმერთი მუშაობს მათთან ერთად და მოქმედებს მათი მეშვეობით, რათა მოიტანოს განკურნება და აღდგენა.
საინტერესოა, რომ ამ თავში მოცემული თაყვანისცემის საშუალება დაკავშირებულია "ნუგეშთან", რომელიც გვაქვს შაბათი დღის დაცვის წყალობით. უკვე განვიხილეთ გარკვეული კავშირი შაბათის დაცვასა და მსახურებას შორის, მაგრამ ეს მუხლები გულისხმობს ორივე ასპექტს და ადამიანებს მოუწოდებს თავიანთი თაყვანისცემა გახადონ ცოცხალი და მოქმედი და მოიპოვონ ღვთის კურთხევები. ამ ტექსტებზე ფიქრისას ელენ უაითი წერდა: "მათ, ვინც უფლის შაბათს იცავს, ეკისრებათ მოწყალებისა და ქველმოქმედების სამუშაოს შესრულების პასუხისმგებლობა" (ქველმოქმედების მსახურება, გვ. 121).

მოწყალება და ერთგულება
ზოგიერთი რელიგიური მოძღვარი თავის დროზე აკრიტიკებდა იესო ქრისტეს იმის გამო, რომ ერთ სუფრასთან ჯდებოდა "ცოდვილებთან " ერთად. მხსნელმა უპასუხა ოსია წინასწარმეტყველის ციტატით, ურჩია რა, რომ უფრო ღრმად შეესწავლათ და გაეგოთ, თუ რა ჰქონდა მხედველობაში ღმერთს, როცა თქვა: "წყალობა მსურს და არა მსხვერპლი" (მათ. 9:13; ციტატა ოს. 6:6-დან).
როგორც ვიცით, იესო ქრისტეს ცხოვრება აღსავსე იყო ადამიანთა მიმართ მსახურებითა და მზრუნველობით. მისი დამოკიდებულება სხვა ადამიანების მიმართ, განკურნების სასწაულები და მრავალი იგავი მოწმობდა, რომ ზუსტად ცხოვრების ასეთი სტილია საუკეთესო საშუალება, გამოხატო ჭეშმარიტი ერთგულება ღმერთისადმი. იესოს მთავარი კრიტიკოსები, რელიგიური ლიდერები, თავად იკიცხებოდნენ ქრისტეს მხრიდან. ესაია წინასწარმეტყველის დროში მყოფ მორწმუნეთა მსგავსად, ეს ადამიანები ვარაუდობდნენ, რომ ყველა რელიგიური წეს-ჩვეულების დაცვა ღმერთთან მჭიდრო ურთიერთობის გარანტიას აძლევდათ და, ამავდროულად, ექსპლუატაციას უწევდნენ ღარიბებს და არ ეხმარებოდნენ გაჭირვებულებს. მათი თაყვანისცემა არ შეესაბამებოდა მათსავე ქცევას, ამიტომ იესომ მკაცრად განიკითხა ასეთი პირფერობა.
წაიკითხეთ მარკ. 12:38-40. რისი თქმა სურდა იესოს, როდესაც მწიგნობართა ქმედებები ჩამოთვალა და მათ "ქვრივთა სახლების მჭამელები" უწოდა? როგორ ახსნიდით, რატომ მიიღებენ ისინი "უფრო დიდ სასჯელს"?
რელიგიური ლიდერებისთვის განკუთვნილი ალბათ ყველაზე შემაშფოთებელი ქადაგება ჩაწერილია მათ. 23-ში. იესომ განაცხადა, რომ მათი რელიგია არა მხოლოდ არ ეხმარება ღატაკთ, არამედ ტვირთადაც კი აწვებათ მათ. ქრისტემ თქვა, რომ თავიანთი ქმედებით, ხანდახან კი უმოქმედობითა და მზრუნველობის არარსებობით ისინი "ცათა სასუფეველს კეტავენ ადამიანთა წინაშე" (მათ. 23:13).
წინა საუკუნეების წინასწარმეტყველთა მოძღვრების თანახმად იესო ასევე პირდაპირ მიუთითებს რელიგიური წეს-ჩვეულებების დაცვასა და უსამართლობას შორის არსებულ შეუსაბამობაზე, რომელსაც ხალხის მმართველები ხელს უწყობდნენ სარგებლის მიღების ძიებაში. "ვაი თქვენ, მწიგნობარნო და ფარისეველნო, რომლებიც იხდით პიტნის, კამისა და კვლიავის მეათედს და მიტოვებული გაქვთ ის, რაც უფრო მთავარია რჯულში - განკითხვა, წყალობა და სარწმუნოება" (მათ. 23:23). იესომ აღნიშნა, რომ რელიგიური წეს-ჩვეულებები და დადგენილი ტრადიციები, თავისთავად, სასარგებლოა, მაგრამ მათ არ უნდა გამოდევნოს სხვების მიმართ სამართლიანი ურთიერთობები.
როგორ ავიცილოთ თავიდან მაცდუნებლი ფიქრი იმის შესახებ, რომ საკმარისია ჭეშმარიტების თეორიულად ცოდნა?

პარასკევი                                                                                                                           9 აგვისტო
შემდგომი გამოკვლევისთვის
წაიკითხეთ ელენ უაითის წიგნში "ქველმოქმედების მსახურება" თავი "ესაია წინასწარმეტყველის 58-ე თავი - ღვთაებრივი წესები" (გვ. 29-34) და წიგნში "ქრისტე - წუთისოფლის იმედი" თავი "ვაი თქვენ, ფარისეველნო" (გვ. 610-620).
"როდესაც წინასწარმეტყველი სერიოზულ ყურადღებას აქცევდა ღვთისმოსაობის გამოვლენას ხალხის ყოველდღიურ ცხოვრებაში, იგი მხოლოდ იმეორებდა რჩევებს, რომლებიც ისრაელიანებს ასწლეულების წინ მიეცათ… იეჰოვას მსახურები ამ სიტყვებს ასწლეულებიდან ასწლეულებში უმეორებდნენ მათ, ვინც საშიშროების წინაშე იდგა, ეცხოვრა ფორმალობით და დაევიწყებინათ მოწყალება" (ე. უაითი. წინასწარმეტყველები და მეფეები, გვ. 326, 327).
"დარიგება მივიღე, ეკლესიის წევრთა ყურადღება გავამახვილო ესაიას წიგნის 58-ე თავზე. ყურადღებით წაიკითხეთ იგი და ეცადეთ გაარკვიოთ, თუ რომელი მსახურება მიანიჭებს სიცოცხლეს თქვენს ეკლესიას. მახარობლური საქმე უნდა სრულდებოდეს როგორც ჩვენი გულუხვობით, აგრეთვე ჩვენი შრომით. როცა ხვდებით გაჭირვებულებს, რომელთაც დახმარება სჭირდებათ, დაეხმარეთ. როცა ხედავთ მშივრებს, დააპურეთ. როცა ამ საქმეს ასრულებთ, გააკეთებთ ზუსტად იმას, რასაც ქრისტე აკეთებდა. უფლის წმიდა მსახურება წარმოადგენდა ქველმოქმედებას. მოუწოდეთ ჩვენს ხალხს ჩაერთონ ამ საქმეში" (ე. უაითი. ქველმოქმედების მსახურება, გვ. 29).
კითხვები მსჯელობისათვის:
1.	გიფიქრიათ თუ არა ოდესმე სამართლიანობისა და მოწყალების საქმეზე როგორც თაყვანისცემის საშუალებაზე? როგორ ცვლის თაყვანისცემის ასეთი გაგება თქვენს დამოკიდებულებას სხვების მიმართ მზრუნველობაზე?
2.	როგორ არ დავუშვათ ჩვენს ქრისტიანულ ცხოვრებაში (როგორც პირადში, ასევე ეკლესიურშიც) უგულებელვყოთ ის, "რაც უფრო მთავარია რჯულში" (მათ. 23:23)? შეგიძლიათ თუ არა გაიხსენოთ ცხოვრებიდან მაგალითები, როცა "კოღოს წურავდნენ და აქლემს კი ყლაპავდნენ" (მათ. 23:24)?
3.	რატომ ითვლება პირფერობა ცოდვად? რა არის იმაში ცუდი, როცა ცდილობ თავი აჩვენო უკეთესი მხრიდან?
4.	როგორ ცვლის თქვენს წარმოდგენას წუთისოფელზე წინასწარმეტყველთა მხრიდან გამოხატული ღვთის მზრუნველობა და სიყვარული გაჭირვებულთა მიმართ? 
დასკვნა: წინასწარმეტყველები ამხელდნენ ბოროტმოქმედებას ხალხისა, რომლებიც ფიქრობდნენ, რომ თაყვანს სცემდნენ ღმერთს. იესო ქრისტესთვის და მისი წინასწარმეტყველებისთვის თაყვანისცემა შეუთავსებელია უსამართლობასთან და მსგავსი რელიგია წარმოადგენს პირფერობას. ღვთისთვის სასიამოვნო ჭეშმარიტი თაყვანისცემა გამორიცხავს ნებისმიერი სახის შევიწროებასა და გულისხმობს გაჭირვებულთა და მაშვრალთა მიმართ მზრუნველობას.







გაკვეთილი 7                                                                                                            10 - 16 აგვისტო
იესო და გაჭირვებულები
გამოსაკვლევად შემოთავაზებული ბიბლიური მუხლები: ლუკ. 1:46-55; 4:16-21; 7:18-23; მათ. 12:15-21; მათ. 21:12-16; მარკ. 11:15-19; ეს. 53:3-6.
სამახსოვრო მუხლი: "უფლის სულია ჩემზე, ვინაიდან მან მცხო გლახაკთა სახარებლად, მომავლინა გულშემუსვრილთა განსაკურნებლად, ტყვეთათვის თავისუფლების და ბრმათათვის თვალის ახელის გამოსაცხადებლად, ჩაგრულთა გასათავისუფლებლად, უფლის შეწყალების წლის გამოსაცხადებლად" (ლუკ. 4:18,19).
იესო დედამიწაზე მოვიდა, რათა გვიჩვენოს, როგორია ღმერთი. მან ადამიანებს გაუცხადა ღმერთი თავისი სწავლების, მსხვერპლის, ცხოვრებისა და უბრალო ადამიანების მიმართ დამოკიდებულების მეშვეობით. მისი საქმეები ადამიანებზე გარდამქმნელ ზეგავლენას ახდენდა.
მესიის მსახურების ამ ასპექტს წინასწარმეტყველებდნენ ძველი აღთქმის წინასწარმეტყველები, ქრისტეს დედა - მარიამი და თავად მაცხოვარიც, როცა თავისი მისია ჩამოაყალიბა პირველ ჩაწერილ ქადაგებაში (იხ. ლუკ. 4). გარდა ამისა, როცა სახარების ავტორები ყვებოდნენ ქრისტეს ცხოვრების შესახებ, ისინი ხშირად გამოიყენებდნენ ძველი აღთქმის წინასწარმეტყველების ენას, რათა აეხსნათ მისი საქმეები, მათ შორის თანაგრძნობა ღატაკთა და ჩაგრულთა მიმართ. 
თუმცა რელიგიურმა ლიდერებმა იესო ქრისტე აღიქვეს როგორც საფრთხე და ამ გარემოებამ საშინელი და სასტიკი ქმედებისაკენ უბიძგათ. მათ შეიპყრეს იესო, უსამართლოდ გაასამართლეს და ჯვარს აცვეს. ღმერთმა იესო ქრისტეს სახით საკუთარ თავზე გამოსცადა უსამართლობა და ქრისტეს სიკვდილმა გამოავლინა ამ ბოროტების მთელი საშინელება. მაგრამ უფალმა თავისი აღდგომით გაიმარჯვა, მოგვანიჭა სიცოცხლე, წყალობა და ხსნა.

კვირადღე                                                                                                                         11 აგვისტო
მარიამის საგალობელი
წარმოიდგინეთ ასეთი სურათი: გაბრიელ ანგელოზმა აუწყა მარიამს, რომ იგი უნდა გამხდარიყო უზენაესის ძის - იესოს დედა. არავის არაფერს ეუბნება, იგი ისე მიდის თავისი ნათესავის - ელისაბედის მოსანახულებლად, რომელიც, მიუხედავად თავისი ხანდაზმული ასაკისა, ასევე ორსულად არის. სულიწმიდით აღვსილი ელისაბედი, მარიამის საიდუმლოს იგებს მანამ, სანამ ის რაიმეს მოუთხრობს მას და ორივენი ერთად ხარობენ ღვთის დაპირებებითა და წყალობით.
წაიკითხეთ ლუკ. 1:46-55. ყურადღება მიაქციეთ: მარიამი ღმერთს მადლობას უხდის არა მხოლოდ იმის გამო, რაც უშუალოდ მას ეხება ("ვინაიდან დიდი საქმე მიყო ძლიერმა და წმიდაა სახელი მისი"; ლუკ. 1:49), არამედ იმითვისაც, რომ ღმერთი ზრუნავს მთელ ისრაელიანებზე. რატომ არ უნდა ვფიქრობდეთ მხოლოდ საკუთარ თავზე, როცა თაყვანს ვცემთ ღმერთს და განვადიდებთ მას?
ეს არაჩვეულებრივი საგალობელი კარგად მოერგებოდა ფსალმუნებს ან ებრაელი წინასწარმეტყველების წერილებს. მარიამი აღვსილია გაოცებისა და ღვთისადმი მადლიერების გრძნობით. ნათელია, იგი საკუთარ ცხოვრებაში ხედავდა მის საქმეებს, ასევე იცოდა ღვთის ჩანაფიქრის აღსრულების შესახებ თავის ხალხთან და მთლიანობაში კაცობრიობასთან დაკავშირებით. 
მაგრამ მარიამისთვის ღმერთი არა მხოლოდ ძლიერი და ქების ღირსია, ასევე მოწყალეცაა და განსაკუთრებული მზრუნველობით ეკიდება თავმდაბლებს, ჩაგრულ და გაჭირვებულ ადამიანებს. მის საგალობელში შემდეგი სიტყვებია: "ტახტებიდან გადმოყარა ძლიერნი და აამაღლა თავმდაბალნი; მშიერნი სიკეთით აღავსო და მდიდარნი ხელცარიელი გაუშვა" (ლუკ. 1:52,53).
იესო ქრისტეს მიწიერი ცხოვრების დასაწყისშივე იგი წარმოგვიდგება როგორც მმართველი (იხ. ლუკ. 1:43), მაგრამ სხვაგვარი სამეფოს მმართველი. მრავალი კომენტატორი აღნიშნავს: ღვთის სამეფო, რომლის დასამყარებლადაც იესო მოვიდა, უნდა გამხდარიყო "ამოტრიალებული სამეფო", ანუ სამეფო კარდინალურად განსხვავებული ფასეულობებით და პრინციპებით ამქვეყნიურ სამეფოებთან შედარებით. ქრისტეს სამეფოს აღწერის მიხედვით, წუთისოფლის ძლევამოსილი და მდიდარი ადამიანები მის საზოგადოებაში დაბალ საფეხურზე არიან, ხოლო ღატაკნი და ჩაგრულნი - გათავისუფლებულები, "სიკეთით აღვსილნი" და ამაღლებულები.
რამდენად შეესაბამება ეკლესია მარიამის მიერ აღწერილი "ამოტრიალებული სამეფოს" მოდელს? როგორ შეგვიძლია ამ იდეალის რეალიზება ისე, რომ თავი ავარიდოთ უსამართლო დამოკიდებულებას იმ მდიდარი და ზეგავლენიანი ადამიანების მიმართ, რომლებმაც ასევე მიიღეს ქრისტეს სიყვარული?

იესოს მისია
მიუხედავად იმისა, გათვალისწინებული იყო თუ არა იმ დღის საკითხავში ეს ნაწყვეტი თუ იესომ განზრახ მოძებნა შესაბამისი მუხლები გრაგნილში (იხ. ეს. 61:1,2), რომელიც წასაკითხად მიაწოდეს, მოცემული მუხლები შემთხვევით როდი დაედო საფუძვლად მის საჯარო პირველ ქადაგებას. შემთხვევითი როდია ასევე ისიც, რომ ლუკ. 4:16-21-ში იესოს ქადაგების ხსენებით ლუკა თხრობას იწყებს ქრისტეს საზოგადოებრივი მსახურების შესახებ.
იესომ თითქოს დაიჭირა მარიამის საგალობლის მოტივი "ამოტრიალებული სამეფოს" შესახებ და თავის მსახურებაში დაიწყო მისი ხორცშესხმა. ესაიას წინასწარმეტყველებას უნდა განემარტა ქრისტეს აწმყო და მომავალი ქმედებები. გარდა ამისა, ეს იყო კიდევ ერთი საშუალება გამოეხატა ის, რაც მარიამმა აღწერა ოცდაათი წლის წინ. ღატაკნი და ჩაგრულნი დგანან კეთილი უწყების ცენტრში, რომელიც იესომ მოუტანა მათ. 
ეს. 61-ის ეს მუხლები იესომ გამოაცხადა, როგორც საკუთარი ქმედებების გეგმა. მისი მსახურება და მისია ერთდროულად უნდა გამხდარიყო სულიერიც და პრაქტიკულიც და მან აჩვენა, რომ სულიერი და პრაქტიკული არ არის განცალკევებული ცნებები, როგორც ხანდახან გვეჩვენება. ქრისტესთვის და მისი მოწაფეებისთვის ადამიანებზე პრაქტიკულად ზრუნვა სულიერი მზრუნველობის განუყოფელი ნაწილია.
წაიკითხეთ და შეადარეთ ლუკ. 4:16-21 და 7:18-23. თქვენი აზრით, რატომ უპასუხა იესომ ასე? როგორ უპასუხებდით თქვენ მსგავს შეკითხვას ქრისტეს ღვთაებრივი ბუნებისა და მისიის შესახებ?
როცა იესომ სახარების გასავრცელებლად გააგზავნა თავისი მოწაფეები, მისცა დავალება, რომელიც ასევე შეესაბამებოდა ამ მისიას. მოწაფეებს უნდა ეუწყებინათ, რომ "მოახლოებულია ცათა სასუფეველი" (მათ. 10:7), ასევე შეესრულებინათ ქრისტეს შემდეგი მითითებები: "სნეულნი განკურნეთ, მკვდრები აღადგინეთ, კეთროვანნი განწმიდეთ, ეშმაკები განდევნეთ. უსასყიდლოდ მიგიღიათ და უსასყიდლოდვე გაეცით" (მათ. 10:8). ქრისტეს სახელით მათი მსახურება იყო მისი მსახურებისა და იმ სამეფოს ფასეულობებისა და პრინციპების ასახვა და განსახიერება, სადაც იესო ადამიანებს ეპატიჟებოდა. მოწაფეები ასევე უნდა გაერთიანებულიყვნენ იესოსთან მისი მისიის შესრულებაში, წამოეყენებინათ დაცემულნი და გზააბნეულნი.
როგორ შეგვიძლია შევინარჩუნოთ ბალანსი ქველმოქმედების მსახურებასა და გზააბნეული წუთისოფლისთვის სამი ანგელოზის უწყების ქადაგებას შორის? რატომ არის, რომ ყველაფერი, რასაც ვაკეთებთ, ასეა თუ ისე, დაკავშირებულია "აწმყო დროისთვის ჭეშმარიტების" უწყებასთან?

იესო კურნავს
სახარებაში ბევრი ისტორიაა ჩაწერილი ქრისტეს სასწაულების შესახებ, განსაკუთრებით კი განკურნებების შესახებ. როგორც ესაიამ იწინასწარმეტყველა, იესო კურნავდა ბრმებს, კოჭლებს და ათავისუფლებდა მათ, ვინც წლების განმავლობაში სნეულებისა და ტანჯვის მონობაში იმყოფებოდა (იხ. მარკ. 5:24-34; იოან. 5:1-15). გარდა ამისა, უფალი კურნავდა კეთროვანებს არა მხოლოდ სიტყვით, არამედ შეხებითაც, თუმცა ისინი "უწმინდურად" ითვლებოდნენ. ქრისტე დევნიდა ეშმაკებს, რომლებიც ადამიანთა გონებასა და სხეულს იპყრობდნენ და მკვდრებსაც კი აღადგენდა.
შეგვიძლია ვივარაუდოთ, რომ ეს სასწაულები ძალიან ბევრ ადამიანს იზიდავდა, რაც კარგ მოწმობას წარმოადგენდა მის ძალასა და ხელმწიფებაში დაეჭვებულთა და კრიტიკოსთათვის. მაგრამ ყოველთვის ასე როდი იყო. იესო ხშირად უკრძალავდა განკურნებულ ადამიანს მოეთხრო თავისი განკურნების შესახებ. მართალია განკურნებული ადამიანები ხშირად ვერ არხერხებდნენ საიდუმლოდ შეენახა მათი განკურნების ამბავი, მაგრამ ქრისტე ცდილობდა ეჩვენებინა, რომ მისი სასწაულები არ არის სანახაობა, არამედ რაღაც უფრო მეტად მნიშვნელოვანი. ქრისტეს მთავარ მიზანს წარმოადგენდა ადამიანთათვის ხსნის მინიჭება.
იესო განკურნების სასწაულის მოხდენისას გამოხატავდა თავის თანაგრძნობას. მაგალითად, მანამ, სანამ მათე გვამცნობს, თუ როგორ დააპურა ქრისტემ ხუთი ათასი ადამიანი, იგი წერს: "გამოვიდა და, უამრავი ხალხი რომ დაინახა, შეებრალა ისინი და განკურნა მათი სნეულები" (მათ. 14:14). იესო გრძნობდა ამ ადამიანთა ტკივილს და ყველაფერს აკეთებდა, რაც შეეძლო, რათა დახმარებოდა მათ და განეკურნა ისინი.
წაიკითხეთ ესაიას წინასწარმეტყველება მათ. 12:15-21-ში. როგორ მიუთითებენ ესაია და მათე იმაზე, რომ იესო აკეთებდა რაღაც უფრო მეტს, ვიდრე უბრალოდ იმ სნეულთა განკურნებაა, რომელთა რიცხვიც ასეულებს აღწევდა?
"ქრისტეს ყოველი სასწაული მისი ღვთიურობის ნიშანი იყო. იგი ასრულებდა იმას, რაც ნაწინასწარმეტყველები იყო მესიის შესახებ, მაგრამ ფარისევლები მისი მოწყალების საქმეებს მუდმივ შეურაცხყოფად ღებულობდნენ. იუდეველთა მთავრები გულგრილად უყურებდნენ ადამიანთა ტანჯვას. ბევრ შემთხვევაში, მწუხარება, რომლის შემსუბუქებასაც ქრისტე ცდილობდა, მათი ეგოიზმითა და ჩაგვრით იყო გამოწვეული და ამიტომ მისი სასწაულები საყვედურებად იქცეოდა მათთვის" (ქრისტე - წუთისოფლის იმედი, გვ. 406).
ქრისტეს განკურნების სასწაულები თანაგრძნობის გამოვლინება იყო. მაგრამ ყველა შემთხვევაში ეს ხდებოდა იმ მიზნით, რომ ადამიანი მიეყვანა საუკუნო სიცოცხლესთან (იხ. იოან. 17:3).

ტაძრის განწმედა
როცა სახარებებში ვკითხულობთ ისტორიებს ქრისტეს შესახებ, ხშირად გვიზიდავს მისი მზრუნველობა სნეულთა და ბავშვთა მიმართ, მისი ისტორიები დაკარგულის ძებნისა და საუბრები ღვთის სასუფევლის შესახებ. შესაძლებელია, ამიტომაც სხვა ისტორიები, რომლებშიც იგი მტკიცედ და მძაფრად მოქმედებს, რელიგიური ლიდერებისა და ზოგიერთი მათი ქმედების წინააღმდეგ გამოსვლისას, შეიძლება სრულიად მოულოდნელი აღმოჩნდეს ჩვენთვის.
წაიკითხეთ მათ. 21:12-16; მარკ. 11:15-19; ლუკ. 19:45-48 და იოან. 2:13-17. რა მნიშვნელობა აქვს იმ ფაქტს, რომ ეს ისტორია ოთხივე სახარებაშია ჩაწერილი?
არ არის გასაკვირი, რომ ამ შემთხვევას აღწერს ოთხივე მახარობელი. ეს დრამატული ისტორია აღსავსეა დინამიკითა და ემოციური მხურვალებით. ნათელია, იესო ძალიან განიცდიდა იმას, რომ ტაძარს გამოიყენებდნენ მსგავსი სახით და ჭეშმარიტი თაყვანისცემა ჩაანაცვლეს სამსხვერპლო ცხოველების ვაჭრობით. როგორი წაბილწვაა! ტაძარში სამსხვერპლო ცხოველებით ბინძური ვაჭრობა არანაირად არ წარმოადგენდა წუთისოფლის ცოდვების გამო ქრისტეს ჩამნაცვლებელ მსხვერპლს!
ქრისტეს რეაქცია კარგად ერგება ებრაელი წინასწარმეტყველების ქცევის მოდელს. ყველა ისტორიაში ან იესო ან მახარობელი ციტირებს ესაიას, იერემიას ან ფსალმუნებს, რათა აეხსნათ მომხდარი. როდესაც ვაჭართა განდევნის შემდეგ იესომ დაიწყო განკურნება და სწავლება ტაძარში, ხალხმა იესო წინასწარმეტყველად აღიარა (იხ. მათ. 21:11) და მასთან მივიდა. ეს ადამიანები იკურნებოდნენ მასთან შეხებით და მისი სწავლების მოსმენისას იმედს პოვებდნენ.
რელიგიური ლიდერებიც აღიარებდნენ ქრისტეს წინასწარმეტყველად, მაგრამ თვლიდნენ, რომ საშიშროებას წარმოადგენს მათი ძალაუფლებისა და სოციალური წესრიგის სტაბილურობისთვის. ამიტომ ლიდერები წავიდნენ, რათა შეთქმულება მოეწყოთ იესო ქრისტეს წინააღმდეგ, მსგავსად იმისა როგორც მათი წინამორბედები მოილაპარაკებდნენ ხოლმე წინასწარმეტყველთა მოკვლის შესახებ წარსულში (იხ. ლუკ. 19:47,48).
როგორც ეკლესიის წევრებმა, რა შეგვიძლია გავაკეთოთ ჩვენი მხრიდან, რათა იერუსალიმის ტაძრისგან განსხვავებით ჩვენი ეკლესია არასდროს იქცეს ადგილად, რომელსაც სჭირდება განწმედა? რა ქმედებებმა შეიძლება წაბილწონ იგი?

ქრისტეს ჯვარი
ის გარემოება, რომ ჩვენი ღმერთი ხედავს და იგებს ღატაკთა და ჩაგრულთა ღაღადს, გვამშვიდებს რთულ პერიოდში. გვაოგნებს, რომ უფალმა იესო ქრისტემ განიცადა მთელი სამყაროს სისასტიკე, შევიწროება და უსამართლობა. მიუხედავად მთელი თანაგრძნობისა და სიკეთისა, რომლითაც აღსავსე იყო ქრისტეს ცხოვრება და მსახურება, მისი სიკვდილი მოვიდა სიძულვილის, შურისა და უსამართლობის შედეგად.
გეთსიმანიის ბაღში მხსნელის ლოცვის მომენტიდან და თავის სიკვდილამდე იესომ გადაიტანა დაცინვა, მასხრად აგდება და საშინელი წამება. ტკივილი ძლიერდებოდა ტანჯულის უდანაშაულობით, სისპეტაკითა და სიკეთით: "არამედ წარმოიცარიელა თავი და მიიღო მონის ხატება, გახდა კაცთა მსგავსი და შესახედაობით კაცს დაემსგავსა. დაიმდაბლა თავი და მორჩილი გახდა თვით სიკვდილამდე, ჯვარცმით სიკვდილამდე" (ფილიპ. 2:7,8). ხსნის ისტორიის პრიზმის მეშვეობით ვხედავთ ქრისტეს მიერ ჩვენ გამო გაღებული მსხვერპლის სიდიადეს, მაგრამ არ უნდა დაგვავიწყდეს სისასტიკე იმ უსამართლო ტანჯვებისა, რომლებიც მან განიცადა.
წაიკითხეთ ეს. 53:3-6. რა მოუვიდა იესოს: უდანაშაულო მსხვერპლს დამნაშავეთათვის? როგორ გვეხმარება ეს ნაწყვეტი გავაცნობიეროთ, თუ რისი გადატანა მოუწია ქრისტეს ჩვენს გადასარჩენად?
ქრისტეში ღმერთმა იცის, თუ რას ნიშნავს იყო ბოროტებისა და უდანაშაულობის მსხვერპლი. თუკი უდანაშაულო ადამიანის მოკვლა ბოროტმოქმედებაა, მაშინ ღმერთის მოკვლა უფრო მეტია, ვიდრე ბოროტმოქმედება. ღმერთი იმდენად დაგვემსგავსა ჩვენს შემუსრულ და სავალალო მდგომარეობაში, რომ მიზეზი არ გვაქვს ეჭვი გვეპარებოდეს მის თანაგრძნობასა და ერთგულებაში: "ვინაიდან ისეთი მღვდელმთავარი როდი გვყავს, რომ ვერ შეძლოს თანაგვიგრძნოს ჩვენს უძლურებებში, არამედ ჩვენსავით გამოცდილი ყველაფერში, გარდა ცოდვისა" (ებრ. 4:15). ჩვენი ღმერთის ხასიათის რა საოცარი გამოცხადებაა! შეძლებს თუ არა ჩვენი გონება ოდესმე ბოლომდე გააცნობიეროს ღმერთის შესახებ ის კეთილი უწყება, რომლის სიმბოლოსაც წარმოადგენს ჯვარი?
რატომ უნდა იდოს ჩვენი მისიის საფუძველში იესო ქრისტეს მსხვერპლი როგორც შემნაცვლებელი, განსაკუთრებით გაჭირვებულთათვის უწყებაში?

შემდგომი გამოკვლევისთვის
წაიკითხეთ ე. უაითის წიგნში "ქველმოქმედების მსახურება" თავი "მოძღვრის კვალდაკვალ" (გვ. 117-124), წიგნში "განკურნების მსახურება" თავი "მსახურების დღეები" (გვ. 29-50) და წიგნში "ქრისტე - წუთისოფლის იმედი" თავები "ტაძრის ხელმეორედ გაწმენდა" (გვ. 589-600), "პილატეს სამსჯავროზე" (723-740).
"უფალმა თავის სიტყვაში დამაჯერებელი მტკიცება მოგვცა იმის შესახებ, რომ მისი კანონების დამრღვევნი დაისჯებიან. მან, ვინც თავს იმშვიდებს იმ აზრით, რომ უფალი უსასრულოდ კეთილია და არ მიაგებს ცოდვილს სამართლიანად, შეხედოს გოლგოთის ჯვარს. უფლის უცოდველი ძის სიკვდილი მოწმობს იმაზე, რომ "ცოდვის საზღაური სიკვდილია", რომ უფლის კანონის ყოველ დარღვევას უნდა მოჰყვეს სამართლიანი საზღაური. უცოდველი ქრისტე ცოდვა გახდა ადამიანის გადარჩენისათვის. მან თავის თავზე აიღო დანაშაული ურჯულოების გამო, ხოლო, როცა მამამ სახე მოარიდა, ეს ვერ აიტანა მისმა გულმა და სიცოცხლემ დატოვა იგი. ეს უდიდესი მსხვერპლი გაღებულ იქნა ცოდვილთა გამოსასყიდად. არანაირი სხვა გზით არ შეეძლო ადამიანს, გათავისუფლებულიყო სასჯელისგან ცოდვის გამო. და ყოველი სული, რომელიც უარს ამბობს შემორიგებაში მონაწილეობის მიღებაზე, რომელიც ასეთ დიდ ფასადაა მიღებული, თავის თავზე იღებს დანაშაულს და სასჯელსაც ცოდვისათვის." (ე. უაითი. დიადი ბრძოლა, გვ. 539,540).
კითხვები მსჯელობისთვის:
1.	წაიკითხეთ ელენ უაითის ზემოთ მოყვანილი ციტატა. ისაუბრეთ მოღაღადე უსამართლობის შესახებ; უცოდველმა ქრისტემ იტვირთა დანაშაული, რომელიც ცოდვილისთვის იყო გამზადებული! რატომ არის ასეთი მნიშვნელოვანი, ყოველთვის გვახსოვდეს ეს დიდებული ჭეშმარიტება?
2.	იესო არასდროს იღწვოდა პოლიტიკური რეფორმის გასატარებლად, რომელიც საშუალებას მისცემდა დაემყარებინა ის "სამეფო", რომელზეც საუბრობდა. ამქვეყნიური ისტორიის განმავლობაში იყო ძალიან ბევრი სევდიანი მოვლენა, როცა ადამიანები ჩაგრულთა დასახმარებლად მიმართავდნენ ძალადობასა და შევიწროებას. ერთადერთ შედეგს წარმოადგენდა ერთი დესპოტური ჯგუფის ჩანაცვლება მეორეთი. თუმცა ქრისტიანებს შეუძლიათ და უნდა იშრომონ მთელი ძალით, რათა დაეხმარონ გაჭირვებულთ, რატომ არ უნდა გამოიყენონ პოლიტიკური მეთოდები თავიანთი მიზნების მისაღწევად?
3.	იფიქრეთ იმაზე, თუ რას გულისხმობდა ხსნის გეგმა. მართალი ქრისტე იტანჯა ცოდვილთა გამო - თითოეული ჩვენგანის გამო. ჩვენ გამო გაღებული ეს დიდებული მსხვერპლი რატომ გვაქცევს ახალ ადამიანებად ქრისტეში?
დასკვნა: სახარებებში ქრისტეს მსახურება ეხმიანება ძველი აღთქმის წინასწარმეტყველთა ნაშრომებს. მესიას კეთილი უწყება უნდა მოეტანა გაჭირვებულთათვის, თავისუფლება ჩაგრულთათვის და განკურნება სნეულთათვის და ამ ყველაფერმა ასახვა ჰპოვა იესო ქრისტეს მსახურებაში. ჯვარზე სიკვდილამდე უფალი გრძნობდა ურჯულოების მთელ სიმძიმეს, მაგრამ, საბოლოოდ, გაიმარჯვა მთელ იმ ბოროტებაზე, რომელშიც ჩაეფლო მთელი კაცობრიობა. კაცობრიობის გადასარჩენად მისი სიკვდილის წყალობით ცოდვები მოგვეტევა და გვაქვს საუკუნო სიცოცხლის დაპირება.

"ერთს ამ ჩემს უმცირეს ძმათაგანს"
გამოსაკვლევად შემოთავაზებული ბიბლიური მუხლები: მათ. 5:2-16,38-48; რომ. 12:20,21; ლუკ. 16:19-31; 12:13-21; მათ. 25:31-46.
სამახსოვრო მუხლი: "მიუგებს მეფე და ეტყვის მათ: ‘ჭეშმარიტად გეუბნებით თქვენ: რაც გაუკეთეთ ერთს ამ ჩემს უმცირეს ძმათაგანს, მე გამიკეთეთ’" (მათ. 25:40).
იესო ქრისტეს ცხოვრება აღსავსე იყო სხვა ადამიანებზე ზრუნვით, განსაკუთრებით კი გაჭირვებულებსა და გზააბნეულებზე, ამიტომ მას აქვს სათქმელი იმასთან დაკავშირებით, თუ როგორ უნდა ვიზრუნოთ სხვებზე.
იესოს მოძღვრებას აქვს პრაქტიკული ხასიათი და გვასწავლის როგორ ვიცხოვროთ როგორც მისმა მიმდევრებმა. უფალი მოგვიწოდებს სამართლიანი საქმეებისკენ, სიკეთისა და მოწყალებისკენ, რასაც თავად ასრულებდა დედამიწაზე ყოფნისას. თუკი მივბაძავთ მას, მაშინ მის მსგავსად სხვებსაც ვემსახურებით.
იესო ასევე საუბრობდა ცათა სასუფეველზე. მის აღწერაში ეს სასუფეველი არის რეალობა, რისი ნაწილიც შეგვიძლია გავხდეთ უკვე ახლა. ეს არის ცხოვრების სტილი, რომელსაც ახასიათებს პრიორიტეტებისა და მორალური ფასეულობების სისტემა, რომელიც განსხვავდება მიწიერი სამეფოებისგან. ქრისტეს სწავლება აყალიბებს ამ სასუფევლის ძირითად პრინციპებს და განსაკუთრებულ ყურადღებას ამახვილებს იმაზე, თუ როგორ ვემსახურებით ღმერთს და როგორ უნდა მოვექცეთ სხვა ადამიანებს. ასევე შეგვიძლია აღმოვაჩინოთ, რომ სხვების მსახურება: მათ საჭიროებებსა და მხარდაჭერაზე ზრუნვა არის ერთ-ერთი საშუალება, რომლითაც უშუალოდ შეგვიძლია ვემსახუროთ ღმერთს.

მთაზე წარმოთქმული ქადაგების შესავალი
იესოს ყველაზე გრძელი ქადაგება ან მისი დარიგებების კრებული მთაზე წარმოთქმული ქადაგებაა. ღვთის სასუფეველში ცხოვრების მიმოხილვა, რომელიც მოიცავს სამ თავს, იწყება ე. წ. ნეტარების მცნებების ჩამოყალიბებით.
წაიკითხეთ მათ. 5:2-16. რა საერთო გააჩნია ადამიანთა ცხრა ჯგუფს, რომელთაც იესო უწოდებს "ნეტართ"?
ამ სიტყვების სულიერი აზრის მიღმა არ უნდა დაგვრჩეს მათი პრაქტიკული მნიშვნელობაც. იესო საუბრობდა სიღარიბის აღიარებაზე ჩვენში და ჩვენს წუთისოფელში. იგი ასევე საუბრობდა სიმართლეზე (ზოგიერთ თარგმანში "სამართლიანობაზე"), თავმდაბლობაზე, წყალობაზე, მშვიდობასა და გულის სიწმიდეზე. ყურადღება უნდა მივაქციოთ ჩვენს ცხოვრებასა და სამყაროში მომხდარ რეალურ ცვლილებებს, რომლებიც წარმოქმნის საქმეში გამოხატულ ამ თვისებებს. ქრისტემ აღნიშნა ჩამოთვლილი თვისებების პრაქტიკული მხარის მნიშვნელობა და მოუწოდა თავის მოწაფეებს, იყვნენ მარილი და ნათელი წუთისოფელში (იხ. მათ. 5:13-16).
სწორად გამოყენების შემთხვევაში მარილი და ნათელი მნიშვნელოვან ზეგავლენას ახდენს მათი ზემოქმედების ობიექტზე. მარილი პროდუქტს აძლევს გემოს და ასევე იცავს გაფუჭებისაგან. არაჩვეულებრივი სიმბოლოა ჩვენთვის და მაგალითი იმისა, თუ როგორი უნდა იყოს ჩვენი მსახურება ჩვენს გარშემომყოფთათვის. სინათლეც ასევე დევნის სიბნელეს, ააშკარავებს დაბრკოლებებსა და საშიშროებებს, სახლსა თუ ქალაქს უფრო უსაფრთხოს ხდის და გზას უჩვენებს გემებს. იესომ თქვა: "ასევე ანათებდეს თქვენი ნათელი ადამიანთა წინაშე, რათა ხედავდნენ ისინი თქვენს კეთილ საქმეებს და ადიდებდნენ თქვენს მამას, რომელიც ცაშია" (მათ. 5:16).
ორივე სიმბოლო - ნათელი და მარილი, ჩვენ, როგორც ქრისტეს მოწაფეებს, მიგვითითებს ჩვენს მოვალეობაზე დადებითი ზეგავლენა მოვახდინოთ გარშემომყოფებზე. თუ ჩვენს ცხოვრებაში ვნანობთ ჩადენილ ცოდვებს, ვცდილობთ შევინარჩუნოთ გულის სიწმინდე, თვინიერება და მოწყალება, როცა მშვიდობისმყოფელი ვართ ან გვავიწროებენ, სწორედ მაშინ ვართ წუთისოფლის მარილი და ნათელი. ამგვარად, იესო ამ ქადაგებას იწყებს მოწოდებით, რომ მისი სასუფევლის ეს ხანდახან არაპოპულარული ფასეულობები განვახორციელოთ ჩვენს მიწიერ ცხოვრებაში.
როგორი ასრულებს ჩვენი საკრებულო მარილისა და ნათელის როლს საზოგადოებაში? როგორ გაუმჯობესდა ჩვენი საზოგადოება ეკლესიის მსახურების წყალობით? სხვა მხრივ, თქვენს ეკლესიას რომ შეეწყვიტა ფუნქციონირება, როგორ აისახებოდა ეს თქვენს საზოგადოებაზე?

ბოროტებაზე სიკეთით გამარჯვება
როცა განვიხილავთ ქრისტეს სწავლებას, უნდა გავითვალისწინოთ სტატუსი ადამიანებისა, რომლებთანაც იგი საუბრობდა და მათი ცხოვრებისეული გარემოებები. იქ, სადაც მხსნელი ატარებდა მსახურებას, იგი შემოიკრებდა დიდ რაოდენობას ადამიანებისა, რომლებიც სხვადასხვა მხარის წარმომადგენლები იყვნენ (იხ. მათ. 4:25; 5:1). მათი უმრავლესობა უბრალო ფენის ადამიანი იყო, რომლებიც რომის იმპერიის უღელქვეშ ცხოვრობდნენ, მაგრამ ასევე იყვნენ იუდეველი მთავრები და რელიგიური ლიდერები. უბრალო ადამიანთა ცხოვრებისეული პირობები უკიდურესად მძიმე იყო. მათი ცხოვრება დამძიმებული იყო გადამეტებული გადასახადებითა და რელიგიური მოთხოვნებით. 
როდესაც ამ ადამიანებს მოძღვრავდა, მაცხოვარმა შესთავაზა მათ საშუალება ეცხოვრათ კარგად, ღირსეულად და მხნედ მიუხედავად ცხოვრებისეული გარემოებებისა. ერთ-ერთ მაგალითს ვპოულობთ მათ. 5:38-48-ში. აქ მოცემული მითითებები - "მეორეც [ლოყაც] მიუშვირე", "სამოსელიც თან გაატანე" და "ორზე გაჰყევი" - დიდი ხანია გაცრეცილ გამონათქვამებად იქცა. მაგრამ, თუკი დავუფიქრდებით, მათი დახმარებით ქრისტეს სურს გვასწავლოს სწორი ურთიერთობა და ქცევა.
იესოს მიერ აღწერილი შემთხვევები მისი მრავალი მსმენელისთვის პირადი გამოცდილება იყო. ისინი ხშირად იყვნენ თავიანთი ბატონების ან მფლობელების მხრიდან არასამართლიანი თავდასხმების მსხვერპლი. ხშირად იფლობოდნენ ვალებში და კარგავდნენ ქონებას, რომელიც კრედიტორებს მიჰქონდა. ხშირად უწევდათ მოეთმინათ რომაელი მეომრების მხრიდან ძალადობა. იესო ადამიანებს ასწავლიდა სწორი რეაქცია ჰქონოდათ ასეთ შემთხვევებში, მჩაგვრელებს მოპყრობოდნენ უკეთესად, ვიდრე ამას იმსახურებდნენ ისინი, ამგვარად კი შეენარჩუნებინათ ადამიანური სახე. იმ დროს, როცა მჩაგვრელები ცდილობდნენ დაემყარებინათ თავიანთი ძალაუფლება, ადამიანებს ყოველთვის ჰქონდათ არჩევანის თავისუფლება, თუ რა რეაქცია ჰქონოდათ ამ გარემოებებზე. როცა ძალადობას დიდსულოვნებით პასუხობდნენ, ამით ამსხვრევდნენ შევიწროებისა და უსამართლობის ბოროტებას.
შეადრეთ მათ. 5:38-48 და რომ. 12:20,21. როგორ შეგვიძლია დავიცვათ ეს რადიკალური პრინციპები ჩვენს ცხოვრებაში?
იესომ მოკლედ ჩამოაყალიბა "ოქროს წესში" "რჯულისა და წინასწარმეტყველების" (ძველი აღთქმის ყველა წმიდა წიგნის) ძირითადი აზრი: "ამიტომ, ყველაფერში, როგორც გინდათ, რომ მოგექცნენ ადამიანები, თქვენც ისევე მოექეცით მათ" (მათ. 7:12). როგორ შეგიძლიათ შეასრულოთ ქრისტეს ეს განკარგულება?

კეთილი სამარიელი
წაიკითხეთ ლუკ. 10:25-27. რჯულის მცოდნემ, რომელმაც შეკითხვა დაუსვა იესოს, შესთავაზა ძველი აღთქმის მცნებების სტანდარტული შეჯამება ღვთისთვის მოსაწონ ცხოვრებასთან დაკავშირებით. როგორ არის დაკავშირებული ერთმანეთთან ეს ორი ბრძანება?
როცა ქრისტეს შეკითხვას უსვამდნენ, მისი პასუხი ხშირად არ ემთხვეოდა იმას, რისი გაგონებაც ადამიანს სურდა. იმ დროის მრავალმა რელიგიურმა ლიდერმა ბევრი დრო და ძალისხმევა დახარჯა, რათა გაერკვია საზღვრები მცნებისა: "შეიყვარე მოყვასი შენი, როგორც თავი შენი" (ლევ. 19:18).
მაცხოვარს სურდა თავისი მოწაფეებისთვის გაეხსნა უფრო ღრმა აზრი "მოყვასის" ცნებისა, მოუწოდებდა შეეყვარებინათ არა მხოლოდ თავისი ახლობლები და მეზობლები, არამედ სიკეთე ეკეთებინათ ყველასთვის: "მე კი გეუბნებით: გიყვარდეთ თქვენი მტრები, დალოცეთ თქვენი მაწყევრები, სიკეთე უყავით თქვენს მოძულეებს და ილოცეთ მათთვის, ვინც თქვენ გავიწროებთ და გდევნით. რათა იყოთ თქვენი ზეციერი მამის ძენი, ვისაც თავისი მზე ამოჰყავს ბოროტთა და კეთილთა თავზე და წვიმას უგზავნის მართლებსა და უსამართლოებს" (მათ. 5:44,45).
თუმცა რჯულის მცოდნე ცდილობდა გამოეცადა იესო ქრისტე და გადავიდა უფრო ფართოდ მსჯელობის საკითხზე: "ვინ არის ჩემი მოყვასი?" (ლუკ. 10:29). მაგალითისთვის იესომ მოყვა იგავი კეთილ სამარიელზე, მაგრამ რჯულის მცოდნის შეკითხვაზე საბოლოო პასუხი მდგომარეობდა არა "მოყვასის" ცნების განსაზღვრაში. ამის ნაცვლად, იესომ, ფაქტობრივად, თქვა: "წადი და იყავი მოყვასი ყველასთვის, ვისაც სჭირდება შენი დახმარება" (იხ. ლუკ. 10:36,37).
წაიკითხეთ ლუკ. 10:30-37. იესო ადარებს სამ პერსონაჟს, რომლებიც გზის პირას ხედავენ ადამიანს, რომელსაც სჭირდება მათი დახმარება. რაზე მიუთითებს მათი განსხვავებული საქციელი?
იესო ქრისტე თავის სწავლებაში აკრიტიკებდა მათ, ვინც სხვების დასანახად წარმოაჩენდა თავის მოჩვენებით რელიგიურობას, მაგრამ გულგრილად ექცეოდა სხვა ადამიანთა ტანჯვას. "გულმოწყალე სამარიელის მაგალითით ქრისტე თვალსაჩინოდ ხსნის ჭეშმარიტი რელიგიის არსს. იგი ამტკიცებს, რომ რელიგია არ არის დოქტრინები, რწმენის სიმბოლოები და ტრადიციები, არამედ იგი სიყვარულის საქმეებში, მოყვასზე ზრუნვაში და ჭეშმარიტ გულმოწყალებაში ვლინდება" (ე. უაითი. ქრისტეს - წუთისოფლის იმედი, გვ. 497).
იესო თავის იგავში მიუთითებდა ადამიანზე, რომელსაც ვიღაც წარმართად ჩათვლიდა, მაგრამ ამით მას სურდა ეჩვენებინა, თუ რისკენ მოუწოდებს ღმერთი თავის მიმდევრებს. და როცა ჩვენ, როგორც იესოს მსმენელები, მივდივართ მასთან შეკითხვით "როგორ დავიმკვიდრო ცათა სასუფეველი?", ქრისტე გვაძლევს ნათელ მითითებას - იყავი მოყვასი მისთვის, ვისაც სჭირდება შენი დახმარება.

მდიდარი და ლაზარე
იგავში მდიდარსა და ლაზარეზე (იხ. ლუკ. 16:19-31) იესო ერთმანეთს უპირისპირებს ორი ადამიანის ცხოვრებას - მდიდარსა და მეტად გაჭირვებულ კაცთა ცხოვრებას. იმ დროს არ არსებობდა მოძრაობა "წითელი ჯვარი", საქველმოქმედო სადილები და ჰუმანიტარული დახმარებები, ამიტომ მოწყალების თხოვნა მდიდარ ადამიანთა ჭიშკრებთან ბუნებრივ მოვლენად ითვლებოდა. წესით, მდიდრებს უნდა გამოეხატათ გულმოწყალება და გაეცათ თავიანთი ქონების სულ მცირე ნაწილი მაინც, რათა შეემსუბუქებინათ გაჭირვებულთა ტანჯვა. მაგრამ ამ ისტორიაში მდიდარი კაცი "სრულიად გულგრილი იყო თავისი გაჭირვებული ძმის მიმართ" (ე. უაითი. ქრისტეს იგავები, გვ. 261). 
შეადარეთ ლუკ. 16:19-31 და ლუკ. 12:13-21. რით ჰგავს ეს ისტორიები ერთმანეთს, რით განსხვავდება ერთმანეთისგან და რას გვასწავლის ისინი?
ამ ორ ისტორიაში არ არსებობს რაიმე მოწმობა იმისა, რომ ამ ადამიანებმა ქონება უსამართლო გზით მოიპოვეს. შესაძლებელია, ორივე ბეჯითად შრომობდა, დაკავებული იყო სამეურნეო საქმიანობით და ღმერთმა აკურთხა ისინი. მაგრამ რაღაც შეიცვალა მათ დამოკიდებულებაში ცხოვრების, ღმერთის, ფულისა და სხვა საგნების მიმართ და ეს  მარადისობის ფასად დაუჯდათ. 
მდიდარი კაცისა და ლაზარეს ისტორია მოწმობს, რომ არჩევანი, რომელსაც ვაკეთებთ ამ წუთისოფელში, განსაზღვრავს ჩვენს მომავალს. რა რეაქციაც გვაქვს მათ მიმართ, ვინც დახმარებას გვთხოვს, ამით მჟღავნდება ჩვენი პრიორიტეტები. როგორც აბრაამი მიუთითებს ტანჯვაში მყოფ მდიდარს, წმიდა წერილი გვთავაზობს ხელმძღვანელობას, რომელიც საკმარისია საუკეთესო არჩევანის გასაკეთებლად: "მათ ჰყავთ მოსე და წინასწარმეტყველნი. იმათ უსმინონ" (ლუკ. 16:29). 
იესო ასწავლიდა, რომ სიმდიდრის ცდუნებამ შეიძლება ყურადღება გადაგვატანინოს მისი სასუფევლიდან და სხვა ადამიანთა საჭიროებისგან და მიგვიყვანოს ეგოიზმთან და თავდაჯერებულობასთან. მან მოგვიწოდა უწინარეს ვეძიოთ ღვთის სასუფეველი და გავუზიაროთ ჩვენთვის მონიჭებული კურთხევები გარშემომყოფებს, განსაკუთრებით კი  - გაჭირვებულებს. 
როგორიც არ უნდა იყოს ჩვენი მატერიალური მდგომარეობა, როგორ უნდა დავიცვათ სიფრთხილე, რათა ფულს არ მივცეთ საშუალება დაბინდოს ჩვენი ხედვა და დაგვავიწყოს მთავარი?

"ერთს ამ ჩემს უმცირეს ძმათაგანს"
კიდევ ერთი შემთხვევა, როცა დასმულ შეკითხვაზე იესოს პასუხმა არ გაამართლა მოლოდინი, აღწერილია მათეს სახარების 24-ე და 25-ე თავებში. მოწაფეები მივიდნენ ქრისტესთან და ჰკითხეს იერუსალიმის ტაძრის დაქცევასთან და მისი დაბრუნების დროსთან დაკავშირებით (იხ. მათ. 24:1-3). მხსნელის პასუხი ამ შეკითხვაზე იყო საფუძვლიანი და ყოვლისმომცველი, ხოლო დასკვნისას იგი კვლავ შეეხო გაჭირვებულ ადამიანთა პრობლემას. ქრისტემ კიდევ ერთხელ გაუსვა ხაზი იმას, რომ როცა დედამიწაზე ვასრულებთ მსახურებას, უნდა გავაკეთოთ ყველაფერი, რათა დავაპუროთ მშივრები, დავარწყულოთ მწყურვალნი, შევიკედლოთ ხიზანი, შევმოსოთ არმქონენი, ვიზრუნოთ სნეულებზე და მოვინახულოთ მსჯავრდებულნი. მან დაარწმუნა ისინი: "რაც გაუკეთეთ ერთს ამ ჩემს უმცირეს ძმათაგანს, მე გამიკეთეთ" (მათ. 25:40). დახმარებაზე უარის გაცხადებისას ქრისტე ამასაც საკუთარ თავთან მიმართებაში აღიქვამს (იხ. მათ. 25:45).
24-ე თავში, როცა იესო პასუხობდა მოწაფეთა შეკითხვებს, მან აღწერა ბოლო დროის ნიშნები და გააფრთხილა, რომ იერუსალიმი დაინგრეოდა. ქრისტემ ასევე ხაზი გაუსვა იმას, რომ აუცილებელია იფხიზლო და იცხოვრო მართალი ცხოვრებით. 25-ე თავის პირველი ნაწილი იწყება გონიერი და უგუნური ქალწულების იგავით, რომელიც მიუთითებს ქრისტეს მოულოდნელი ან გადავადებული დაბრუნებისთვის მომზადების აუცილებლობაზე. სამი მნის შესახებ იგავი გვიბიძგებს უფლის მოლოდინის პერიოდში მართალი და სარგებლიანი ცხოვრებისკენ. და ბოლოს, ცხვრებისა და თხების იგავში სავსებით კონკრეტულად არის ნათქვამი ღვთის ხალხზე დაკისრებული მოვალეობების შესახებ.
წაიკითხეთ მათ. 25:31-46. რის შესახებ საუბრობს იესო ამ მუხლებში? რატომ არ შეიძლება ეს სიტყვები ჩაითვალოს საქმეებით გადარჩენად? სინამდვილეში რას ნიშნავს გქონდეს გადამრჩენელი რწმენა?
იესოს მტკიცებულებამ, რომ როცა მოყვასს ვემსახურებით, სინამდვილეში მას ვემსახურებით, უნდა გარდაქმნას ყველა ჩვენი ურთიერთობა და მსოფლშეგრძნება. წარმოიდგინეთ, რომ შეგიძლიათ იესო დაპატიჟოთ სადილზე ან მოინახულოთ საავადმყოფოში ან ციხეში. მან თქვა, რომ ამას ვაკეთებთ, როცა ხალხს ვემსახურებით საზოგადოებაში. რა საოცარ საშუალებას გვთავაზობს დღეს ქრისტე!
კიდევ ერთხელ ლოცვით წაიკითხეთ მათ. 25:31-46. როგორ გვესმის იდეა იმის შესახებ, რომ იესო საკუთარ თავს აიგივებდა მშივრებთან, გაჭირვებულებთან, პატიმრებთან? რა დიდ პასუხისმგებლობას გვაკისრებს ეს ჩვენ, როგორც მის მიმდევრებს?

შემდგომი გამოკვლევისთვის
წაიკითხეთ ე. უაითის წიგნიდან "ქრისტე - წუთისოფლის იმედი" თავები:  "გულმოწყალე სამარიელი" (გვ. 497-505); "ერთს ამ ჩემს მცირე ძმათაგანს" (გვ. 637-641); წიგნიდან "ქრისტეს იგავები" თავები: "დიდი უფსკრულია დამყარებული" (გვ. 260-271), "ვინ არის ჩემი მოყვასი?" (გვ. 376-389). 
"ქრისტე ანადგურებს დაბრკოლებას, რომელსაც ქმნის საკუთარი თავმოყვარეობა და ნაციონალური მიკერძოებები და სიყვარულს ქადაგებს მთელი საკაცობრიო ოჯახის მიმართ. მას ადამიანები გამოჰყავს ვიწრო წრიდან, რომელშიც მათმა თავმოყვარეობამ გამოამწყვდია. იგი შლის ყველა გეოგრაფიულ საზღვრებს და აბათილებს ფენებს შორის ყველა პირობით და გამოგონილ დაყოფას. იგი არ ანსხვავებს ახლობელსა და შორეულს, მეგობარსა და მტერს, არამედ გვასწავლის ყველა გაჭირვებულში დავინახოთ მოყვასი, ხოლო მთელი სამყარო მივიჩნიოთ ჩვენი მოქმედების ადგილად" (ე. უაითი. ქრისტეს ქადაგება მთაზე, გვ. 42).
"ჭეშმარიტი ქრისტიანობის საფუძველში დევს ოქროს წესი, ხოლო ყველაფერი, რაც არ შეესაბამება მას, ტყუილია. რელიგია, რომელიც არ აფასებს ადამიანებს, რომლებიც ისეთი ძვირფასნი არიან ქრისტესთვის, რომ სიცოცხლე გაიღო მათ გამო, რელიგია, რომელიც არ ითხოვს ჩვენგან ყურადღებას ადამიანთა საჭიროებების, ტანჯვისა თუ უფლებების მიმართ, ცრუ რელიგიაა. თუ უგულებელვყოფთ გაჭირვებულთა, ტანჯულთა და ცოდვილთა უფლებას თანაგრძნობა მიიღონ ჩვენგან, ესე იგი ქრისტეს ვღალატობთ. ბევრს თავი მოაქვს ქრისტეს სახელით, ხოლო ქრისტეს ხასიათს უარყოფს, ზუსტად ამიტომ არის, რომ ქრისტიანობა დღეს ასეთი სუსტია" (ე. უაითი. ქრისტეს ქადაგება მთაზე, გვ. 136,137).
კითხვები მსჯელობისათვის:
1.	ამ კვირის განმავლობაში შესწავლილი რომელი ბიბლიური ნაწყვეტები მოგწონთ ყველაზე მეტად? რატომ?
2.	ელენ უაითი ცრუს უწოდებს რელიგიას, რომელიც "ჩვენგან არ ითხოვს ყურადღებიან დამოკიდებულებას ადამიანთა საჭიროებების, ტანჯვისა თუ უფლებების მიმართ". რატომ არ უნდა გვაცდუნოს აზრმა, რომ თუკი გვაქვს "ჭეშმარიტება" (ბიბლიური პრინციპების სწორად გაგების მნიშვნელობით, ეს "ჭეშმარიტება" კი ნამდვილად გაგვაჩნია), მაშინ სხვას არაფერს აქვს მნიშვნელობა?
3.	ხუთშაბათი დღის გაკვეთილში მითითებული ბიბლიური მუხლების დახმარებით, როგორ შეგვიძლია გავაცნობიეროთ, თუ კიდევ რას გულისხმობს გამოთქმა "ფლობდე ჭეშმარიტებას"?
დასკვნა: მათთვის, ვინც ღვთის სასუფევლის მოქალაქე და წარმომადგენელია, ქრისტეს მოძღვრება ითვალისწინებს ცხოვრების განსხვავებულ სტილს. ძველი აღთქმის ტექსტების საფუძველზე იესომ განავითარა გაჭირვებულთა და ჩაგრულთა მზრუნველობის თემა, ხაზი გაუსვა, რომ მისი მიმდევრები, რომლებიც ელიან ქრისტეს მეორედ მოსვლას, იქნებიან თანამგრძნობი და შეასრულებენ მოწყალების საქმეებს.

მსახურება ახალაღთქმისეულ ეკლესიაში
გამოსაკვლევად შემოთავაზებული ბიბლიური მუხლები: საქმე. 2:42-47; 4:32-37; მათ. 25:38,40; საქმე. 9:36; 2კორ. 8:7-15; რომ. 12; იაკ. 2:1-9.
სამახსოვრო მუხლი: "წმიდა და შეუბღალავი სარწმუნოება მამის წინაშე ისაა, რომ მიხედო ქვრივ-ობლებს მათ გასაჭირში და შეურყვნელად დაიცვა თავი სოფლისაგან" (იაკ. 1:27).
მუხლები, რომლებიც ქრისტეს დიდებულ დაპირებას შეიცავს (იხ. მათ. 28:18-20), წმიდა წერილში ყველაზე ცნობილ მუხლებს მიეკუთვნება, ყოველ შემთხვევაში, ქრისტიანებისთვის. ხშირად ისინი ჟღერს როგორც დევიზი მისიონერულ და მახარობლურ პროექტებში. ამ მუხლებით შთაგონებული ქრისტიანები მიემგზავრებიან წუთისოფლის ყველა კუთხეში, ხანდახან სიცოცხლის რისკის ფასადაც, რათა იქადაგონ სახარება.
რა თქვა იესომ თავის დიდებულ დავალებაში? გავხადოთ ადამიანები მოწაფეები, მოვნათლოთ ისინი და ვასწავლოთ "ყველაფრის დაცვა, რაც მე გამცნეთ" (მათ. 28:20). ბევრი რამ, რაც იესომ დაგვიბარა, დაკავშირებულია იმასთან, რომ ვიზრუნოთ გაჭირვებულებზე და სნეულებზე - ადამიანებზე, რომლებიც საკუთარ თავზე დამოუკიდებლად ვერ იზრუნებენ. ამიტომ უნდა გვახსოვდეს, რომ ქრისტეს დარიგება მოწაფეებისთვის იყო არა იმდენად ახალი დავალება, რამდენადაც გაგრძელება მისიისა, რომელსაც ისედაც აღასრულებდა მათ შორის. ამგვარად, იესოს სწავლების ეს ასპექტი შეგვიძლია დავინახოთ ახალი საეკლესიო საკრებულოს ცხოვრებაში დიდებული დავალების შესრულების ფარგლებში.

ახალი საკრებულო
იესო ქრისტეს ზეცად ამაღლებისა და ორმოცდაათობის დღეს სულიწმიდის გადმოსვლის შემდეგ მორწმუნეთა ჯგუფი სწრაფად გაიზარდა და ადრეული ეკლესია შექმნა. ეს იყო ქრისტეს მიმდევართა ახალი საკრებულო, რომელსაც სათავეში ედგნენ იესოს მოწაფეები. ეს ახალი საკრებულო ყალიბდებოდა იესო ქრისტეს სწავლებისა და მსახურების საფუძველზე, ასევე ეყრდნობოდა ებრაული წერილებისა და მათ წინასწარმეტყველთა მრავალწლიან ისტორიას.
წაიკითხეთ საქმე. 2:42-47 და 4:32-37. რა საკვანძო ელემენტების გამოყოფა შეგვიძლია ადრეული ეკლესიის აღწერაში?
როგორც ჩანს, ებრაელმა ხალხმა სრულად მაინც ვერ აღასრულა ღვთის გეგმა და ვერ გახდა სამართლიანი და გულუხვი საზოგადოება, მაგრამ ადრეული ეკლესია დიდი სერიოზულობით მოეკიდა განკარგულებას: "არავინ იქნება შენთან გლახაკი" (რჯლ. 15:4). მათი რწმენის ერთ-ერთ პრაქტიკულ გამოხატულებას წარმოადგენდა მთელი მატერიალური რესურსის განაწილება. გაყიდული მიწისა თუ სახლის ფულიც კი (იხ. საქმე. 4:34-5:2) გამოიყენებოდა ერთმორწმუნეთა საჭიროებებისთვის, ასევე სხვებისთვის კურთხევის მისატანად, განსაკუთრებით კი განკურნების მსახურების მეშვეობით (იხ. საქმე. 3:1-11; 5:12-16).
მიუხედავად ამისა, ეს საზოგადოება არ ყოფილა იდეალური და უნდა მოეგვარებინა წარმოქმნილი პრობლემები. მაგალითად, მორწმუნეთა რიცხვის ზრდასთან ერთად იზრდებოდა ამ რესურსების მართვის პრობლემაც, განსაკუთრებით ქვრივების ყოველდღიური მომსახურების საქმეში (იხ. საქმე. 6:1). მოწაფეებს, რომლებიც ამ ჯგუფის არაფორმალური ლიდერები იყვნენ, უნდოდათ ყურადღება გაემახვილებინათ სახარების ქადაგებაზე. მდგომარეობის მოსაწესრიგებლად, მათ უნდა მოეხდინათ გარკვეული რეორგანიზება.
ამგვარად, აირჩიეს შვიდი ადამიანი, რათა გადაეწყვიტათ საკრებულოს პრაქტიკული საკითხები. ეს იყო ეკლესიაში არსებული სხვადასხვა მსახურებებისა და ნიჭების პირველი აღიარება. ამავდროულად, ამან აჩვენა, თუ რამდენად მნიშვნელოვანია ეკლესიის ცხოვრებისთვის და მოწმობისთვის პრაქტიკული მსახურება. "ადამიანებისთვის, რომლებსაც დაეკისრათ ეხელმძღვანელათ ახლადშექმნილი უფლის ეკლესიისთვის, უნდა გამოეყენებინათ თანაგრძნობისა და სამართლიანობის იგივე პრინციპები, რასაც მოსესა და დავითის დროს იყენებდნენ ღვთის ხალხის მმართველები" (ე. უაითი. მოციქულთა საქმეები, გვ. 95).
ეცადეთ წარმოიდგინოთ ადრეული ეკლესიის პრაქტიკული ცხოვრება. როგორ შეგვიძლია განვახორციელოთ ეს პრინციპები დღეს?

ტაბითას მსახურება და დამოწმება
როგორც იესომ იწინასწარმეტყველა, ეკლესიის ზრდასთან ერთად "იერუსალიმში, მთელ იუდეასა და სამარიაში და ქვეყნის კიდემდე" (საქმე. 1:8), ახალმოქცეულები ღებულობდნენ ქრისტეს რწმენას და უერთდებოდნენ მის მსახურებას. მათ შორის იყო ტაბითაც, რომელიც ცნობილი იყო როგორც ქურციკი და ცხოვრობდა იაფოში. ბუნებრივია, იგი სერიოზულად უდგებოდა მაცხოვრის სიტყვებს, რომ როცა გაჭირვებულებს ვმოსავთ, ამით იესო ქრისტეს ვემსახურებით (იხ. მათ. 25:38,40).
წაიკითხეთ საქმე. 9:36, სადაც დახასიათებულია ტაბითა და მისი მსახურება. როგორ შეიძლება დახასიათდეს თქვენი ცხოვრება და მსახურება ამ მუხლის ანალოგიურად? როგორ გსურთ რომ დაგახასიათონ თქვენ და თქვენი მსახურება?
როგორც ჩანს, ტაბითას მსახურება იმდენად მიძღვნილი იყო, რომ მას ქრისტეს "მოწაფედ" მიიჩნევდნენ (იხ. საქმე. 9:36), ხოლო ამ გოგონას რწმენა, ენერგია და მზრუნველობა ცნობილი იყო მისი მშობლიური ქალაქის საზღვრებს მიღმაც კი.
პეტრე იაფოსთან ახლოს მდებარე ქალაქ ლიდაში იმყოფებოდა და ტაბითას თანამოქალაქეებმა სთხოვეს მას მისულიყო მათთან ქურციკის მოულოდნელი სიკვდილის გამო (იხ. საქმე. 9:37-41). პეტრეს იაფოში მისვლისას მრავალი ადამიანი გამოეგება. უჩვენებდნენ ტანსაცმელს, რომელსაც ტაბითა უკერავდა მათ და, ეჭვგარეშეა, ძალიან ბევრ ისტორიას უყვებოდნენ, თუ როგორ ეხმარებოდა იგი ყველას.
ის ფაქტი, რომ მაშინ პეტრემ ილოცა ტაბითას შესახებ და მკვდრეთით აღადგინა, რა თქმა უნდა, არ აძლევს სირთულეებისა და პრობლემების გარეშე ცხოვრების გარანტიას მათ, ვინც თავის ცხოვრებას სხვებისადმი მსახურებას უძღვნის. ბოლოს და ბოლოს, ტაბითა სიკვდილის სარეცელზე აღმოჩნდა და მოკვდა, ხოლო სტეფანე, ერთ-ერთი პირველი შვიდი დიაკვნიდან, რომლებიც ეკლესიაში დანიშნეს ქვრივების მომსახურებისთვის, პირველი მოწამე გახდა (იხ. საქმე. 7:54-60). მსახურების ცხოვრება არ არის სწორი და მარტივი გზა; ხანდახან იგი ეკალ-ბარდიანი და რთული გზაცაა.
ამ ისტორიაში ღმერთმა გამოამჟღავნა თავისი სიყვარული და ძალა როგორც ტაბითას ცხოვრებაში, ასევე მის სიკვდილშიც, რამაც უძლიერესი ზეგავლენა იქონია იაფოს მაცხოვრებლებისთვის: "ცნობილი გახდა ეს მთელ იაფოში და მრავალმა იწამა უფალი" (საქმე. 9:42).
რამდენად შესამჩნევია თქვენი მონაწილეობა სხვა ადამიანების ცხოვრებაში და რამდენად მნიშვნელოვანია თქვენი წვლილი ეკლესიის საქმიანობაში ტაბითას მსახურებასთან შედარებით? თქვენში არსებული რომელი პრაქტიკული ჩვევების გამოყენება შეგიძლიათ სხვებისთვის მსახურებაში (მაგალითად, ტანსაცმლის კერვის ცოდნა)?

შესაწირავები, როგორც გაზიარების საშუალება
პავლე მოციქულმა ღვთისკენ მოქცევის შემდეგ საკუთარ თავზე აიღო პასუხისმგებლობა წარმართულ სამყაროში მიეტანა სახარება. უფალმა აკურთხა პავლე, მაგრამ მისმა წარმატებამ სერიოზული კამათი გამოიწვია, თუ როგორ შეესაბამება ერთმანეთს ქრისტიანული რწმენის იუდევლური ფესვი და წარმართთა რიცხვიდან ახალმოქცეული ქრისტეს მიმდევრები. იუდეველი და წარმართი ქრისტიანი ლიდერები შეიკრიბნენ იერუსალიმში, რათა ღვთის ხელმძღვანელობით ემსჯელათ ყველა ამ რთულ საკითხზე. შეკრება და მისი შედეგები აღწერილია საქმე. 15-ში.
გალ. 2-ში პავლე აღნიშნავს იერუსალიმის კრებისგან მიღებულ კიდევ ერთ ძალიან მნიშვნელოვან მითითებას წარმართებში მსახურების გასაგრძელებლად: "ოღონდ უნდა გვხსომებოდა ღატაკები, და მეც ამის კეთების მოშურნე ვიყავი" (გალ. 2:10).
და პავლე დაუღალავად ასრულებდა ამ ბრძანებას მთელი თავისი მსახურების განმავლობაში (იხ. საქმე. 20:35). იერუსალიმში ადრეული ეკლესიის მსგავსად, პავლემ გააფართოვა ქრისტიანული საკრებულოს ხედვა, რათა მოეცვა ყველა ერთმორწმუნე.
წაიკითხეთ 2კორ. 8:7-15. რა კავშირს ხედავს პავლე სახარებასა და გულუხვ შესაწირავებს შორის?
პავლე ეყრდნობოდა ორ ძველაღთქმისეულ ტექსტს, როცა მორწმუნეებს მოუწოდებდა რთულ გარემოებაში გულუხვობასა და ერთმორწმუნეებზე ზრუნვისკენ. მან შეახსენა, თუ როგორ უხვად აკურთხა ღმერთმა ისრაელიანები, როცა უდაბნოში გამოუგზავნა მანანა. ეს მაგალითი მოციქულმა მოიყვანა ორმხრივი მხარდაჭერისა და საეკლესიო საკრებულოში დახმარების მოდელად (იხ. 2კორ. 8:15). ასევე მან მოიყვანა ციტატა ფსალმ. 111:9-დან: "როგორც სწერია: ‘გაფანტა, ღარიბებს დაურიგა, მისი სიმართლე რჩება საუკუნოდ’" (2კორ. 9:9).
პავლე თავის მკითხველებს მოუწოდებდა გაცნობიერებულად შეეწირათ, რეგულარულად გადაედოთ თავიანთი შემოსავლის ნაწილი, რათა მათი ეკლესიის შემდგომი მონახულებისას  იგი ან ტიტე წაიღებდნენ ამ შესაწირავს იერუსალიმში გაჭირვებული ქრისტიანებისთვის. პავლე გამოიყენებდა ერთი ეკლესიის მაგალითს, რათა სხვა ეკლესიებშიც აღეძრა მსგავსი გულუხვობა. "ამ სამსახურის გამოცდილებით ადიდებენ ღმერთს თქვენს მიერ ქრისტეს სახარების მორჩილი აღიარებისათვის, აგრეთვე ხელგაშლილობისათვის მათთან და ყველასთან თანაზიარებაში" (2კორ. 9:13).
როგორ უნდა გავანაწილოთ პრიორიტეტები ქველმოქმედებაში, თუკი საშუალება არ გვაქვს შევწიროთ ყოველ საქმესა თუ საჭიროებას?

პავლეს ხელმძღვანელობა: როგორ უნდა იცხოვრო და გიყვარდეს
რომაელთა მიმართ პავლეს წერილი კარგად არის ცნობილი დიდებული ჭეშმარიტების - იესო ქრისტეში რწმენით გადარჩენის შესახებ თავისი საფუძვლიანი ახსნა-განმარტებით. მაგრამ მე-11 თავის შემდეგ ამ ეპისოტლეში ხდება აქცენტის გადანაცვლება. პავლე გვთავაზობს პრაქტიკულ ხელმძღვანელობას, რომელიც გვასწავლის სწორად ცხოვრებასა და სიყვარულს. იგი ემყარება მადლს და ღვთის სიყვარულს და ასახვა ჰპოვა ქრისტეს მსახურებასა და სახარებაში: "ამრიგად, შეგაგონებთ, ძმებო, ღვთის წყალობებით, რომ შესწიროთ თქვენი სხეული ცოცხალ, წმიდა, ღვთის სასურველ მსხვერპლად, რაც თქვენი სულიერი მსახურება იქნება" (რომ. 12:1). პავლე თითქოს ამბობს, რომ ჩვენი ცხოვრება ზუსტად ასეთი უნდა გახდეს ქრისტეს მიერ გაღებული გადამრჩენელი მსხვერპლის წყალობით. 
წაიკითხეთ რომ. 12 და შეაჯამეთ. ყურადღება მიაქციეთ განკარგულებას, რომ სხვა ადამიანების, განსაკუთრებით გაჭირვებულთა მიმართ გამოვხატოთ სიყვარული და მზრუნველობა.
გარკვეულწილად, მე-12 თავი არის მოკლე ჩამონათვალი მრავალი თემისა, რომელთაც პავლე დაწვრილებით განიხილავს თავის სხვა წერილებში. იგი საუბრობს ეკლესიის შიგნით არსებული სხვადასხვა როლებისა და ნიჭების შესახებ, მათ შორის, სხვებისადმი მსახურების, მორალური მხარდაჭერისა და გულუხვი გაცემის თემებზეც (იხ. მუხ. 3-8). და ეს ყველაფერი ცხოვრებაში უნდა აისახოს ენთუზიაზმითა და, უპირველეს ყოვლისა, სიყვარულით (იხ. მუხ. 9-11).
პავლე გვიჩვენებს ასეთი ცხოვრების პრაქტიკულ მხარეს. იგი მორწმუნეებს მოუწოდებს მწუხარებისა და დევნის დროს გამოხატონ მოთმინება, იზრუნონ ღატაკ ადამიანებზე, ყველა შესაძლო შემთხვევაში იყვნენ მშვიდობისმყოფელნი და, როგორც უწინ აღვნიშნეთ, ბოროტება დაამარცხონ სიკეთით (იხ. რომ. 12:20,21).
ამ თავში აღწერილია განახლებული კაცის ცხოვრება, მისი ღვთისადმი მსახურება როგორც პირადი, ასევე საეკლესიო საკრებულოს შემადგენლობაშიც. პავლეს სურდა, ქრისტესკენ ახალმოქცეულ მიმდევრების შეეცნოთ მნიშვნელოვანი აზრი: მათი ცხოვრება, პრიორიტეტები, ქცევები კარდინალურად უნდა შეიცვალოს ქრისტეს მიერ ჯვარზე გაღებული მსხვერპლისა და ბოძებული მარადიული სიცოცხლის იმედის საპასუხოდ. მათ იცოდნენ, თუ როგორია იცხოვრო რომის იმპერიის ცენტრში დესპოტურ და ხანდახან სასტიკ საზოგადოებაში, მაგრამ პავლე ასწავლის იცხოვრონ სხვანაირად: "ნუ მიესადაგებით ამ წუთისოფელს, არამედ შეიცვალენით თქვენი გონების განახლებით" (რომ. 12:2).
რა სახის შეხედულებებისა და ჩვევებისაგან უნდა გავთავისუფლდეთ, რათა ვიცხოვროთ და გვიყვარდეს ისე, როგორც იესო ქრისტეს მიმდევარს შეჰფერის?

მართალი იაკობი
გადმოცემის თანახმად, იაკობი (იესოს ბიძაშვილი ან დეიდაშვილი ან ნახევარძმა) სათავეში ჩაუდგა ადრეულ ეკლესიას და იერუსალიმის კრებას თავმჯდომარეობდა (იხ. საქმე. 15; გალ. 1 და 2). იგი იყო წმიდა წერილში ჩაწერილი იაკობის წერილის ავტორი.
რადგანაც იმ დროში სახელი იაკობი ძალიან იყო გავრცელებული, ეკლესიის ამ ლიდერს მიეცა სახელწოდება "მართალი" (სამართლიანი). იგი ახასიათებდა ბრძენ ლიდერს, რომელიც სათანადო ყურადღებას უთმობდა ღატაკ და ჩაგრულ ადამიანებზე ზრუნვას. იაკობის წერილს, რომელიც პრაქტიკულ ღვთისმოსაობასა და ქრისტეში ბრძნულ ცხოვრებას მიეძღვნა, ხშირად უწოდებენ "ახალაღთქმისეული იგავების წიგნს".
იაკობს სურდა თავისი მკითხველისთვის შეეხსენებინა მნიშვნელოვანი ჭეშმარიტება: "იყავით სიტყვის შემსრულებელნი და არა მხოლოდ მომსმენნი თავის მოსატყუებლად" (იაკ. 1:22). გარდა ამისა, იგი ჩვენს ყურადღებას ამახვილებს იმაზე, რომ ჭეშმარიტი რელიგია, რომელიც ნამდვილად ძვირფასია უფლის თვალში, ყურადღებას ამახვილებს გაჭირვებულთა და ჩაგრულთა დახმარებაზე და უპირისპირდება გარშემომყოფი საზოგადოების გამხრწნელ ზეგავლენას (იხ. იაკ. 1:27).
წაიკითხეთ იაკ. 2:1-9 და 5:1-5. რამდენად განსხვავდება მდიდრების მიმართ იაკობისა და საზოგადოდ მიღებული დამოკიდებულებები ერთმანეთისგან? რა განსაკუთრებულ მითითებებს გავძლევს იაკობი ეკლესიის წევრებს, თუ როგორ უნდა მოვეპყრათ ღატაკებსა და მდიდრებს საეკლესიო საკრებულოში?
იაკობი ამტკიცებს, რომ ადამიანებისთვის სიკეთე სურს და ღვთის აურაცხელი კურთხევებიც კი უსარგებლო და უადგილო იქნება, თუკი ეს ადამიანები სიცივითა და შიმშილით იტანჯებიან. საკვებითა და ტანსაცმლით უზრუნველყოფა მათზე ზრუნვის უფრო სასარგებლო გამოხატულება იქნება, ვიდრე ყველა კეთილშობილური გრძნობა და კეთილი სურვილები (იხ. იაკ. 2:14-16). იგი ამას გამოიყენებს ჩვენი რწმენისა და კონკრეტული საქმის ურთიერთქმედების მაგალითად ღმერთთან ურთიერთობის კონტექსტში. ასევე იმეორებს ქრისტეს სწავლების ძირითად იდეას: "შეიყვარე მოყვასი შენი, ვითარცა თავი შენი" (იაკ. 2:8) და გვიჩვენებს, თუ როგორ უნდა დავიცვათ ეს მცნება ყოველდღიურ ცხოვრებაში. ღვთისა და მოყვასის მიმართ მსახურება ჭეშმარიტი რწმენის გამოხატულებაა და მიზნად არ ისახავს  დაიმსახურო ხსნა.
თქვენთვის ვისთან უფრო ადვილია ურთიერთობა: შეძლებულ ადამიანებთან თუ გაჭირვებულ ადამიანებთან? რატომ? ამასთან დაკავშირებით რა სახის მაგალითი დაგვიტოვა იესომ?

პარასკევი                                                                                                                         30 აგვისტო
შემდგომი გამოკვლევისთვის
წაიკითხეთ ე. უაითის წიგნიდან "ქველმოქმედების მსახურება" თავი "ტაბითა - მისი მსახურება და ზეგავლენა" (გვ. 66,67); წიგნიდან "მოციქულთა საქმეები" თავი "ეკლესია, რომელიც სწირავს" (გვ. 335-345) და წიგნიდან "ქველმოქმედების მსახურება" თავი "ეს არის ჭეშმარიტი რელიგია" (გვ. 35-41).
"მაცხოვარმა თავისი ძვირფასი სიცოცხლე გასწირა, რათა შეექმნა ეკლესია, რომელიც იზრუნებდა დამწუხრებულებსა და ცდუნებულებზე. ქრისტიანები შეიძლება იყვნენ ღარიბი, გაუნათლებელი და უბრალო ადამიანები, მაგრამ ისინი ქრისტეს საქმეებს გააკეთებენ ყველგან: ოჯახში, მეზობლებში, ეკლესიაში და მის გარეთ. და შედეგი მათი მსახურებისა მარადიულობაში გამოჩნდება" (ე. უაითი. ქრისტე - წუთისოფლის იმედი, გვ. 640).
"უანგარობა და გულუხვობა სიხარულით აღავსებდა პირველსამოციქულო ეკლესიას, რადგან მორწმუნეებმა იცოდნენ, რომ თავიანთი ძალისხმევით ისინი ეხმარებიან ბნელში მყოფ ადამიანებს, რომ განათლდნენ სახარების ნათელით. მათი სიხარული და გულუხვობა მოწმობდა, რომ ამაოდ არ მიუღიათ ღვთის მადლი. კიდევ რას შეეძლო გამოეწვია ასეთი გულუხვობა, თუ არა სულიწმიდით განწმედას. მორწმუნეებისთვის და ურწმუნოებისთვის ეს წარმოადგენდა მადლის სასწაულს" (ე. უაითი. მოციქულთა საქმეები, გვ. 344).
კითხვები მსჯელობისათვის:
1.	როგორ შეუძლია სულ უფრო მეტად დაემსგავსოს თქვენი ეკლესია იმ ეკლესიას, რომელიც აღწერილია საქმეების წიგნის პირველ თავებში? რა პრაქტიკული ნაბიჯების შემოთავაზება შეგიძლიათ?
2.	ადვენტისტთა ეკლესია იყენებს პრინციპებს, რომლებსაც განვიხილავდით ამ კვირის განმავლობაში, დედამიწის სხვადასხვა კუთხეებს შორის მეათედებისა და შესაწირავების განაწილების დროს. რა არის რესურსების ასეთი განაწილების სისტემის უპირატესობა?
3.	თქვენი აზრით, რომ. 12-ში განზოგადებული მითითებები არის თუ არა შესრულებული თქვენს დღევანდელ ცხოვრებაში?
4.	წაიკითხეთ იაკ. 5:1-5. აქ მოციქული საკმაოდ მკაცრად განიკითხავს მდიდარ ადამიანებს და იმეორებს ძველი აღთქმის წინასწარმეტყველთა მკაცრ მამხილებელ სიტყვებს. რატომ არის საჭირო ასეთი პირდაპირი გამონათქვამები მოცემულ შემთხვევაში?
დასკვნა: ქრისტეს დავალებით და სულიწმიდით აღძრულმა მოწაფეებმა და ყველა მორწმუნემ გადაწყვიტეს ყველგან, სადაც შესაძლებელია, გაეზიარებინათ იესოს შესახებ უწყება და შეესრულებინათ მისი მისია. ადრეული ეკლესია, რომელსაც საფუძვლად დაედო ქრისტეს მოძღვრება და ძველი აღთქმის წერილები, ახალ საზოგადოებად იქცა, რომლის წევრებიც გაჭირვებულთ უზიარებდნენ ყველაფერს, რაც გააჩნდათ. პირველი ქრისტიანი ლიდერები საკუთარი მაგალითით და თავიანთ ეპისტოლეებში ჩაწერილი რჩევებით ყველა მორწმუნეს მოუწოდებდნენ აღევსოთ თავიანთი ცხოვრება მტკიცე რწმენითა და გაჭირვებულთა მიმართ გულმოდგინე მსახურებით.

სახარების თანახმად ცხოვრება
გამოსაკვლევად შემოთავაზებული ბიბლიური მუხლები: რომ. 8:20-23; იოან. 3:16,17; მათ. 9:36; ეფეს. 2:8-10; 1იოან. 3:16,17; გამოცხ. 14:6,7.
სამახსოვრო მუხლი: "ვინაიდან მადლით ხართ გადარჩენილები, რწმენის მეშვეობით, და ეს თქვენგნით კი არ არის, არამედ ღვთის ნიჭია, არა საქმეთაგან, რათა არავინ დაიკვეხოს, ვინაიდან მისი ქმნილებანი ვართ, ქრისტე იესოში შექმნილნი კეთილი საქმეებისთვის, რომლებიც წინასწარ გაგვიმზადა ღმერთმა, რათა ამ საქმეებით ვიაროთ" (ეფეს. 2:8-10).
როცა უფლის განკარგულებებზე, მოთხოვნებსა თუ მითითებებზე ვსაუბრობთ, რისკის წინაშე ვდგავართ დავუშვათ აზრი, რომ ამა თუ იმ სახით შეგვიძლია ხელი შევუწყოთ ჩვენს გადარჩენას და მოვიპოვოთ ღვთის კეთილგანწყობა. მაგრამ წმიდა წერილი არაერთგზის მიგვითითებს იმაზე, რომ ჩვენ, ცოდვილები, გადავრჩებით მხოლოდ იესო ქრისტესა და ჯვარზე მისი შემნაცვლებელი სიკვდილის მადლის წყალობით. განა შეგვიძლია დავუმატოთ ამას რამე? ელენ უაითი წერდა: "თუკი ადამიანში გაიხსენებთ მასში არსებულ ყოველივე კარგს, წმიდას, კეთილშობილურსა და თავაზიანს, ხოლო ამ ყველაფერს შემდეგ წარუდგენთ ღვთის ანგელოზებს დამსახურების სახით, რაც მნიშვნელოვან როლს თამაშობს კაცობრიობის სულთა დახსნაში, ასეთი შეთავაზება აღიქმება როგორც ღალატი" (რწმენა და საქმეები, გვ. 24).
აქედან გამომდინარე, ჩვენი მოწყალებისა და თანაგრძნობის საქმეები გაჭირვებულთათვის არ უნდა განიხილებოდეს როგორც ხსნის მიზეზი. პირიქით, როცა ჩვენში გაიზრდება ხსნის გამო მადლიერების გრძნობა, გაიზრდება ჩვენი შემეცნებაც იმისა, რომ მჭიდრო კავშირია ღვთის სიყვარულსა და ჩაგრულებსა და გაჭირვებულებზე მის ზრუნვას შორის. როცა შევიცნობთ მის სიყვარულს, სხვებსაც გავუზიარებთ. ღვთის საოცარმა სიყვარულმა გარემოგვიცვა და უფალი მოგვიწოდებს ჩვენც გამოვხატოთ ეს სიყვარული სხვების მიმართ.

კვირადღე                                                                                                                           1 სექტემბერი
"რადგან იქამდე შეიყვარა ღმერთმა…"
იოან. 3:16-ში ნათქვამია: "რადგან იქამდე შეიყვარა ღმერთმა სოფელი…". ბერძნულ ტექსტში გამოყენებულია სიტყვა "კოსმოს", რომელიც ნიშნავს "სამყარო როგორც შექმნილი, ორგანიზებული ყოფიერება" (მეშვიდე დღის ადვენტისტთა ბიბლიური კომენტარები, ტ. 5, გვ. 929). ამ მუხლში საუბარი მიდის კაცობრიობის ხსნის შესახებ, მაგრამ ხსნის გეგმასაც შედეგები აქვს მთელი სამყაროსთვის.
წაიკითხეთ რომ. 8:20-23. ხსნის გეგმის რომელ მიზანზე მიგვითითებს ეს ნაწყვეტი?
სხვა მხრივ, ხსნა ეხება თითოეულ ჩვენგანს და გამოიხატება უფალთან ჩვენს პირად ურთიერთობებში. მაგრამ გამართლება არ არის უბრალოდ ჩვენი ცოდვების პატიება. იდეალში იესო ქრისტეს მეშვეობითა და სულიწმიდის ძალით უფალი ქმნის ღვთის ოჯახს, რომლისთვისაც ძვირფასია მიტევება და წუთისოფელს უმოწმებს ქრისტეში ხსნის შესახებ.
წაიკითხეთ იოან. 3:16,17. როგორ გვიხსნის მე-17 მუხლი წინა ტექსტის უფრო ღრმა მნიშვნელობას?
ღვთის სიყვარული ადამიანთა მიმართ უსაზღვროა. გვიხარია იმის გაცნობიერება, რომ მას უყვარს ის ადამიანები, ვინც გვიყვარს ჩვენ. მას ასევე უყვარს ისინი, ვისთანაც ვცდილობთ მივიტანოთ სახარების უწყება და ამ ჭეშმარიტების გაცნობიერება მისიონერული საქმისკენ გვიბიძგებს. მაგრამ მას ასევე უყვარს ისინიც, ვინც ჩვენში არასასიამოვნო გრძნობას ან შიშსაც კი იწვევს. ღმერთს უკლებლივ ყველა უყვარს.
ქმნილება ასევე მოწმობს უფლის უსაზღვრო სიყვარულის შესახებ. წმიდა წერილი თანმიმდევრულად მიგვითითებს ჩვენს გარშემო არსებულ სამყაროზე, როგორც ღვთის მადლის მოწმობაზე: "რათა იყოთ თქვენი ზეციერი მამის ძენი, ვისაც თავისი მზე ამოჰყავს ბოროტთა და კეთილთა თავზე და წვიმას უგზავნის მართლებსა და უსამართლოებს" (მათ. 5:45). თავად სიცოცხლეც ღვთის ძღვენია და ყოველი ადამიანი, მიუხედავად თავისი დამოკიდებულებისა ღვთის მიმართ, იღებს ამ საჩუქარს.
როგორ შეიცვლება ჩვენი დამოკიდებულება სხვა ადამიანებისა და მათი ცხოვრებისეული გარემოებების მიმართ, თუკი ვაღიარებთ, რომ ისინიც ღვთის ქმნილებანი და მისი მოსიყვარულე შვილები არიან?

თანაგრძნობა და მონანიება
ისტორიები, რომლებშიც მჭიდროდ არის გადაჯაჭვული ისეთი თემები, როგორიცაა - ხსნა და დიადი ბრძოლა, მოგვიწოდებს გავაცნობიეროთ ჩვენი და ჩვენი სამყაროს შესაცნობად არსებული ფუძემდებლური ჭეშმარიტება: ჩვენი წუთისოფელი და მასში არსებული ყველაფერი ცოდვის ძალაუფლების ქვეშაა. იგი ასეთი არ შექმნილა და თუმცა დღემდე ვატარებთ ჩვენი მხსნელის ხატებას, მაინც ცოდვილი სამყაროს ნაწილი ვართ. ჩვენს ყოველდღიურ ცხოვრებაში ცოდვას ისეთივე ბუნება აქვს, როგორიც ბოროტებას, რომელიც ტკივილს, ჩაგვრასა და ექსპლუატაციას იწვევს.
ამიტომ სრულიად ბუნებრივია, რომ ჩვენ, ცოცხალი არსებები, განვიცდით ტკივილს, შევიწროებას, მწუხარებას და წუთისოფლისა და გარშემო მყოფი ადამიანების ტრაგედიას. გოდება ფსალმუნების წიგნში, იერემიას და სხვა წინასწარმეტყველთა მწუხარება, იესო ქრისტეს ცრემლი და თანაგრძნობა გვიჩვენებს, რომ ყველა იმ ბოროტებაზე, რაც წუთისოფელში ხდება, მსგავსი რეაქცია ბუნებრივია.
წაიკითხეთ მათ. 9:36; 14:14; ლუკ. 19:41,42 და იოან. 11:35. რა მოვლენები იწვევდა ქრისტეში თანაგრძნობას? რას შეუძლია მოალბოს ჩვენი გულები ტკივილისა და ტანჯვის ამ სამყაროში?
აუცილებელია გვახსოვდეს, რომ ცოდვა და ბოროტება "სადღაც იქ" კი არ ხდება, თითქოს სხვისი დანაშაულის შედეგი ყოფილიყოს: "თუ ვამბობთ, რომ არ გვაქვს ცოდვა, საკუთარ თავს ვატყუებთ და ჭეშმარიტება არ არის ჩვენში" (1იოან. 1:8). ბიბლიურ წინასწარმეტყველთა გაგებით ცოდვა ტრაგედიაა არა იმიტომ, რომ ვინმემ დაარღვია "წესი", არამედ იმიტომ, რომ ცოდვამ გაანადგურა ღმერთსა და მის ხალხს შორის ურთიერთობა, ასევე ჩვენი ცოდვა ზიანს აყენებს სხვა ადამაინებსაც. ბოროტება ყოველთვის რჩება ბოროტებად, რა ფორმა და მასშტაბიც არ უნდა მიიღოს მან.
წუთისოფელში ყველა ბოროტების, სიღატაკისა და ჩაგვრის საფუძველი არის ეგოიზმი, სიძუნწე, უღირსობა, ცრურწმენები, უმეცრება და გულგრილობა. როცა ვაღიარებთ საკუთარ ცოდვიანობას, ამით პირველ ნაბიჯს ვდგამთ, რათა მოგვარდეს ამ ბოროტების პრობლემა და ღმერთს საშუალებას ვაძლევთ ჩვენს გულებში დაიკავოს თავისი კანონიერი ადგილი: "თუ ვაღიარებთ ჩვენს ცოდვებს, მაშინ ის, სარწმუნო და მართალი, მოგვიტევებს ცოდვებს და განგვწმედს ყოველგვარი უკეთურებისაგან" (1იოან. 1:9).
გააანალიზეთ თქვენი ცხოვრება. რომელი თქვენი სუსტი ადგილი ადასტურებს, რომ ცოდვა თქვენც შეგეხოთ? სად ვეძებოთ ერთადერთი სწორი პასუხი და გამუდმებით საით უნდა მივმართოთ ჩვენი მზერა?

მადლი და კეთილი საქმეები
თქვენი სიტყვებით მოკლედ ჩამოაყალიბეთ ეფეს. 2:8-10-ის ძირითადი აზრი. რა არის ამ მუხლებში ნათქვამი მადლსა და კეთილ საქმეებს შორის კავშირის არსებობის შესახებ?
წმიდა წერილი გვამცნობს, რომ შევიქმენით, რათა თაყვანი ვცეთ ღმერთსა და ვემსახუროთ სხვა ადამიანებს. გონებაში შეგვიძლია მხოლოდ წარმოვიდგინოთ, თუ როგორი იქნებოდა ეს მსახურება უცოდველ გარემოში.
ვიცით, თუ როგორია ცოდვით დაცემულ წუთისოფელში ცხოვრება. საბედნიეროდ, წუთისოფლის ცოდვების გამო იესო ქრისტეს მსხვერპლში გამოხატული ღვთის მადლი გვიღებს პატიებისა და განკურნების გზას. ზუსტად მისი წყალობით იცვლება ჩვენი ცხოვრება. გარდა ამისა, ვხდებით ღვთის იარაღი, რომლის საშუალებითაც მას სურს მხარში ამოუდგეს და დაამშვიდოს სხვა ადამიანები (იხ. ეფეს. 2:10). "მიმღებნი მოწოდებულნი არიან გაუზიარონ გარშემომყოფებს. ყველგან ისმის დახმარების ძახილი. ღმერთი მოუწოდებს ადამიანებს სიხარულით ემსახურონ მოყვასს" (ე. უაითი. განკურნების მსახურება, გვ. 103).
გახსოვდეთ, რომ კეთილ საქმეებს ვასრულებთ არა იმიტომ, რომ ხსნა მოვიპოვოთ ან ღვთის გვერდით ვიმყოფებოდეთ. ამ ყველაფერს ვიძენთ იესო ქრისტეში რწმენის მეშვეობით. ვაღიარებთ, რომ ვართ ცოდვილნი და ცოდვის მსხვერპლნი, რომლებიც მოსიყვარულე უფალმა გამოისყიდა თავისი ძვირფასი სისხლით. სანამ ვაგრძელებთ ეგოიზმთან და სიხარბესთან ბრძოლას, საკუთარი თავის უარმყოფელი და თავმდაბალი ღვთის მადლი გვთავაზობს ახალ სიცოცხლეს და გარდამქმნელ სიყვარულს.
როცა ჯვარს ვუმზერთ, ვხედავთ ჩვენი გულისთვის გაღებულ იესოს დიდებულ და სრულყოფილ მსხვერპლს და ვაცნობიერებთ, რომ ვერაფერს დავუმატებთ იმას, რაც ქრისტეში გვაქვს შემოთავაზებული. მაგრამ ეს არ ნიშნავს იმას, რომ ახლა შეგვიძლია მოვდუნდეთ და აღარ ვიმოქმედოთ. პირიქით, უფლის წინაშე მადლიერების გრძნობით აღვსილებმა უნდა ვუპასუხოთ ჩვენი მსახურებით. და რა იქნება ორმხრივ სიყვარულზე  უკეთესი, რაც გამოიხატება სხვა ადამიანების მიმართ?
წაიკითხეთ 1იოან. 3:16,17. მოცემული მუხლების თანახმად, როგორი უნდა იყოს ჩვენი პასუხი ქრისტეს მიერ გაღებულ გამომსყიდველ მსხვერპლზე?

კაცობრიობის მოდგმა
იესო თავისი სწავლებითა და მსახურებით მოუწოდებდა მიეღოთ ყოველი ადამიანი, მიუხედავად ყველაფრისა. ყოველს, ვისშიც იესო ხედავდა მისი ხილვის გულწრფელ სწრაფვას, იქნებოდა ეს ცუდი რეპუტაციის მქონე დედაკაცი, ვახშის ამკრეფი, კეთროვანი, სამარიელი, რომაელი ასისთავი, რელიგიური ლიდერი თუ ბავშვი, იგი იღებდა მათ სითბოთი და მზრუნველობით. რაკი ადრეული ეკლესიის წინაშე იდგა საზოგადოების გარდაქმნის ამოცანა, იგი სთავაზობდა ადამიანებს ხსნის ძღვენს.
სახარების ყოვლისმომცველი ხასიათის თანდათანობით გაცნობიერებასთან ერთად პირველი მორწმუნეები თავიანთ რწმენას დამაჯერებლობისთვის კი არ უმატებდნენ კეთილ საქმეებს; ეს განპირობებული იყო მათი მხრიდან სახარების გაგებით, რაც გახსნილი იყო იესო ქრისტეს ცხოვრებაში, მსახურებასა და სიკვდილში. როცა წყვეტდნენ საკითხებს, რომლებიც ჯერ წამოიჭრა ისეთი ხელმძღვანელების წინაშე, როგორებიც პავლე და პეტრე იყვნენ (იხ. საქმე. 10:9-20), შემდეგ კი - მთელი ეკლესიის წინაშე იერუსალიმის კრებაზე (იხ. საქმე. 15), მათ დაიწყეს გაცნობიერება, თუ რაოდენ რადიკალურად ცვლის კეთილი უწყება ღვთის ყოვლისმომცველი სიყვარულის მათეულ გაგებას და იმას, თუ როგორ უნდა გამოვიყენოთ იგი ქრისტეს მიმდევრების ცხოვრებაში. 
რა არის ნათქვამი ქვემოთ მოყვანილ ტექსტებში კაცობრიობის მოდგმის შესახებ? რა ზეგავლენა უნდა იქონიოს ამან ჩვენს ურთიერთობაზე სხვა ადამიანებთან?
მალ. 2:10
საქმე. 17:26
რომ. 3:23
გალ. 3:28
გალ. 3:28 არის კეთილ სამარიელზე იესოს იგავის ღვთისმეტყველური დასკვნა. ნაცვლად იმისა, რომ იკამათოთ, თუ ვის უნდა ვემსახუროთ, უბრალოდ წადით და იმსახურეთ. ასევე მზად იყავით იმისთვის, რომ შეიძლება თქვენ გემსახურონ ისინი, ვისგანაც არ ელით ამას. მსოფლიო საკაცობრიო ოჯახის იდეას ახორციელებენ ისინი, ვისაც აერთიანებს სახარება და ღვთის დამხსნელი სიყვარული, რომელიც მოგვიწოდებს მასში ერთიანობისკენ: "ვინაიდან ყველანი ერთი სულით მოვინათლეთ ერთ სხეულად - იუდეველები თუ ელინები, მონები თუ თავისუფლები, და ყველას ერთი სული გვისვამს" (1კორ. 12:13).

მარადიული სახარება
"მარადიული სახარება, მიწის მკვიდრთათვის - ყოველი ერის და ტომის, ენისა და ხალხისათვის სახარებლად" (გამოცხ. 14:6) ჟღერს ქრისტიანობის მთელი ისტორიის განმავლობაში. თუმცა გამოცხადების წიგნში ვხედავთ იესო ქრისტეს შესახებ ამ კეთილი უწყების ახლიდან გამოცხადებას ბოლო ჟამს.
წაიკითხეთ გამოცხ. 14:6,7. იოან. 3:16-ში მოკლედ ჩამოყალიბებული სახარების საერთო გაგებები როგორ არის ასახული ანგელოზის მიერ გაჟღერებულ უწყებაში?
გამოცხ. 14:7-ში ჩამოთვლილია სამი საკვანძო ელემენტი, რომელიც არის ღვთის რეაქცია მსოფლიო ბოროტებაზე, სიღატაკესა და ჩაგვრაზე მთელი ბიბლიური ისტორიის განმავლობაში.
სამსჯავრო. სამართლიანობის აღდგენის მიზნით სამსჯავროს ითხოვს მთელი ისტორიის განმავლობაში არსებული ყველა ჩაგრული ადამიანი. საბედნიეროდ, წმიდა წერილი გვიცხადებს ჭეშმარიტებას, რომ ჩვენს ღმერთს ყოველთვის ესმის უბედური ადამიანების ღაღადი. ამ აზრს ხშირად გამოხატავენ მეფსალმუნეები, რომელთაც უსამართლოდ ექცევიან. ამიტომ უფლის სამსჯავროს უწყებას მათთვის სიმშვიდე მოაქვს.
თაყვანისცემა. ებრაელ წინასწარმეტყველთა წერილებში თაყვანისცემა და კეთილი საქმეები ხშირად ურთიერთდაკავშირებულია. ეს განსაკუთრებით კარგად ჩანს, როცა წინასწარმეტყველები იმ ადამიანთა თაყვანისცემას, რომლებიც თავს ღვთის ხალხის ნაწილად მიიჩნევდნენ, ადარებდნენ მათ ქცევებსა და ბოროტმოქმედებებს. მაგალითად, ეს. 58-ში ღმერთმა ღიად განაცხადა, რომ ჭეშმარიტი თაყვანისცემა  არის გაჭირვებულთა მიმართ სიკეთისა და მზრუნველობის გამოვლენა (იხ. ეს. 58:6,7).
შექმნა. სამართლიანობისკენ ღვთის მოწოდებას საფუძვლად უდევს აზრი, რომ მთელი კაცობრიობა არის ერთი ოჯახი. ყველანი შექმნილები ვართ მის ხატად და მას უყვარს თითოეული. მის თვალში ყველა ერთნაირად ძვირფასია და ამიტომ არ შეიძლება ვინმეს ექსპლუატაცია ან ჩაგვრა უსამართლოდ გამდიდრებისა თუ პირადი სარგებლის მიღების მიზნით. სრულიად ნათელია, რომ ბოლო დროის სახარების ეს უწყება არის ფართომასშტაბიანი მოწოდება მიიღონ ხსნა, გამოსყიდვა და აღდგენა, რისი მიცემაც სურდა უფალს ცოდვით დაცემული წუთისოფლისთვის. აქედან გამომდინარე, სასტიკი დევნის დროსაც კი, როცა დადგება ჭეშმარიტი და მცდარი თაყვანისცემის საკითხი (იხ. გამოცხ. 14:8-12), ღმერთს ეყოლება ხალხი, რომელიც დაიცავს იმას, რაც სწორია, კერძოდ კი, ღვთის მცნებებსა და იესო ქრისტეს მოწმობას.
როგორ შეგვიძლია ვემსახუროთ გაჭირვებულებს და, ამავდროულად, გავუზიაროთ იმედი და გაფრთხილება, რომელიც მოგვეცა სამი ანგელოზის უწყებაში?

შემდგომი გამოკვლევისთვის
წაიკითხეთ ე. უაითის წიგნიდან "ქრისტე - წუთისოფლის იმედი" თავი "ჩვენთან არს ღმერთი" (გვ. 19-26); წიგნიდან "განკურნების მსახურება" თავი "დახსნილნი, რათა ემსახურონ" (გვ. 95-107).
"უფალი ღმერთი მთელ დედამიწას თავის ვენახად თვლის. და, თუმცა იგი დროებით ბოროტი უზურპატორის ხელთ აღმოჩნდა, მაინც უფლის საკუთრებაა. იგი უფალს ეკუთვნის არა მხოლოდ იმიტომ, რომ მის ხელთა ქმნილებაა, არამედ იმიტომაც, რომ მან გამოისყიდა. "რადგან იქამდე შეიყვარა ღმერთმა სოფელი, რომ მისცა თავისი ერთადერთი ძე" (იოან. 3:16). ამ ერთადერთი საბოძვარის წყალობით მიეცა სხვა დანარჩენი ადამიანებს. უფლის კურთხევას ყოველდღიურად იღებს წუთისოფელი. წვიმის ყოველი წვეთი, მზის ყოველი სხივი, რომელიც ამ უმადურ კაცობრიობას ეგზავნება, ყოველი ფოთოლი, ყვავილი და ნაყოფი, უფლის უდიდეს მოთმინებასა და უსაზღვრო სიყვარულზე მეტყველებს" (ე. უაითი. ქრისტეს იგავები, გვ. 301,302).
"ქრისტეში "უკვე აღარ არსებობს არც იუდეველი და არც ბერძენი, არც მონა და არც თავისუფალი", ვინაიდან ყველა ერთი გავხდით მისი ძვირფასი სისხლით (გალ. 3:28; ეფეს. 2:13).
განსხვავებული რელიგიური რწმენის მიუხედავად, ყოველი გაჭირვებული ადამიანის ხმა შესმენილ უნდა იქნას და პასუხი გაეცეს.
ჩვენ ირგვლივ არიან ღარიბი და საცოდავი ადამიანები, რომელთაც სჭირდებათ დახმარება სიტყვითა თუ საქმით; ქვრივნი, რომლებიც ყურადღებას საჭიროებენ; ობოლნი, რომლებზეც ზრუნვაც ქრისტემ თავის მიმდევართ დაავალა. რა ხშირად უვლიან გვერდს მათ ადამიანები! ძონძებში გახვეული, მოუვლელი, ისინი ხშირად საშინლად გამოიყურებიან, მაგრამ განა ისინიც უფლისანი არ არიან? ისინიც ხომ უდიდესი ფასით არიან გამოსყიდულნი და ისეთივე ძვირფასნი არიან უფლისათვის, როგორც ჩვენ. ისინიც უფლის დიდი ოჯახის წევრები არიან და ჩვენ, უფლის მნეები, პასუხისმგებელნი ვართ მათ გამო" (ე. უაითი. ქრისტეს იგავები, გვ. 386,387).
კითხვები მსჯელობისათვის:
1.	როდესაც ვცდილობთ ვაკეთოთ სიკეთე, როგორ ავარიდოთ თავი იმ აზრს, რომ ეს გვეხმარება ხსნის მოპოვებაში?
2.	არის თუ არა თქვენი ეკლესია საკრებულო, სადაც "არ განასხვავებენ" ადამიანებს და ყველა ერთიანია ქრისტეში? როგორ შეგვიძლია მივაღწიოთ ამას?
3.	როგორ მივაღწიოთ სწორ ბალანსს იმაში, რათა ვაკეთოთ სიკეთე და დავეხმაროთ გაჭირვებულებს და ამავდროულად გავუზიაროთ მათ სახარების ჭეშმარიტება? როგორ შეგვიძლია შევათავსოთ ეს ასპექტები? რატომ არის ეს ასეთი მნიშვნელოვანი?
დასკვნა: ღვთის სიყვარული გამოხატული ხსნის გეგმაში და ხორცშესხმული ქრისტეს ცხოვრებასა და მსხვერპლში, გვთავაზობს პატიებას, სიცოცხლესა და იმედს. როგორც ამ მადლის მიმღებნი, ვისწრაფვით გავუზიაროთ იგი ადამიანებს არა იმიტომ, რომ დავიმსახუროთ ხსნა. ამას იმიტომ ვაკეთებთ, რომ ამისთვის შევიქმენით. ამგვარად, სახარება გარდაქმნის ურთიერთობას და აღგვძრავს ვემსახუროთ მათ, ვისაც ეს ყველაზე მეტად სჭირდება.

ქრისტეს მოსვლის იმედით ცხოვრება
გამოსაკვლევად შემოთავაზებული ბიბლიური მუხლები: ლუკ. 18:1-8; მათ. 24-25; 1კორ. 15:12-19; ეკლ. 8:14; 12:13,14; გამოცხ. 21:1-5; 22:1-5.
სამახსოვრო მუხლი: "ამიტომ, ჩემო საყვარელო ძმანო, იყავით მტკიცენი და შეურყეველნი, მუდამ იუხვეთ უფლის საქმეში, რადგან იცით, რომ ფუჭი არაა თქვენი შრომა უფლის წინაშე" (1კორ. 15:58).
იესომ გამოაცხადა, რომ ღვთის სამეფო რეალურია და მისი ნაწილი უკვე დღეს შეგვიძლია გავხდეთ. მის მოწაფეებს უნდა ეხარებინათ ეს უწყება და გამოეცხადებინათ მისი სამეფო სახარების ქადაგებისა და სხვების მიმართ მსახურების მეშვეობით ანუ უსასყიდლოდ მიიღეს და უსასყიდლოდ უნდა გაეცათ (იხ. მათ. 10:5-8).
მაგრამ იესომ ასევე გასაგებად თქვა, რომ მისი სამეფო სხვანაირია, "არ არის ამ სოფლისა" (იოან. 18:36) და კიდევ გამოავლენს თავს სრულად. ღვთის სამეფო გაგვეცხადა ქრისტეს განკაცებით, მსახურებით, სიკვდილითა და აღდგომით, მაგრამ მაცხოვარი ასევე ელოდა დროს, თუ როდის გამოაძევებს მისი სამეფო ამ სოფლის სამეფოს და ღვთის მმართველობა გამოცხადდება მთელ სისრულეში. 
განმარტების მიხედვით, ადვენტისტები არიან ისინი, ვინც ელიან ქრისტეს მოსვლას და მისი სამეფოს დადგენას, იმედის ხალხი. მაგრამ ეს იმედი არ მდგომარეობს მხოლოდ მომავალ ახალ სამყაროში. თუმცა იმედი მომავალს ეხება, მაგრამ იგი გარდაქმნის აწმყოსაც. ამ იმედით უკვე აწმყოში ვცხოვრობთ ისე, როგორც ვაპირებთ მომავალში ცხოვრებას, ვცდილობთ შევესაბამებოდეთ იმ სამეფოს, რომელიც ოდესღაც დადგება.

"როდემდე, უფალო?"
მთელი ბიბლიური ისტორიის განმავლობაში ღვთის ხალხი არაერთხელ მიმართავდა უფალს სათხოვრით გამოქომაგებოდა მათ. ძირითადად, ეს ხდებოდა, როცა ისინი იყვნენ მონობაში ან დევნაში, შევიწროებაში, სიღატაკესა თუ უსამართლო ვითარებაში. ეგვიპტესა და ბაბილონში ებრაელები შეჰღაღადებდნენ ღმერთს, რათა მას დაენახა და გაეგო მათი ტანჯვა და აღედგინა სამართლიანობა. წმიდა წერილში მოყვანილია თვალსაჩინო მაგალითები ღვთის ქმედებებისა, რომლებიც მიმართული იყო მისი ხალხის დახსნისა და აღდგენისკენ. უფალი ასევე შურისძიების გარეშე არ ტოვებდა მათ მჩაგვრელებსა და მტრებს.
მაგრამ გათავისუფლების შემდეგ დამდგარი სიმშვიდე, როგორც წესი, დიდხანს არ გრძელდებოდა, არამედ სხვადასხვა წინასწარმეტყველი აგრძელებდა წინა გათავისუფლების შეხსენებას, როცა უფალი ბოლოს უღებდა ბოროტებას და ათავისუფლებდა ჩაგრულებს. ამავდროულად ეს წინასწარმეტყველები აგრძელებდნენ ღაღადს: "როდემდე, უფალო?" მაგალითად, უფლის ანგელოზი ეკითხებოდა ისრაელიანთა ბაბილონის ტყვეობაში ყოფნის შესახებ: "ცაბაოთ უფალო! როდემდის არ მოიღებ მოწყალებას?" (ზაქ. 1:12).
ფსალმუნთა ავტორები ხშირად ჩიოდნენ იმაზე, რომ უწმიდურები კარგად ცხოვრობენ მაშინ, როცა მართლები ძალადობისა და ექსპლუატაციის მსხვერპლი ხდებიან და სიღატაკეში ცხოვრობენ. მეფსალმუნე არაერთგზის მოუწოდებს ღმერთს გამოექომაგოს, რაკი დარწმუნებულია, რომ თანამედროვე სამყარო არ შეესაბამება იმ იდეალურ ქვეყნიერებას, რომელიც უფალმა შექმნა და სურვილი აქვს კვლავ იხილოს იგი ასეთი. აი, რატომ უბამს მხარს იგი წინასწარმეტყველთა და ყველა ჩაგრულთა გოდებას: "როდემდე, უფალო?" (იხ. ფსალმ. 93:3-7).
განსაკუთრებით რთულია უსამართლობის მოთმენა მათთვის, ვისაც სწამს სამართლიანი ღმერთის, რომელსაც თავისი ხალხისთვის სურს სამართლიანი ცხოვრება. ღვთის შვილები შეუწყნარებელი იქნებიან წუთისოფლის ბოროტების მიმართ და ღვთის მოჩვენებითი უმოქმედობა იქნება შეუწყნარებლობის კიდევ ერთი მიზეზი. აი, რატომ ჟღერს ხანდახან წინასწარმეტყველთა გაოცების შეკითხვები: "როდემდის უნდა ვითხოვდე შველას, უფალო, და არ ისმენდე? შემოგჩიოდე ძალადობის გამო და არ მშველოდე?" (აბაკ. 1:2).
მსგავს ჩივილს ვხედავთ ახალ აღთქმაშიც, სადაც ნათქვამია, რომ მთელი ქმნილება "კვნესის და იტანჯება", სურს ღვთის დახსნა და აღდგენა (იხ. რომ. 8:19-22). გამოცხ. 6:10-ში ღაღადი "ხელმწიფევ, როდემდე?" იმ ადამიანთა ბაგეებიდან ისმის, ვინც გადაიტანა მოწამეობრივი სიკვდილი ღმერთში თავისი რწმენის გამო. და იგივე ღაღადი მოუწოდებს უფალს დაიცვას თავისი ჩაგრული და დევნილი ხალხი.
წაიკითხეთ ლუკ. 18:1-8. რას ამბობს იესო ღვთის პასუხის შესახებ, როდესაც თავისი ერი არაერთგზის მოუწოდებს და ევედრება ლოცვაში გამოექომაგოს მათ? როგორ არის ეს დაკავშირებული ჩვენს რწმენასთან?

განსაზღვრული იმედი
რელიგიას ხშირად აკრიტიკებენ იმის გამო, რომ მას მორწმუნეების ყურადღება გადააქვს აქ და ახლა არსებული ცხოვრებისგან საუკეთესო ცხოვრებაზე ზეცაში. საბოლოოდ, ასეთი ადამიანი სცილდება რეალობას და ნაკლები სარგებელი მოაქვს წუთისოფლისთვის და საზოგადოებისთვის. ხანდახან მორწმუნე ადამიანები თავიანთი ქცევით საბაბს იძლევიან ასეთი კრიტიკისთვის, ხანდახან ნერგავენ, ქადაგებენ და პრაქტიკაშიც კი იყენებენ მსგავს დამოკიდებულებას ცხოვრებაში. 
მაგრამ, რაც კიდევ უფრო უარესია, ხანდახან ძალაუფლების მქონე ადამიანები გაჭირვებულებსა და ჩაგრულებს ეუბნებიან, რომ შეურიგდნენ თავიანთ ამქვეყნიურ ხვედრს, რადგან შემდეგ, როცა ქრისტე დაბრუნდება, ყველაფერი უკეთესობისკენ შეიცვლება. 
ეჭვგარეშეა, ჩვენი ქვეყნიერება გახრწნილი ადგილია და სრულიად ბუნებრივია იოცნებო იმ დროზე, როცა ღმერთი დაამყარებს სამეფოს, სადაც სუფევს სამართლიანობა. იქ აღარ იქნება ტკივილი და უბედურება, არამედ ახლანდელ ქაოსს ჩაანაცვლებს თავისი დიდებული და მართალი სამეფოთი. ბოლოს და ბოლოს, ამ დაპირების გარეშე აღარ გვრჩება იმედი.
იესო წუთისოფლის აღსასრულის შესახებ თავისი ქადაგების პირველ ნაწილში (იხ. მათ. 24 და 25) დაწვრილებით აღწერს გაქცევის საჭიროებას და გვამცნობს კიდეც, რომ "ის დღეები რომ არ შემოკლებულიყო, ვერა ხორციელი ვერ გადარჩებოდა" (მათ. 24:22). მაგრამ ეს უფრო წინასიტყვაობაა, რათა განმარტოს ღვთის დაპირებები. თუკი ყურადღებას მხოლოდ "გაქცევაზე" გავამახვილებთ, როგორც მომავალში არსებული ქრისტიანული იმედის ასპექტზე - ეს ნიშნავს მხედველობიდან გამოგრჩეს იესო ქრისტეს მიერ აღნიშნული მნიშვნელოვანი მომენტები.
წაიკითხეთ მათ. 24 და 25. ქრისტეს ქადაგების კითხვისას, რომელი მნიშვნელოვანი მომენტები აღნიშნეთ? რა დასკვნებს გამოიტანდით მაცხოვრის მითითებებიდან, თუ როგორ უნდა ვიცხოვროთ მისი დაბრუნების მოლოდინში?
ჩვენი წარმოდგენა მომავალზე არსებით ზეგავლენას ახდენს იმაზე, თუ როგორ ვცხოვრობთ ახლა. მომავალთან დაკავშირებული ღვთის დაპირებების იმედი მამოძრავებელ ძალას უნდა წარმოადგენდეს ძლიერი სულიერი ცხოვრებისთვის.
როგორ შეუძლია და უნდა ახდენდეს ზეგავლენას ჩვენს ცხოვრებაზე იესოს დაბრუნების იმედი და დაპირება, განსაკუთრებით გაჭირვებულთა დახმარების შესახებ საუბრის კონტექსტში?

აღდგომის იმედი
ქრისტიანების იმედი იესო ქრისტეს მეორედ მოსვლასთან დაკავშირებით არ არის უბრალოდ ნათელი მომავლის მოლოდინი. პირველი ქრისტიანებისთვის ქრისტეს ხორციელად აღდგომამ მისი დაბრუნების შესახებ დაპირება ურყევ რეალობად აქცია. თუკი მან შეძლო მკვდრეთით აღდგომა, რისი მოწმენიც თავად გახდნენ, მაშინ იგი აუცილებლად დაბრუნდება, რათა დაასრულოს ცოდვისა და მისი შედეგების აღმოფხვრისა და სამყაროს განახლების გეგმა (იხ. 1კორ. 15:22,23).
პავლე მოციქულისთვის აღდგომა ქრისტეს მალე დაბრუნების იმედის საკვანძო ელემენტი იყო. უტყუარობა ყველაფრისა, რასაც იგი ქადაგებდა, მას შეეძლო შეეფარდებინა ამ სასწაულთან, რომელიც აგვირგვინებს იესო ქრისტეს ცხოვრების ისტორიას: "ხოლო თუ ქრისტე არ აღდგა, თქვენი რწმენა ფუჭია" (1კორ. 15:17). დაფიქრიდთ მისი სიტყვების შესახებ, თუ რა მნიშვნელოვან როლს თამაშობს ქრისტეს აღდგომა იმაზე, რაზეც ვამყარებთ იმედს.
წაიკითხეთ 1კორ. 15:12-19. როგორ აუხსნიდით დაინტერესებულ არამორწმუნე ადამიანს, თუ რატომ აქვს ქრისტიანულ იმედის საფუძვლად აღდგომის შესახებ ჭეშმარიტება?
აღმდგარი იესოს მოწმობამ გარდაქმნა პირველი მოწაფეები. როგორც დავინახეთ, იესომ ადრე გააგზავნა ისინი ექადაგათ და გამოეცხადებინათ ღვთის სამეფო (იხ. მათ. 10:5-8), მაგრამ იესოს სიკვდილმა შეარყია მათი სიმტკიცე და დაამსხვრია იმედები. აღმდგარმა მაცხოვარმა მალევე მისცა მოწაფეებს ახალი დავალება (იხ. მათ. 28:18-20), რომელსაც თან ახლდა სულიწმიდის გადმოსვლა (იხ. საქმე. 2:1-4). ზუსტად ამან აღძრა ისინი დამდგარიყვნენ წუთისოფლის შეცვლის გზაზე და ცხოვრებაში განეხორციელებინათ ქრისტეს მიერ დადგენილი სამეფო.
სიკვდილის ძალაუფლებისა და შიშისგან გათავისუფლებული პირველი ქრისტიანები გაბედულად მოქმედებდნენ იესო ქრისტეს სახელით (იხ. 1კორ. 15:30-31). ბოროტება, რომელსაც მოაქვს სიკვდილი, იგივე ბოროტებაა, რომელსაც მოაქვს ყველა სახის ტანჯვა, უსამართლობა, სიღატაკე და ჩაგვრა. მაგრამ, იესო ქრისტეს სიკვდილზე გამარჯვების წყალობით, ყოველგვარ ბოროტებას ერთხელაც მოეღება ბოლო. "ხოლო უკანასკნელი მტერი, რომელიც განქარდება, სიკვდილია" (1კორ. 15:26).
დღეს ვისაც არ უნდა ვეხმარებოდეთ, ადრე თუ გვიან, ისინი მაინც დაიღუპებიან. ხშირად ეს სასტიკი სიმართლე გვამცნობს იმას, რამდენად მნიშვნელოვანია ადამიანებს ვაუწყოთ იმედი, რომლის მოპოვებაც შეუძლიათ იესო ქრისტეს სიკვდილსა და აღდგომაში?

ოთხშაბათი                                                                                                            11 სექტემბერი
სამსჯავროს იმედი
წაიკითხეთ ეკლ. 8:14. რა შემთხვევებში გიწევთ იხილოთ ის სასტიკი რეალობა, რაც აქ არის აღწერილი?
თუკი ტანჯვა წარმოადგენს რთულ განსაცდელს, მაშინ წყენა ან შეურაცხყოფა, რომელიც უსაფუძვლოდ გეჩვენებათ, კიდევ უფრო რთული გადასატანია. წუთისოფლის ისტორია გამარჯვებული სამართლიანი დასასრულის გარეშე აბსურდულია. არ არის გასაკვირი, რომ XX საუკუნის ათეისტი მწერლები თავიანთ უაზრო იდეალებში საბოლოოდ იმედგაცრუებული დარჩნენ. ჩვენი ქვეყნიერება მართლაც დაკარგავდა აზრს სამართლიანობის, მართლმსაჯულებისა და უკეთესი მომავლის იმედის გარეშე.
მაგრამ შეძახილი ეკლ. 8:14-ში - ჯერ არ არის ისტორიის დასასრული. სოლომონი თავის გულისწყრომას გამოხატავს და წიგნის დასასრულს მოულოდნელად გეზს იცვლის. როდესაც ამაოების შესახებ ჩივის, იგი საკმაოდ მნიშვნელოვან განცხადებას აკეთებს: "ღმერთს ექნება სამსჯავრო, ამიტომ არაფერს დაუკარგავს აზრი; სინამდვილეში, ყოველ ადამიანს და ყველაფერს, რაც ავსებს ჩვენს ცხოვრებას, გააჩნია თავისი მნიშვნელობა".
წაიკითხეთ ეკლ. 12:13,14. ამ მუხლების თანახმად, რამდენად მნიშვნელოვანია ყველაფერი, რასაც აქ, დედამიწაზე ვაკეთებთ?
სამსჯავროს იმედი განსაზღვრავს, თუ როგორ ესმის ადამიანს არსი ღვთაებრივი ბუნებისა, სიცოცხლისა და წუთისოფლისა, რომელშიც ცხოვრობს. წმიდა წერილი გვამცნობს, რომ ვცხოვრობთ წუთისოფელში, რომელიც ჩვენმა მოსიყვარულე უფალმა შექმნა. მაგრამ წუთისოფელი წაირყვნა და ღმერთმა შეიმუშავა მისი აღდგენის გეგმა იესო ქრისტეს ცხოვრებისა და სიკვდილის მეშვეობით. ღვთის მართლმსაჯულება ჩვენი წუთისოფლის აღდგენის საკვანძო ელემენტია. მათთვის, ვისაც უგულებელყოფენ, ჩაგრავენ, ექსპლუატაციას უწევენ და სასტიკად ექცევიან, სამსჯავროს შესახებ დაპირება, ეჭვგარეშეა, კეთილი უწყებაა.
რა მნიშვნელობა აქვს თქვენთვის გაცნობიერებას იმისა, რომ ერთხელ მართლმსაჯულება, რომელსაც ასე დიდხანს ველოდით, იზეიმებს? რა იმედს ვპოვებთ ამ დაპირებაში?

აღარ იქნება ცრემლი და ტკივილი
წაიკითხეთ გამოცხ. 21:1-5; 22:1-5 და ეცადეთ წარმოიდგინოთ ცხოვრება, რომელიც აღწერილია ამ ტექსტებში. რატომ არის თქვენთვის ასეთი რთული წარმოიდგინოთ ცხოვრება ცოდვის, სიკვდილის, ტკივილისა და ცრემლის გარეშე?
ცოდვის აღმოფხვრის შემდეგ ბიბლიაში აღწერილი ჩვენი ცხოვრება, ეჭვგარეშეა, საოცარი და დიდებული იქნება. ძლივს თუ წარმოვიდგენთ, რა გველის იქ. თუკი ეს სასტიკი სამყარო არის ერთადერთი რამ, რაც ვიცით, მაშინ ძალიან რთული წარმოსადგენია ცხოვრება ტკივილისა და ტანჯვის, სიკვდილისა და შიშის, უსამართლობისა და სიღატაკის გარეშე.
გარდა ამისა, ამ აღწერაში ვხედავთ პირად შეხებას: "მოსწმედს ყველა ცრემლს მათი თვალებიდან" (გამოცხ. 21:4). ღვთის თანაგრძნობა ტანჯულთა მიმართ მთელი კაცობრიობის ისტორიის განმავლობაში კულმინაციას აღწევს ამ ერთადერთ წინადადებაში. იგი არა მხოლოდ ათავისუფლებს ტანჯვისგან, არამედ თავად სწმედს მათ ცრემლს.
ცოდვილი ცხოვრებისგან და უსამართლობისგან ნაგვემი და ნაიარევი ხალხისთვის, გამოცხადების წიგნში ვხედავთ განკურნების პროცესს. როცა იოანე აღწერს სიცოცხლის ხეს, იგი განმარტავს, რომ "ხის ფოთლები ხალხთა განსაკურნავადაა" (გამოცხ. 22:2). ღვთის გეგმა სამყაროს აღდგენის შესახებ გულისხმობს თითოეული ჩვენგანის აღდგენასა და განკურნებას.
ახლა კი, მივუძღვენით რა ჩვენი ცხოვრება ქრისტეს, ვემსახუროთ იმით, რომ დავეხმაროთ გაჭირვებულებს, რაოდენ უმნიშვნელოც არ უნდა იყოს ეს. კეთილი სიტყვები, თბილი საჭმელი, ტანსაცმელი, სამედიცინო დახმარება - რასაც არ უნდა ვაკეთებდეთ, უნდა ვაკეთოთ იმავე სიყვარულით, როგორიც ქრისტემ გამოგვიცხადა დედამიწაზე თავისი მსახურების დროს.
მიუხედავად ჩვენი ძალისხმევისა, რა თქმა უნდა, ქვეყნიერება უფრო მეტად და მეტად გაუარესდება. იესომ იცოდა ეს, მაგრამ ეს ჭეშმარიტება ხელს არ უშლიდა სხვებისადმი მსახურებაში. ამან არც ჩვენ არ უნდა შეგვაჩეროს ჩვენს მსახურებაში.

შემდგომი გამოკვლევისთვის
წაიკითხეთ ელენ უაითის წიგნიდან "მოციქულთა საქმეები" თავი "მოწოდებულნი უკეთესობისკენ სწრაფვისთვის" (გვ. 309-322); წიგნში "დიადი ბრძოლა" თავი "დედამიწის გაპარტახება" (გვ. 653-661).
"როდესაც უფლის ხმა თავის ხალხს ტყვეობიდან გამოიხსნის, საშინელი იქნება მათი გამოღვიძება, ვინც ყველაფერი დაკარგა დიად სასიცოცხლო ბრძოლაში. როცა მადლის კარი ჯერ კიდევ ღია იყო, სატანის ცდუნებით დაბრმავებული ეს ადამიანები ამართლებდნენ თავის ცოდვილ ცხოვრებას. ურჯულოების გზით გამდიდრებულნი, ამაყობდნენ ღარიბებზე თავისი უპირატესობით. მათ არ სურდათ შეეგნოთ საკუთარი მოვალეობა: მშიერთა დაპურება, შიშველთა შემოსვა, სამართლიანი მოქმედება და მოწყალე საქმეების კეთება… გაყიდეს თავიანთი სულები მიწიერ სიმდიდრეზე და სიამოვნებებზე, არ ცდილან უფალში გამდიდრებას და, შედეგად სრული დამარცხება განიცადეს. ადრინდელი განცხრომა სიმწარით შეეცვალათ და სიმდიდრე ფერფლად ექცათ. მთელი სიცოცხლის განმავლობაში ნაგროვები ქონება ერთ წამში განადგურდა" (ე. უაითი. დიადი ბრძოლა, გვ. 654).
«დიადი ბრძოლა დამთავრებულია. ცოდვა და ცოდვილნი აღარ არსებობენ. მთელი სამყარო განწმედილია. უფლის უამრავ შექმნილთა შორის დამყარებულია სიხარული და თანხმობა. უსასრულო სივრცის ყოველ მხარეს მოედინება სიცოცხლის მდინარეები, სიცოცხლის და სინათლის ნაკადები მისგან, ვინც შექმნა ყოველივე ეს. უმცირესი ატომიდან დაწყებული სამყაროს უდიდესი სისტემებით დამთავრებული - ყოველი სულიერი თუ უსულო, თავის შეურყვნელი სილამაზით და სრული სიხარულით წარმოთქვამს: "ღმერთი სიყვარულია"» (ე. უაითი. დიადი ბრძოლა, გვ. 678).
კითხვები მსჯელობისათვის:

1.	როგორ მიგვითითებს ამ კვირის გაკვეთილი იმაზე, რომ აქ და ახლა ცხოვრება არ არის ამაო. შეადარეთ ეს ხედვა ზოგიერთი ადამიანის რწმენას, რომელიც ვარაუდობს, რომ არ უნდა ვიზრუნოთ წუთისოფელში ცხოვრებაზე, იმიტომ რომ ღმერთი გაანადგურებს ყველაფერს და შექმნის ყველაფერს ახალს. საუკუნო სიცოცხლის დაპირების საფუძველზე როგორ ავარიდოთ თავი ცდუნებას, უარით გავისტუმროთ გაჭირვებული ან, რაც კიდევ უარესია, მოვახდინოთ სხვების ექსპლუატაცია?
2.	ბიბლიური წინასწარმეტყველების თანახმად, მეშვიდე დღის ადვენტისტთა ეკლესია ელის, რომ ბოროტება, პრობლემები და ტანჯვა გაიზრდება იესო ქრისტეს მეორედ მოსვლის მოახლოებასთან ერთად. როცა რაღაც ცუდი ხდება, ჩვეულებრივ, ვეყრდნობით მათეს სახარების 24-ე თავს. როგორ უნდა განვიხილოთ ტრაგიკული მოვლენები 25-ე თავის მიხედვით?
დასკვნა: ჩვენი ღმერთი არ მისცემს ბოროტებას საშუალებას სამუდამოდ იარსებოს. წმიდა წერილის დიდებული დაპირება არის იესო ქრისტეს დაბრუნება იმ მიზნით, რომ ბოლო მოუღოს ბოროტებას, აღადგინოს სამართლიანობა და შექმნას ახალი სამყარო, როგორც თავდაპირველად ჰქონდა ჩაფიქრებული ღმერთს. ეს იმედი, რომელიც ემყარება ქრისტეს აღდგომას, გარდაგვქმნის ჩვენ და გამბედაობას მატებს ღმერთისა და ადამიანებისადმი ჩვენს მსახურებას უფლის დაბრუნების მოლოდინში.

მოწყალების სიყვარული
გამოსაკვლევად შემოთავაზებული ბიბლიური მუხლები: მათ. 6:25-33; იაკ. 1:5-8; 2:15,16; ეს. 52:7; 1იოან. 3:16-18; ეს. 58:1-10.
სამახსოვრო მუხლი: "წრფელთ გამოუბრწყინებს სიბნელეში ნათელს, მოწყალე, შემბრალე და მართალი. კარგია კაცი მოწყალე და გამსესხებელი - გამართულად ილაპარაკებს სამართალში" (ფსალმ. 111:4,5).
წმიდა წერილი შეიცავს გაჭირვებულთა და ჩაგრულთა მიმართ ღვთის მზრუნველობის ძალიან ბევრ მაგალითს და ღვთის ხალხსაც მოუწოდებს ემსახურონ ასეთ ადამიანებს. მიუხედავად ამ საკითხების მიმართ ბიბლიაში გამახვილებული ყურადღებისა, ეს განკარგულება შემთხვევიდან შემთხვევამდე თუ სრულდება  და ასეთი ადამიანების საჭიროებები სრულად დაკმაყოფილდება მხოლოდ ქრისტეს დაბრუნებისა და შემდგომი საოცარი მოვლენების დროს.
ცოდვა კი ჯერ ისევ გამეფებულია დედამიწაზე, რომელიც ეშმაკისა და მისი ანგელოზების დამღუპველი ზეგავლენის ქვეშაა. ეს ბოროტება ხშირად ვლინდება სიღატაკეში, ძალადობაში, ჩაგვრაში, მონობაში, ექსპლუატაციაში, ეგოიზმსა და სიხარბეში. ასეთ სამყაროში ჩვენი საკრებულოები, ეკლესიები და ოჯახები უნდა დაუპირისპირდნენ ბოროტებას, როგორი რთულიც არ უნდა იყოს ეს. იესო ქრისტეს მსხვერპლით განწმედილნი და მისი მსახურების მიმღებნი სულიწმიდის ხელმძღვანელობით როცა ვპასუხობთ ღვთის სიყვარულსა და ვემორჩილებით მის განკარგულებებს, უნდა გამოვხატოთ თანაგრძნობა და მტკიცედ ვისწრაფოდეთ "მხოლოდ სამართლის ქმნას, და წყალობის სიყვარულს; მოწიწებით სიარულს უფლის წინაშე" (მიქ. 6:8).

სამეფოს პრიორიტეტები
იესო ქრისტეს სწავლებასა და ახალი აღთქმის ავტორთა წერილებში გასაგებადაა ნათქვამი, რომ ღვთის სამეფოს ფასეულობები და პრიორიტეტები განსხვავდება თანამედროვე სამყაროში არსებულისგან.
წაიკითხეთ მათ. 6:25-33. რა დარწმუნებულობას ვპოვებთ ამ ტექსტებში და როგორ უნდა ზემოქმედებდეს იგი ჩვენს პრიორიტეტებზე?
იესო ასწავლიდა: "განა სული საზრდოზე მეტი არ არის და სხეული - სამოსელზე?" (მათ. 6:25). რა თქმა უნდა, ეს ნივთები მნიშვნელოვანია, მაგრამ ისინი უნდა განვიხილოთ ღვთის სამეფოს ფონზე. ეს ნიშნავს იმას, რომ სწორად უნდა აღვმართოთ ცხოვრებისეული პრიორიტეტები. როცა ბიბლია მოგვიწოდებს ვიზრუნოთ სხვა ადამიანებზე, მაშინ ეს მოწოდება ჩვენთვის პრიორიტეტულ მნიშვნელობას იძენს, რადგან გვსურს მივბაძოთ ქრისტეს. იდეალში, ეს გვეხმარება ნაკლებად გავამახვილოთ ყურადღება საკუთარ თავზე და მეტად - სხვებზე. 
პრიორიტეტების ეს განსაკუთრებული ნაკრები ასევე ცვლის ჩვენს დამოკიდებულებას ძალაუფლების მქონეთა მიმართ. წმიდა წერილი ქრისტიანებს ასწავლის პატივი სცენ სახელმწიფო ორგანოებს და შეძლებისდაგვარად, ყველაფერში დაემორჩილონ (იხ. რომ. 13:1-7). თუმცა უნდა გვახსოვდეს, რომ შეიძლება მოხდეს ისე, რომ მოგვიწიოს პეტრე მოციქულის სიტყვების გამეორება: "ღმერთს უფრო მეტად უნდა ვემორჩილებოდეთ, ვიდრე ადამიანებს" (საქმე. 5:29). როცა მაცხოვარი პასუხობდა ხელმწიფების მორჩილებასთან დაკავშირებულ შეკითხვას, მან თქვა: "მიეცით კეისრისა  კეისარსა და ღვთისა - ღმერთს!" (მათ. 22:21).
ადამიანები, რომელთაც გააჩნიათ გარკვეული ძალაუფლება, ხშირად მიმართავენ მუქარას ან ძალადობას, რათა შეინარჩუნონ იგი. იესო ქრისტეს ცხოვრების მაგალითზე ვხედავთ, რომ ცხოვრების სამართლიანი სტილი ბოროტების წინაშე არ ნიშნავს პასიურობას. მაგალითად, როცა ელენ უაითი მიმოიხილავდა მონობის საკითხს ამერიკაში, იგი წერდა: "როცა ადამიანთა კანონები ეწინააღმდეგება ღვთის სიტყვასა და რჯულს, უნდა დავემორჩილოთ უკანასკნელს, როგორიც არ უნდა იყოს შედეგი. არ უნდა დავემორჩილოთ ჩვენი ქვეყნის კანონს, რომელიც ითხოვს მონა ჩავაბაროთ თავის მეპატრონეს, მაგრამ ამ კანონის დარღვევის გამო მოგვიწევს პასუხისგება. ადამიანი შეუძლებელია იყოს ვინმეს საკუთრება. მისი მეპატრონე ღმერთია, ხოლო ადამიანი ვერ მიიკუთვნებს ღვთის ხელთა ნამოქმედარს" (მოწმობანი ეკლესიისთვის, ტ. 1, გვ. 201, 202).
სად არის საზღვარი ხელისუფების მორჩილებასა და იმ ადამიანის დაცვას შორის, ვინც დესპოტიზმის მსხვერპლად იქცა?

თანაგრძნობის დაბლაგვებული გრძნობები
რაკი ამ წუთისოფლის უსიამოვნებებს უფლებას არ ვაძლევთ ჩაახშონ ჩვენი კეთილი განზრახვები, ალბათ მრავალი ჩვენგანი უფრო მეტის გაკეთებას ისურვებდა, რათა გაეუმჯობესებინა ტანჯულ ადამიანთა მდგომარეობა. არსებობს წესდებათა და ქმედებათა რიგი, რომელიც დაგვეხმარება პოზიტიური რეაქცია გვქონდეს ადამიანთა საჭიროებების მიმართ.
თანაგრძნობა. სხვისი ტკივილის შეგრძნება და გაცნობიერება არის ქმედებისკენ გადადგმული პირველი ნაბიჯი. აუცილებელია შევინარჩუნოთ და განვავითაროთ ჩვენი აღქმა სხვისი ტანჯვის მიმართ. დღეს ადამიანები საუბრობენ "თანაგრძნობის დაბლაგვებული გრძნობების" შესახებ, რადგან ჩვენს ცხოვრებაში ხომ იმდენი უბედურება და ტრაგედიაა, რომ ადამიანები უკვე დაიღალნენ იმ შემთხვევებისგან, რომლებიც ითხოვენ მათგან ემოციურ და ფინანსურ ხარჯებს. მხსნელმა კარგად იცოდა მის გარშემო არსებული ტკივილისა და ბოროტების შესახებ, მაგრამ, მიუხედავად ამისა, არ დაუკარგავს თანაგრძნობის უნარი. ასე უნდა იყოს ჩვენს ცხოვრებაშიც.
სწავლება. რადგან მრავალი სიტუაცია, დაკავშირებული უსამართლობასა და სიღარიბესთან, ძალიან რთულია, ძალიან მნიშვნელოვანია მოვუსმინოთ და გავიგოთ, თუ რით შეგვიძლია დავეხმაროთ მსგავს შემთხვევაში. ბევრი მაგალითი არსებობს იმისა, როცა გსურს დაეხმარო, მაგრამ შენი კეთილი განზრახვით მხოლოდ ართულებ მდგომარეობას. თუმცა ეს არ წარმოადგენს უმოქმედობის მიზეზს, მაგრამ დახმარების აღმოსაჩენად უნდა ვეძებოთ მისაღები საშუალებები.
ლოცვა. როცა პრობლემის წინაშე აღვმოჩნდებით, ვცდილობთ მაშინვე ვიმოქმედოთ. მაგრამ ბიბლია გვახსენებს, რომ ლოცვა ისეთივე პრაქტიკული ქმედებაა, რაც სხვა რამ. შეგვიძლია გაჭირვებულთა და ჩაგრულთა ცხოვრება შევცვალოთ უკეთესობისკენ, თუკი ვილოცებთ მათთვის და ძალაუფლების მქონეთათვის (იხ. 1ტიმ. 2:1,2). გარდა ამისა, ლოცვაში აუცილებლად უნდა ვითხოვოთ ღვთის ხელმძღვანელობა, რათა საუკეთესო სახით შევძლოთ მათი დახმარება (იხ. იგავ. 2:7,8).
მოლოდინი. ტანჯვის შესამსუბუქებელ მსახურებაში არსებობს კიდევ ერთი მნიშვნელოვანი ელემენტი: სოციალური, პოლიტიკური და პირადი გარემოებების გათვალისწინებით სწორი მოლოდინის არსებობა. ჩვენი ამოცანა იმაში მდგომარეობს, რომ ადამიანებს წარვუდგინოთ არჩევანი და შესაძლებლობები, რომლებიც, წინააღმდეგ შემთხვევაში, მათ არ ექნებოდათ. ხანდახან შეიძლება იმედი გაგვიცრუოს იმან, თუ როგორ იყენებენ ადამიანები ამ საშუალებებს, მაგრამ პატივს უნდა ვცემდეთ მათ არჩევანს. რა საქმესაც არ უნდა ვასრულებდეთ გაჭირვებულთა მიმართ მსახურებაში, უნდა ვიხელმძღვანელოთ ასეთი პრინციპებით: "ამიტომ, ყველაფერში, როგორც გინდათ, რომ მოგექცნენ ადამიანები, თქვენც ისევე მოექეცით მათ" (მათ. 7:12).
წაიკითხეთ იაკ. 1:5-8. რა როლს უნდა თამაშობდეს ლოცვა ქრისტიანულ ცხოვრებაში? იაკ. 2:15,16-ის თანახმად, პირადად ჩვენ რა შეგვიძლია გავაკეთოთ მათთვის, ვისთვისაც ვლოცულობთ?

გულუხვობა
"სიხარულით გამცემი უყვარს ღმერთს" (2კორ. 9:7). გულუხვობა ქრისტიანული ცხოვრების მნიშვნელოვანი ასპექტია. თუმცა წმიდა წერილს საშუალება უნდა მივცეთ, რომ გამოსცადოს მსხვერპლშეწირვის ჩვენი უნარი, მაგრამ გულუხვობა უფრო მეტია, ვიდრე ამა თუ იმ საქმის უბრალო მატერიალური მხარდაჭერა.
გულუხვობა ერთ-ერთი უდიდესი ცხოვრებისეული პრინციპია და "უფლის მოშიშთა" მთავარი თვისება, რაც არაერთგზის აღინიშნა 111-ე ფსალმუნში: "კარგია კაცი მოწყალე და გამსესხებელი - გამართულად ილაპარაკებს სამართალში" (ფსალმ. 111:5).
რა არის ნათქვამი შემდეგ ტექსტებში გაჭირვებულთა მიმართ გულუხვობის შესახებ? ლევ. 25:35-37; ფსალმ. 118:36; 2კორ. 8:12-15; 1იოან. 3:16-18; 1ტიმ. 6:17-19.
პავლე თავის ახალაღთქმისეულ წერილებში ხშირად ამახვილებდა ყურადღებას ღვთის დიდსულოვნებასა და გულუხვობაზე, რის შესახებაც კარგად მოწმობს იესოს მსხვერპლი. მისი სიკვდილი გვანიჭებს იმედს და აღგვძრავს ვიცხოვროთ სხვების მიმართ ისე, რომ გამოვავლინოთ გულუხვობა: "რათა შენი თანაზიარება რწმენაში ქმედითი იყოს შეცნობისას ყოველი სიკეთისა, რომელიც თქვენშია, ქრისტესათვის" (ფილ. 1:6).
გულუხვობა არის ცხოვრებისეული თვისება, რომელიც გულისხმობს დიდსულოვნებას, გაბედულებასა და სხვებზე ზრუნვას. ჩვენს პირად ცხოვრებაში, საზოგადოებასა თუ კულტურაში მრავალი ფაქტორი ყურადღებას გვამახვილებინებს საკუთარ თავზე და ვცდილობთ რაც შეიძლება მეტი მოვიხვეჭოთ ჩვენთვის. მოდით გულწრფელნი ვიყოთ: ჩვენი უმრავლესობა, მიუხედავად გარემოებისა, მიდრეკილია, პირველ რიგში, იზრუნოს საკუთარ თავზე.
თუკი გაგვაჩნია ცოცხალი რწმენა, მაშინ იგი მიგვიყვანს თვითუარყოფამდე. ჩვენი რწმენა დაგვეხმარება შევხედოთ წუთისოფელს და მასში მცხოვრებ ადამიანებს უფლის თვალებით და აღძრას ჩვენში სხვების დახმარების სწრაფვა.
საქველმოქმედო ფონდები და ორგანიზაციები თავიანთ მოქმედებაში ეყრდნობიან ადამიანთა გულუხვობას. ასეთი გულუხვობა იზომება და გააჩნია პრაქტიკული ხასიათი. მაგრამ დიდი შესაწირავები სულაც არ მოწმობს გულუხვი სულის არსებობაზე (იხ. მარკ. 12:41-44). გამღები ცხოვრება გაცილებით უფრო ფასეულია, ვიდრე რაიმე სახის შესაწირავი. ყველაფერში, რასაც ვაკეთებთ, უნდა განვავითაროთ გულუხვობა. ადამიანთა უმრავლესობას არ ახასიათებს ეს თვისება. ეს მადლით მიღებული ძღვენია, რომელიც აქტიურად და მიზანმიმართულად უნდა გამოვიყენოთ ცხოვრებაში, მიუხედავად ჩვენი ცოდვილი, ეგოისტური ბუნების დაპირისპირებისა.
კიდევ როგორ შეგვიძლია გამოვხატოთ გულუხვობა, გარდა შესაწირავებისა?

მშვიდობისმყოფელობა
წაიკითხეთ მათ. 5:9. როგორ ვაქცევთ რეალობად ქრისტეს სიტყვებს იმ სამყაროში, რომელშიც ვცხოვრობთ? რამდენად წარმატებული შეიძლება აღმოჩნდეს ჩვენი ძალისხმევა? იხ. მარკ. 13:7.
ძალადობა ტანჯვის უმთავრესი მიზეზია. ომის ფასი კი აურაცხელი მსხვერპლი და განადგურებული სიცოცხლეა. ბრძოლაზე მიმართული რესურსი უკეთესი იქნებოდა გამოეყენებინათ ადამიანთა საჭიროებების დასაკმაყოფილებლად და ომის მსხვერპლთა და ვეტერანთა ტანჯვის შესამსუბუქებლად "გამარჯვებულთა" შორისაც კი. გარდა ამისა, ოჯახსა და საზოგადოებაში არსებობს უამრავი მცირე კონფლიქტი, რომელსაც გამოუსწორებელი ზიანი მოაქვს ადამიანისთვის. ამგვარად, სამართლიანობის აღდგენის სწრაფვაში არ უნდა დაგვავიწყდეს მშვიდობისმყოფელობა.
სახარებას საფუძვლად უდევს ღვთის მშვიდობისმყოფელობის მოწყალე და დიდებული აქტი, რომელიც ცოდვილებს არიგებს შემოქმედთან (იხ. 2კორ. 5:18-21). და შერიგება, რომელსაც ვიძენთ, სხვებისთვის ამ შერიგების ელჩებად გვაქცევს.
იხ. ეს. 52:7. როგორ ვაქცევთ ცხოვრების რეალობად იმას, რაც დაწერილია ამ ტექსტში?
წუთისოფლის სახარება ამ სასტიკ სამყაროში ასევე იქცევა მსახურების სტიმულად, მაგალითად და საშუალებად: "გული, რომელიც ღმერთთან თანხმობაშია, მოზიარეა ზეციური სამყაროსი და ყველა გარშემომყოფზე გაავრცელებს მის კურთხეულ ზეგავლენას. ცვარის მსგავსად, სამყაროს სული გადმოვა მიწიერი ბრძოლისგან დაღლილ და დაქანცულ გულებზე" (ე. უაითი. მთაზე წარმოთქმული ქრისტეს ქადაგება, გვ. 28).
მთაზე წარმოთქმულ ქადაგებაში იესომ თქვა: "ნეტარ არიან მშვიდობისმყოფელნი, ვინაიდან ღვთის შვილებად იწოდებიან" (მათ. 5:9). მან არა მხოლოდ დააწესა მცნება: "არა კლა", არამედ გააფართოვა კიდეც მისი მნიშვნელობა. მხსნელი საუბრობს იმის შესახებ, რომ არ უნდა განვრისხდეთ ან ჩავიმარხოთ წყენა (იხ. მათ. 5:21-26), არამედ, პირიქით, უნდა გვიყვარდეს ჩვენი მტრები და ვილოცოთ მათზე, ვინც გვდევნის (იხ. მათ. 5:43-48). არსებობს მრავალი შთამაგონებელი ისტორია ადამიანთა შესახებ, რომლებმაც სიცოცხლე მიუძღვნეს მშვიდობისმყოფელობას წუთისოფლის სხვადასხვა ცხელ წერტილებში. მათ მიაქვთ შემრიგებლობა და განკურნება, ამსუბუქებენ ტანჯვას, რომელიც გამოწვეულია ამ კონფლიქტებით.
როგორ შეუძლია ჩვენს ეკლესიას ადგილობრივ დონეზე გამოვიდეს მშვიდობისმყოფელის როლში?

ხმა მდუმარეთათვის
სოლომონი წერდა, რომ არის "ჟამი დუმილისა და ჟამი ლაპარაკისა" (ეკლ. 3:7). იგი მართალი იყო და ასეთი ბალანსის მიღწევა არ არის მარტივი. თუმცა შესაძლებელია თუ არა, რომ იმ დროს, როცა აუცილებელია გამოვიდეთ ჩაგრულთა სახელით და ვიქცეთ მდუმარეთათვის ხმად, ბოროტება დავამარცხოთ სიკეთით, ჩვენ, როგორც ეკლესია, მცდარად ვდუმვართ? არადა ჩვენი ხმა უნდა გაიგონ!
ქრისტიანები ხშირად ამბობენ, რომ ისინი უნდა იყვნენ ქრისტეს "ხელები და ფეხები", ეყრდნობიან რა სხვებისადმი პრაქტიკული მსახურების მოწოდებას. მაგრამ, თუკი ვიმსჯელებთ ბიბლიაში წინასწარმეტყველის როლის აღწერის მიხედვით, ღმერთი პირველ რიგში მოუწოდებს მამაკაცებსა და დედაკაცებს იქცნენ მის ხმად და გამოვიდნენ ღვთისა და ასევე მათი ინტერესების დასაცავად, ვისი დაცვაც სურს მას (იხ. ფსალმ. 145:6-10).
წაიკითხეთ ეს. 58:1-10. გარკვეულ დროს, ადგილსა და კონტექსტში მიცემული ეს უწყება რამდენად აქტუალურია დღეს ჩვენთვის? რა ცვლილებები მოხდა ჩვენს წუთისოფელში მას შემდეგ, რაც ესაია წინასწარმეტყველმა დაწერა ეს სიტყვები?
წინასწარმეტყველთა მოწოდება სამართლიანობისკენ ყოველთვის არაპოპულარული იყო. მაგრამ, როცა მიიღებდნენ ღვთისგან დავალებასა და აცნობიერებდნენ უფლის სამართლიანობის წყურვილს, ისინი გულწრფელად თანაუგრძნობდნენ გაჭირვებულთა და ჩაგრულთა მდგომარეობას და ყოველთვის საუკეთესო სურდათ თავიანთი საზოგადოებისთვის. ამიტომ ეს წინასწარმეტყველები ბედავდნენ მდუმარეთათვის ქცეულიყვნენ ხმად, მიუხედავად დაპირისპირებისა, დანაკარგისა თუ საშიშროებისა (1პეტრ. 3:17).
მეშვიდე დღის ადვენტისტთა ეკლესია ეყრდნობა რა სახარებისეულ შემეცნებას და ქრისტეს ქადაგების მოწოდებას, შეუძლია ხელი შეუწყოს იმ ბოროტებასთან ბრძოლას, რომელიც გაბატონებულია სამყაროში. 
"მეშვიდე დღის ადვენტისტები მიიჩნევენ, რომ ქმედებები, რომლებიც მიმართულია გაჭირვებისა და მისი თანმდევი უსამართლობის შესამცირებლად, წარმოადგენს ქრისტიანთა სოციალური პასუხისმგებლობის მნიშვნელოვან შემადგენელ ნაწილს. ბიბლია გასაგებად მოწმობს ღვთის განსაკუთრებული ყურადღების შესახებ გაჭირვებულთა მიმართ და იმაზე, თუ როგორ უნდა ექცეოდნენ უფლის მიმდევრები უსუსურ ადამიანებს. ყველა ადამიანი შექმნილია ღვთის ხატად და იღებენ ღვთის კურთხევებს (იხ. ლუკ. 6:20). როცა ვეხმარებით გაჭირვებულებს, ამით მივდევთ იესო ქრისტეს მაგალითსა და სწავლებას (იხ. მათ. 25:35,36). მეშვიდე დღის ადვენტისტები, როგორც სულიერი საკრებულო, მომხრეა გაჭირვებულთა მიმართ სამართლიანი მოქცევისა და უნდა "გავხსნათ ჩვენი პირი მუნჯისათვის" (იგავ. 31:8), ამით კი განვიკითხოთ ისინი, ვინც "უფლებას ართმევს ღარიბთ" (ეს. 10:2). აქტიურ მონაწილეობას ვიღებთ მსახურებაში ჩვენი უფლისა, რომელიც "განიკითხავს გლახაკთ" (ფსალმ. 139:13)" (მეშვიდე დღის ადვენტისტთა ოფიციალური განცხადება გლობალური სიღატაკის პრობლემასთან დაკავშირებით, 24 ივნისი 2010 წ.).

შემდგომი გამოკვლევისთვის
წაიკითხეთ ელენ უაითის წიგნიდან "განკურნების მსახურება" თავი "ყველაზე ფასეული გამოცდილება"; წიგნიდან "მოწმობანი ეკლესიისთვის" თავები "უბედურთა წინაშე არსებული მოვალეობა" და "ადამიანის მოვალეობა მოყვასის წინაშე", ტ. 3 (გვ. 511-526); "წიგნში "მოწმობანი ეკლესიისთვის" თავი "ქრისტესთვის შრომა", ტ. 2 (გვ. 24-37).
"ვერც ზეცაში და ვერც დედამიწაზე ვერ ვიპოვით ჭეშმარიტებას, რომელიც უფრო ძლევამოსილად გამოცხადდა, ვიდრე ის, რომელიც დასტურდება მოწყალების საქმეებით გაჭირვებულთა მიმართ, როდესაც გამოვიჩინეთ თანაგრძნობა და დავეხმარეთ მათ. ასეთია ჭეშმარიტება, რომელიც იესოშია. თუკი ქრისტეს სახელის მატარებელნი თავიანთ ცხოვრებაში დაემორჩილებიან "ოქროს წესს", მაშინ ჩვენს დღეებში სახარების საქმეს ისეთივე ძალა ექნება, როგორც მოციქულთა დროს ჰქონდა" (ე. უაითი. მთაზე წარმოთქმული ქრისტეს ქადაგება, გვ. 137).
"ამაღლებული სიყვარული ღმერთის მიმართ და უანგარო სიყვარული ერთმანეთის მიმართ - ეს არის საუკეთესო ძღვენი, რომლის გამოგზავნაც შეუძლია ჩვენს ზეციერ მამას. ეს სიყვარული წამიერი აღტყინება როდია, არამედ ეს არის ღვთის პრინციპი, დაუშრეტელი ძალა. იგი ვერ წარმოიშვება უწმიდურ გულში, არამედ ცხოვრობს მხოლოდ იქ, სადაც მეფობს ქრისტე… ესაა სიყვარული, რომელიც მკვიდრობს გულში, ცხოვრებას აღავსებს კეთილსურნელებით და სასიკეთო გავლენას ახდენს გარესამყაროზე" (ე. უაითი. მოციქულთა საქმეები, გვ. 551).
კითხვები მსჯელობისათვის:
1.	ამ გაკვეთილის განხილვისას დავინახავთ, რომ სახარება დღემდე აღძრავს ყველას იმოქმედონ სხვების საკეთილდღეოდ და ემსახურონ ისე, როგორც ქრისტე აკეთებდა ამას. ამ ჭეშმარიტებებმა როგორ შეგმატათ იმის გაგების უნარი, თუ რა გააკეთა ღმერთმა ჩვენთვის და როგორ გამოხატავს ჩვენ მიმართ თავის სიყვარულს?
2.	როდესაც უმწეოთა დასაცავად გამოვდივართ და მონაწილეობას ვღებულობთ მშვიდობის დამყარებაში, ამან შეიძლება საზოგადოებრივ და პოლიტიკურ ასპარეზზე გამოგვიყვანოს. თუმცა მეშვიდე დღის ადვენტისტთა ეკლესია ყოველთვის თანამიმდევრულად გამოდიოდა ეკლესიის სახელმწიფოსგან გამიჯვნის სასარგებლოდ. რაში მდგომარეობს სხვაობა ეკლესიისთვის მიუღებელ პოლიტიკურ საქმიანობასა და იმ მსახურებას შორის, რომლის შესრულებაც ხდება უსასყიდლოდ მშვიდობის დასამყარებლად?
3.	ამ კვირის განმავლობაში განხილული რომელი ნაბიჯი ან ქმედება გსურთ განახორციელოთ საკუთარ ცხოვრებასა და საკრებულოში? როგორ შეიძლება ამის განხორციელება?
4.	ადამიანთა ჩაგვრასთან დაკავშირებული რომელი პრობლემის მოგვარებაზე გსურთ რომ ილოცოთ თქვენს საკრებულოში ან უფრო ფართო დონეზე?
დასკვნა: გაცნობიერება წოდებისა, რომ იესოს მიმდევრები ვართ, ცვლის ჩვენს ცხოვრებას, რაც ბადებს სურვილს დავეხმაროთ ღმერთს გაჭირვებულ და ჩაგრულ ადამიანებზე ზრუნვაში. მართალია, ეს რთული მსახურება იშვიათად სარგებლობს პოპულარობით, მაგრამ იგი შეცვლის ჩვენს პრიორიტეტებს და გვიბიძგებს გავაკეთოთ ყველაფერი, რათა შევამსუბუქოთ ტანჯვა წუთისოფელში და ადამიანები ღმერთისკენ წარვმართოთ.

მსახურთა საკრებულო
გამოსაკვლევად შემოთავაზებული ბიბლიური მუხლები: 2კორ. 2:14-16; გამ. 32:1-14; 1პეტრ. 2:12; ფილიპ. 2:15; ეფეს. 2:19; ებრ. 10:23-25.
სამახსოვრო მუხლი: "მტკიცედ მივყვეთ სასოების აღსარებას, ვინაიდან აღმთქმელი სარწმუნოა. ყურადღებით მოვეკიდოთ ერთმანეთს, წავახალისოთ სიყვარულისა და კეთილი საქმეებისათვის" (ებრ. 10:23,24).
ქრისტეს მიერ დაკისრებული მისიის შესრულებისას არ უნდა დაგვავიწყდეს ეკლესიის, როგორც მორწმუნეთა ორგანიზებული საზოგადოების, პოტენციალი. უკვე აღვნიშნეთ პრობლემები, რომლებსაც შეიძლება გადავეყაროთ უსამართლობასთან და სიღატაკესთან ბრძოლის დროს. თუმცა, როცა ადვენტისტთა ეკლესიაში ერთმორწმუნეებთან ერთად ვაკეთებთ საქმეს, შეგვიძლია გარშემომყოფებისთვის ვიქცეთ კურთხევად.
განსაცდელი იმაში მდგომარეობს, რომ როცა ვცდილობთ ეკლესია დავიცვათ მავნე ზეგავლენისგან, გვავიწყდება, რომ უფალმა ჩამოაყალიბა იგი რათა ემსახუროს წუთისოფელს. ქრისტეს მსგავსად, არ შეგვიძლია უყურადღებოდ დავტოვოთ ტანჯვა და ბოროტება, რომელიც გარემოგვიცავს, ერთგულნი უნდა ვიყოთ განკარგულებისა, გავავრცელოთ სახარება და დავეხმაროთ ჩაგრულებს, მშივრებს, ღატაკებსა და უმწეოებს.
როგორც საეკლესიო ორგანიზაცია, წარმოვადგენთ ქრისტეს სხეულს (იხ. 1კორ. 12:12-20). ეს კი ნიშნავს იმას, რომ როგორც მორწმუნეთა საზოგადოებამ, უნდა მივბაძოთ ქრისტეს, გავავრცელოთ სახარება და ვიმსახუროთ წუთისოფელში როგორც იესოს ხელმა, ფეხმა, ხმამ და გულმა.

ცვლილებების გამტარი
საქმეების წიგნის პირველ თავებში ვხედავთ, რომ პირველი ქრისტიანები ზრუნავდნენ როგორც თავიანთ წრეში, ასევე მის ფარგლებს გარეთ არსებულ გაჭირვებულებზე. ისინი ადამიანებს ეპატიჟებოდნენ გაერთიანებულიყვნენ მათთან ერთად ქადაგებასა და დახმარების შეთავაზებაში იქ, სადაც აუცილებელი იყო.
სინათლისა და მარილის სიმბოლოებთან ერთად, რაზეც ქრისტე საუბრობდა, პავლე მოციქული გამოიყენებს სხვა მეტაფორებსაც, რათა თვალსაჩინოდ წარმოგვიდგინოს წუთისოფელში ეკლესიის საქმიანობა. მაგალითად, ღვთის ხალხი იგი გამოხატავს როგორც მსხვერპლს (იხ. რომ. 12:1), როგორც ქრისტეს სხეულს (იხ. 1კორ. 12:12-20), როგორც ელჩებს (იხ. 2კორ. 5:18-20) და როგორც კეთილსურნელებას (იხ. 2კორ. 2:14-16). თითოეული ამ სიმბოლოდან მოწმობს, რომ ჩვენ ვართ ღვთის ხალხის წარმომადგენლები უკვე ახლა, როცა წუთისოფელში დიადი ბრძოლა მძვინვარებს.
გააანალიზეთ ზემოთ მოყვანილი აღწერიდან თითოეული. რომელი მათგანი შეესაბამება უფრო ზუსტად ჩვენს სურვილებს წარმოვადგინოთ ღმერთი და მისი გზა ჩვენს გარემოში და რატომ?
თითოეული ამ სიმბოლოდან ასოცირდება გარკვეულ ქმედებასთან, თუმცა ყველა ეს როლი არ წარმოადგენს საშუალებას, რომ ღმერთმა მიგვიღოს. პირიქით, ეს არის იმ ადამიანთა გამოძახილი, რომლებიც უკვე მიიღო ღმერთმა იესო ქრისტეს მსხვერპლის მეშვეობით. ღვთის სიყვარულისა და მადლის პასუხად ისინი გახდნენ მისი წარმომადგენლები ამ ტანჯულ და მომაკვდავ წუთისოფელში.
მაგრამ ამ სიმბოლოების განხილვა შეიძლება უფრო ღრმად: რადგან ღვთის სასუფეველს საფუძვლად უდევს სიყვარული და მადლი, ჩვენს ქცევებში ასახული ღვთის სიყვარულისა და მადლის ნათელით ვეზიარებით ამ მარადიულ სასუფეველს და მას უკვე დღეს ვავლენთ.
საერთაშორისო უფლების თანახმად, უცხო ქვეყნის ტერიტორიაზე არსებული ეროვნული საელჩო წარმოადგენს თავისი ქვეყნის ნაწილს. ამგვარად, როდესაც ვახორციელებთ ღვთის სასუფევლის პრინციპებს, ამ მარადიულ რეალობას საშუალებას ვაძლევთ გამომჟღავნდეს აქ და ახლა, ამით კი მივუთითებთ ბოროტების საბოლოო დამარცხების შესახებ. როგორც ქრისტეს წარმომადგენლებს თავადაც შეგვიძლია შევიგრძნოთ ეს სიყვარული და სამართლიანობა, ასევე გამოვავლინოთ ეკლესიასა და იმ ადამიანთა ცხოვრებაში, რომელთაც ვემსახურებით. 
წაიკითხეთ 2კორ. 2:16. რა სხვაობაა ამ ორ სურნელებას შორის და როგორ ამოვიცნოთ ისინი, თუ რომელს ვაფრქვევთ ჩვენ?

ნარჩომის მსახურება
ნარჩომის საზოგადოდ მიღებული განმარტება, რომლის შესახებაც ნათქვამია ბიბლიურ წინასწარმეტყველებაში, ჩაწერილია გამოცხ. 12:17-ში: "რომლებიც იცავენ ღვთის მცნებებს და რომელთაც აქვთ იესოს მოწმობა" (იხ., აგრეთვე, გამოცხ. 14:12). წმიდა წერილში ეს დამახასიათებელი თვისებები აღნიშნავს ღვთის ხალხს დედამიწის ისტორიის უკანასკნელ პერიოდში. მაგრამ ბიბლიურ ისტორიებში შეგვიძლია ვიპოვოთ მაგალითები იმისა, თუ როგორ მოქმედებს და ემსახურება ეს ნარჩომი სხვებს.
ამასთან დაკავშირებით აღსანიშნავია მოსეს მაგალითი. წაიკითხეთ გამ. 32:1-14. რომელი საერთო თვისებები შეიძლება აღმოვაჩინოთ, როდესაც ერთმანეთს ვადარებთ ამ ნაწყვეტში აღწერილ მოსეს ხასიათსა  და გამოცხ. 12:17-ში აღწერილი ნარჩომის განსაკუთრებულობებს?
როცა ღმერთი განრისხდა ისრაელიანებზე, აცნობა რომ გაანადგურებდა მათ და მოსეს და მის ოჯახს გადასცემდა აბრაამისთვის მიცემულ დაპირებებს იმის შესახებ, რომ მისი შთამომავლობა გადაიქცევა დიდებულ ერად (იხ. გამ. 32:10).
მაგრამ მოსეს ეს არ უნდოდა. ამის ნაცვლად მან გაბედა შეწინააღმდეგებოდა ღმერთს და შეეთავაზებინა, რომ უფლის მრისხანე ქმედებები უარყოფითად აისახება მის რეპუტაციაზე სხვა ერებს შორის (იხ. გამ. 32:11-13). მოსე კიდევ უფრო შორს მიდის და ხდება ქომაგი, რაკი არწმუნებს ღმერთს, რომ არ გაანადგუროს ხალხი.
სირთულეების დაძლევით მიჰყავდა მას ეს ხალხი უდაბნოში. ისინი გამუდმებით დრტვინავდნენ და კამათობდნენ იმ წუთიდან მოყოლებული, რაც მოსემ ისინი გაათავისუფლა. მიუხედავად ამისა, მოსე ეუბნება უფალს: "და ახლა, თუ შეუნდობ მათ ცოდვას, შეუნდე, და თუ არა, ამომშალე მეც შენი წიგნიდან, შენ რომ დაწერე" (გამ. 32:32). მოსე მზად არის უარყოს მარადისობა, რათა გადაარჩინოს ისინი, ვისაც გაუზიარა თავისი გზა.
გამოქომაგების რა საოცარი მაგალითია მათ გამო, ვინც ამას არ იმსახურებს! ხსნის გეგმის რა ძლიერი სიმბოლოა!
"სად გაქრა მოსეს გაუბედაობა, როცა ისრაელს შუამდგომლობას უწევდა! უდიდესმა გაბედულებამ შეცვალა იგი მათ მიმართ იმ დიდი სიყვარულისა და ერთგულების გამო, ვისაც უფლის იარაღად მყოფმა, ასეთი დიდი ამაგი დასდო. უფალმა უსმინა მის ვედრებას და უპასუხა მის თავგანწირულ ლოცვას. ღმერთმა გამოცადა თავისი მსახური; გამოცადა მისი სიყვარული ამ გზააბნეული და უმადური ხალხის მიმართ და მოსემაც შესანიშნავად გაუძლო ამ გამოცდას. ისრაელისადმი მისი ასეთი ერთგულება არ იყო ეგოისტური გრძნობებიდან გამომდინარე. ღვთის რჩეული ერის კეთილდღეობა მისთვის უფრო ძვირფასი იყო, ვიდრე მისი პირადი ავტორიტეტი და უპირატესობა - გამხდარიყო მრავალრიცხოვანი ერის მამა. უზენაესს ესიამოვნა მოსეს ასეთი ერთგულება, სისადავე, პატიოსნება და მას, როგორც უკვე გამოცდილ, ერთგულ მწყემსს, უდიდესი საპასუხისმგებლო საქმე დააკისრა - წასძღოლოდა თავის ხალხს აღთქმული მიწისაკენ" (ე. უაითი. პატრიარქები და წინასწარმეტყველები, გვ. 319).
რას გვეუბნება ეს იმის შესახებ, თუ როგორ უნდა ვექცეოდეთ ჩვენს წრეში არსებულ უძლურ ადამიანებს?

სულთა დახსნა
შეიძლება მოგვეჩვენოს, რომ ეკლესიაში არსებული დისკუსიები მიგვითითებს სოციალურ მსახურებასა და მახარობლურ საქმეს შორის, ქველმოქმედებასა და ქადაგებას შორის არჩევანზე. მაგრამ როცა უკეთ ვაცნობიერებთ თითოეულ ამ კონცეფციას და იესო ქრისტეს მსახურებას, ვხედავთ, რომ სახარების ქადაგება და მსახურება სხვების დასახმარებლად, მჭიდროდაა დაკავშირებული.
ელენ უაითი თავის ერთ-ერთ ძალიან ცნობილ გამონათქვამში ამას ასე განმარტავს: "ღვთის ჭეშმარიტებების ქადაგებისას მხოლოდ ქრისტეს მეთოდი მოიტანს ნამდვილ წარმატებას. როცა მხსნელი იმყოფებოდა ადამიანებს შორის, იგი ურთიერთობდა მათთან და სიკეთე სურდა მათთვის. გამოხატავდა თანაგრძნობას. ემსახურებოდა მათ საჭიროებებს და მოიპოვებდა ნდობას. და მხოლოდ ამის შემდეგ ეუბნებოდა მათ: "გამომყევი"…
გაჭირვებულებს სჭირდებათ დახმარება, ავადმყოფებს - მოვლა, დამწუხრებულებს - დამშვიდება, უმეცრებს - სწავლება, გამოუცდელებს - რჩევა-დარიგება. მოწოდებულნი ვართ მოტირალებთან ვიტიროთ და მოხარულებთან ვიხაროთ" (ე. უაითი. განკურნების მსახურება, გვ. 143).
როგორც ვხედავთ, სასუფევლის ორივე ქმედება - სამართლიანობის აღდგენა და სახარების გავრცელება მჭიდროდ არის დაკავშირებული არა მხოლოდ ქრისტეს მსახურებასთან, არამედ მოწაფეებისთვის მიცემულ მის პირველ დავალებასთანაც: "როცა მიხვალთ, იქადაგეთ, რომ მოახლოებულია ცათა სასუფეველი. სნეულნი განკურნეთ, მკვდრები აღადგინეთ, კეთროვანნი განწმიდეთ, ეშმაკები განდევნეთ. უსასყიდლოდ მიგიღიათ და უსასყიდლოდვე გაეცით" (მათ. 10:7,8). ამ ყველაფრიდან გამომდინარე, სხვა ადამიანებამდე სახარების მიტანის ერთ-ერთი საუკეთესო საშუალებაა - ვემსახუროთ მათ საჭიროებებს.
წაიკითხეთ 1პეტრ. 2:12 და ფილიპ. 2:15. რას ამბობენ პეტრე და პავლე ღვთის ერის მიერ კეთილი საქმეების მოწმობის ძალის შესახებ?
სახარების გავრცელება აზრს კარგავს, თუკი არ გაგვაჩნია ადამიანების მიმართ სიყვარული. 1იოან. 3:16-18 და იაკ. 2:16 ნათლად მოწმობს: თუკი სახარების პრინციპები არ ხორციელდება მქადაგებლის ცხოვრებაში, მაშინ ასეთი ადამიანის ქადაგებაც უსარგებლოა. მახარობლობა, რომელსაც გააჩნია იმედის, ხსნის, მონანიების, ცვლილებებისა და ღვთის ყოვლისმომცველი სიყვარულის უწყება, არის სამართლიანობის გამოხატულება.
მახარობლობაც და სამართლიანობის სურვილიც მომდინარეობს, როდესაც ვაცნობიერებთ ღვთის სიყვარულს გზააბნეული, დადარდიანებული და განაწყებეული ადამიანების მიმართ. უფლის ზეგავლენით ასეთი სიყვარული გაიზრდება ჩვენს ცხოვრებაში და ჩვენს გულებში. ვხდებით ღვთის თანამემუშაკენი ადამიანებისადმი მსახურებაში, ვაკმაყოფილებთ მათ მოთხოვნილებებსა და ვიყენებთ რესურსს, რომელიც ჩვენმა უფალმა მოგვანდო. 
როგორ დავრწმუნდეთ იმაში, რომ როცა სხვებისთვის კეთილ საქმეებს ვასრულებთ, არ უგულებელვყოფთ კეთილი უწყების ქადაგებას?

მადლი ეკლესიის შიგნით
ღმერთი მიგვითითებს იობზე და ღვთისადმი მის ერთგულებაზე, როგორც უზენაესის გზების სიკეთის და ცოდვილ კაცობრიობის მიმართ მისი დამოკიდებულების   მოწმობაზე (იხ. იობ. 1:8). ღმერთი უშვებს, რომ მისი რეპუტაცია დამოკიდებული იყოს დედამიწაზე არსებული მისი ხალხის ცხოვრებაზე. მაგრამ პავლე გვიჩვენებს, რომ ეს რწმენა ცალკეული "წმიდების" მონაპოვარი კი არ არის, არამედ მთელ საეკლესიო საკრებულოს ეკუთვნის: "რათა ახლა ეკლესიის მეშვეობით მთავრობათ და ხელმწიფებათ ეუწყოს ცაში ღვთის მრავალმხრივი სიბრძნე" (ეფეს. 3:10). 
წაიკითხეთ ეფეს. 2:19. თქვენი აზრით, რას გულისხმობს იდეა იმის შესახებ, რომ ეკლესია არის ღვთის ოჯახი? როგორ უნდა ზემოქმედებდეს ეს აღწერა ეკლესიის ორგანიზაციულ მუშაობაზე?
ნებისმიერ ორგანიზაციაში ჯგუფის დამოკიდებულება თავისი წევრების მიმართ ასახავს ამ საკრებულოს ფუძემდებლურ ფასეულობებს. ეკლესია, როგორც ღვთის ოჯახი, ქრისტეს სხეული და სულიწმიდით გაერთიანებული საზოგადოება, უნდა ცხოვრობდეს მისთვის მიცემული უმაღლესი მოწოდების თანახმად: "ვინაიდან ღმერთი უწესრიგობის კი არ არის, არამედ მშვიდობისაა, როგორც წმიდათა ყველა ეკლესიაში" (1კორ. 14:33).
ღვთის სამართლიანობა, მადლი და სიყვარული უნდა მართავდეს ყველაფერს, რაც ეკლესიის შიგნით ხდება. ადგილობრივი საეკლესიო საკრებულოებიდან მსოფლიო საეკლესიო ორგანიზაციამდე ლიდერები ამ პრინციპებს უნდა იყენებდნენ თავიანთ საქმეში, როდესაც გადაწყვეტილებებს იღებენ და ზრუნავენ "ამ უმცირესთაგანზე" ჩვენი უფლის ეკლესიაში. ამავე პრინციპებით უნდა ვხელმძღვანელობდეთ ჩვენც, როცა ეკლესიის წევრთა შორის დრო და დრო წარმოქმნილი საკამათო საკითხების მოგვარებას ვცდილობთ. თუკი არ შეგვიძლია ღირსეულად და სამართლიანად მოვექცეთ ჩვენს წრეში მყოფ ადამიანებს, განა შევძლებთ ასე მოვექცეთ სხვა ადამიანებს?
როდესაც საეკლესიო ორგანიზაცია მსახურებაზე იყვანს ადამიანებს, უნდა დააფასოს ისინი და არ დაუშვას უსამართლო დამოკიდებულება ეკლესიის წევრების მიმართ. ეკლესია უნდა იქცეს უსაფრთხო ადგილად, სადაც არავინ დაიშურებდა ძალისხმევას სხვების დასაცავად. და როგორც ადრეული ეკლესიის მაგალითზე ვხედავთ, საეკლესიო საკრებულოს წევრები ყოველთვის უნდა იყვნენ მზად დაეხმარონ თავიანთ საეკლესიო ოჯახში მათ, ვისაც ეს სჭირდება.
ქრისტემ ეს პრინციპი წარმოგვიდგინა მცნების სახით, რომლის დაცვაც არა მხოლოდ გარდაქმნის ეკლესიას, არამედ ამ ეკლესიის რწმენის მოწმობად იქცევა სხვა ადამიანებისთვის: "ახალ მცნებას გაძლევთ თქვენ: გიყვარდეთ ერთმანეთი. როგორც მე შეგიყვარეთ თქვენ, თქვენც ისე გიყვარდეთ ერთმანეთი. ჩემი მოწაფეები რომ ხართ, ამით გაიგებენ ყველანი, თუ ერთმანეთის სიყვარული გექნებათ" (იოან. 13:34,35).

ერთმანეთის გამხნევება კეთილი საქმეების გასაკეთებლად
უფლისთვის შრომა შეიძლება რთული და თავგზის დამბნევი იყოს, თუნდაც საუკეთესო მოტივაცია, განზრახვა და რწმენა გაგვაჩნდეს იმისა, რომ ღვთის და სიკეთის მხარეს ვართ. ამის მიზეზი არის ჩვენი წუთისოფლის ტანჯვა და ტკივილი. ზუსტად ამიტომ გვჭირდება საეკლესიო საკრებულო. იესომ თავის მოწაფეებთან ერთად ჩამოაყალიბა ასეთი მხარში მდგომი საზოგადოება. იგი იშვიათად აძლევდა ინდივიდუალურ დავალებებს მოწაფეებს. მაგრამ თუ ეს ხდებოდა კიდეც, მალევე იკრიბებოდნენ ერთად, რათა გაეზიარებინათ გამოცდილებები და კვლავ აღვსილიყვნენ ძალითა და გაბედულებით.
წაიკითხეთ ებრ. 10:23-25. ამ ნაწყვეტში ყველაზე ცნობილი ტექსტია ებრ. 10:25. როგორ გვეხმარება წინა ორი მუხლი უკეთ გავაცნობიეროთ იგი? როგორ შეგვიძლია წავახალისოთ ერთმანეთი "სიყვარულისა და კეთილი საქმეებისათვის"?
თითქმის ნებისმიერ საქმეში, სადაც ადამიანთა გუნდი შეთანხმებულად მუშაობს, უფრო მეტი წარმატების მიღწევა შეუძლია, ვიდრე თითოეულ მათგანს ცალ-ცალკე. ეს კიდევ ერთხელ შეგვახსენებს იმას, რომ ქრისტეს სხეული არის ეკლესია (იხ. რომ. 12:3-6), სადაც ყველას განსხვავებული, მაგრამ ურთიერთშემავსებელი როლი აკისრია. თუკი თითოეული ჩვენგანი ხარისხიანად შეასრულებს თავის საქმეს, რომელიც ჰარმონიაში იქნება ეკლესიასთან, შეგვიძლია დარწმუნებული ვიყოთ, რომ ჩვენს ცხოვრებასა და მსახურებას მნიშვნელობა ექნება მარადისობისთვის.
და თუმცა ჩვენთვის ძალიან მნიშვნელოვანია დავინახოთ ჩვენი შრომის შედეგები და ვიცოდეთ, რომ სწორად ვიქცევით, მაგრამ თქვენი ზეგავლენა სხვა ადამიანებზე არ არის ყოველთვის ხილული და ეს ღმერთს უნდა მივანდოთ. როცა მივმართავთ ძალისხმევას, რომ შევამციროთ სიღატაკე, დავიცვათ სუსტები და გავათავისუფლოთ ჩაგრულნი, ვხედავთ მხოლოდ მცირე პროგრესს. მაგრამ გვაქვს იმედი, რომ ჩვენი შრომა დაჯილდოვდება გამარჯვებით: "სიკეთის კეთება ნუ მოგვეწყინება, რადგან თავის ჟამს მოვიმკით, თუ არ მოვდუნდებით. ამგვარად, ვიდრე გვაქვს ჟამი, სიკეთე ვაკეთოთ ყველასთვის, უფრო მეტად კი მათთვის, ვინც რწმენით ჩვენიანია" (გალ. 6:9,10 – ბიბლია, 2013 წლის თარგმანი; იხ., აგრეთვე, ებრ. 13:16).
ზუსტად ამიტომ ვართ მოწოდებულნი გავამხნევოთ და შთავაგონოთ ერთმანეთი. ერთგული ქრისტიანის ცხოვრებაში არის სიხარულიც და სირთულეებიც. ჩვენი სამართლიანი ღმერთი და სამართლიანობის დამცველი საკრებულო არის ჩვენი ყველაზე დიდი მხარდაჭერა.
შესაძლებელია, იცნობთ მათ, ვინც რეგულარულად ამსუბუქებს სხვების ტანჯვას. როგორ შეგიძლიათ გაამხნევოთ ეს ადამიანი ან ადამიანთა ჯგუფი კეთილ საქმეში, რომელსაც ასრულებენ?

შემდგომი გამოკვლევისთვის
წაიკითხეთ ე. უაითის წიგნიდან "მოციქულთა საქმეები" თავი ერთგული მოწმე" (გვ. 546-556); წიგნში "ქველმოქმედების მსახურება" თავი "სიკეთე არის გულთა გასაღები" (გვ. 81-86).
"საქმე, რომელსაც მოწაფეები ასრულებდნენ, ჩვენც უნდა შევასრულოთ. თითოეული ქრისტიანი მოწოდებულია იყოს მისიონერი. თანაგრძნობით უნდა ვემსახუროთ მათ, ვისაც დახმარება სჭირდება, უანგაროდ ვისწრაფოდეთ შევამსუბუქოთ ტანჯვაში მყოფი კაცობრიობის მწუხარება… 
მოწოდებული ვართ დავაპუროთ მშიერი, შევმოსოთ შიშველი, გავამხნევოთ ტანჯული და სნეული. მოწოდებული ვართ ვემსახუროთ სასოწარკვეთილთ და იმედი დავუბრუნოთ ადამიანებს.
ქრისტეს სიყვარული, რომელიც გამოგვეცხადა უანგარო მსახურებაში, უფრო გამოასწორებს ბოროტმოქმედს, ვიდრე მართლმსაჯულების მახვილი… ხშირად საყვედურებითა და შენიშვნებით გასასტიკებული გული, რბილდება ქრისტეს სიყვარულის ზემოქმედებით" (ე. უაითი. განკურნების მსახურება, გვ. 104).
"მონობა, კასტური სისტემა, უსამართლო რასობრივი ცრურწმენები, ღატაკთა შევიწროება, უბედურთა უგულებელყოფა - ეს ყველაფერი უცხოა ქრისტიანული სარწმუნოებისთვის და საფრთხეს უქმნის კაცობრიობის მოდგმის კეთილდღეობას. უფალმა ქრისტეს ეკლესია გაითვალისწინა ამ ბოროტების აღმოსაფხვრელად" (გენერალური კონფერენციის პრეზიდენტის ა. ჯ. დანიელსის სიტყვიდან, რომელიც ელენ უაითის გასვენებაში წარმოთქვა. იხ. ელენ უაითის ცხოვრების ნარკვევები, გვ. 473).
კითხვები მსჯელობისათვის:
1.	არსებობს მრავალი ადამიანი, ჯგუფი და ორგანიზაცია, რომლებიც ისწრაფვიან დააკმაყოფილონ ამ წუთისოფლის საჭიროებები. რა უნიკალური შესაძლებლობები, იდეები და რესურსები შეუძლია წამოაყენოს მეშვიდე დღის ადვენტისტთა ეკლესიამ ამ საკითხების გადასაჭრელად?
2.	შეგიძლიათ თუ არა გაიხსენოთ შემთხვევა, როცა ეკლესიამ გაგამხნევათ ან მხარში დაგიდგათ? რა მხარდაჭერა შეგიძლიათ გამოუცხადოთ სხვა ადამიანებს, როცა თავად გაქვთ ეს გამოცდილი?
3.	კიდევ რას შეუძლია დაგეხმაროთ, გარდა ეკლესიის მხარდაჭერისა, რათა "სიკეთის კეთებისას არ მოიწყინოთ"?
4.	იცნობთ თუ არა უსამართლობასთან და სიღატაკესთან ბრძოლის საკითხთან დაკავშირებულ პროექტებს ან ინიციატივებს, რომლებსაც დღევანდელ დღეს ეხმარება მეშვიდე დღის ადვენტისტთა ეკლესია მთელ მსოფლიოში? პირადად თქვენ რა შეგიძლიათ გააკეთოთ ეკლესიის ამ საქმეში მუშაობის საკითხში?
დასკვნა: ჩვენ, როგორც ქრისტიანები, მოწოდებული ვართ ვემსახუროთ სხვა ადამიანთა საჭიროებებს, განსაკუთრებით მათ, ვინც ტკივილს, ტანჯვასა და ჩაგვრას განიცდის. და თუმცა თითოეული ჩვენგანი პირადად არის პასუხისმგებელი ამ სფეროში მსახურებაზე, ჩვენი ძალისხმევა გაცილებით უფრო ეფექტური შეიძლება აღმოჩნდეს, თუკი ვიშრომებთ ერთად როგორც ერთიანი საეკლესიო ოჯახი.





